
ПРАДМОВА 
 

Дзесятая брашура з серыі “Праз адукацыю – да грамадзянскай супольнасці” 
прадаўжае тэму, распачатую ў папярэднім выпуску. Краязнаўства ўгрунтавана 
перадусім на любові да сваёй Бацькаўшчыны праз замілаванасць сваёй малой 
радзімай, цікавасці да людскіх лёсаў і гістарычнага шляху розных народаў, яно 
запраўды прыналежыць да той сферы чалавечай дзейнасці, якая абдымае даволі 
шырокі прасцяг. Цяжка нават вызначыць чым краязнаўства ёсць найперш – 
асабістым захапленнем асобных людзей, чыннікам, які знізу фармуе мясцовую 
салідарную супольнасць, сур’ёзнай навуковай дысцыплінай ці асаблівым 
спосабам мыслення, пазнавання сябе і свету. Не падлягае сумневу, аднак, што 
краязнаўства – гэта дзейсны сродак гуманітарнага адукавання насельніцтва, 
уплыву на грамадска-сацыяльныя працэсы. А пры ўсталяванні рэальна 
дзейснага мясцовага самакіравання – шлях да развіцця турыстычнай 
інфраструктуры, культурніцкіх і забаўляльных асяродкаў, стварэння для 
насельнікаў канкрэтнай мясцовасці новых працоўных месцаў і мажлівасцяў 
заробку.   

Краязнаўчая праца грае надзвычай важную ролю найперш у школьным 
навучанні і выхаванні. Беларускія і польскія аўтары ахвотна дзеляцца сваім 
багатым досведам, назапашаным праз гады карпатлівай педагагічнай працы. 
Працы, якая мае няпросты, але ўдзячны характар. Працы цяжкавымяральнай у 
сэнсе імклівых вынікаў і хуткіх матэрыяльных здабыткаў. Але працы, якая 
напраўду кшталтуе грамадзянскія і патрыятычныя паставы, талерантнасць і 
павагу да іншых. У гэтай брашуры настаўнікі знойдуць канкрэтныя 
метадычныя парады і дыдактычныя матэрыялы, даведаюцца пра разнастайныя 
кірункі краязнаўчай дзейнасці, асэнсуюць надзвычай цікавы і каштоўны 
польскі досвед, а таксама краязнаўча-турыстычны патэнцыял Беларусі. 
Спадзяемся, кніжка станецца прыдатнай для ўсіх, хто зацікаўлены развіццём 
краязнаўча-турыстычнага руху, дапаможа пераадолець пэўныя стэрэатыпы, 
заахвоціць да творчага стварэння нечага новага і карыснага для сябе і 
грамадства.  

Асабліва цікавай краязнаўчая праца ёсць на сумежных рэгіёнах, дзе 
гістарычна абумоўлена стракатая нацыянальная структура, шматканфесійнасць, 
перапляценне разнастайных культураў. Такімі абшарамі якраз ёсць 
Заходнепаморскае ваяводства Польшчы і рэгіёны Заходняй Беларусі, пра якія 
пераважна ідзе размова ў данай кніжцы.    

Краязнаўства як запраўднае каханне, якое не пакідае чалавека да канца яго 
зямнога быцця. Той, хто спазнаў таямнічую асалоду дотыку да гісторыі свайго 
краю, з трымценнем перажыў подых стагоддзяў, адчуў непаўторны смак 
краязнаўчых вандровак, веліч архітэктурных помнікаў мінулага і суладдзе 
прыроды, ніколі не стане здраднікам ці вандалам, манкуртам ці 
разбуральнікам. Больш таго, ён заўсёды будзе імкнуцца перадаць сваю 
шчырую захопленасць іншым людзям, дзяліцца напрацоўкамі і здабыткамі. Бо 
істотнае развіццё краязнаўства і турызму мажлівае толькі пры стварэнні 
асяродкаў людзей, заангажаваных справай кшталтавання мясцовага 
патрыятызму, з якога наўпрост вырастаюць агульнанацыянальны гонар, 
будаванне лакальнай супольнасці, шанаванне чалавечай асобы, сваёй 
мінуўшчыны і Бацькаўшчыны.   

 
  

Пшэмыслаў Фенрых,  Уладзімір Хільмановіч 

Павал Пшэцішэўскі 

ШТО ПРЫЦЯГВАЕ ПАЛЯКАЎ ДА БЕЛАРУСІ? 
ШТО ІХ У БЕЛАРУСІ ЗАХАПЛЯЕ? 

ПРАСТОРА ПАМІЖ СУМЕЖЖАМ 

Інтэгральная і аднародная Беларусь – гэта фрагмент пераходнай зоны паміж 
цэнтральнай Еўропай і Расеяй. Аднак я б ніколі на наважыўся назваць яго 
памежжам. Калі б так было, то, едучы паўз Беларусь у паўночна-ўсходнім 
кірунку, заўважалася б паступовае знікненне Еўропы і павелічэнне Расеі. Але 
ўдзел Расеі ніяк не ўзрастае прапарцыйна праеханым кіламетрам. Яе 
прысутнасць, як архіпелагі выспаў расейскасці, паўсюдна па тэрыторыі 
Беларусі. У выніку, у памежным Берасці – адной з такіх выспаў – Расеі значна 
болей, чым ў Віцебску, што знаходзіцца з іншага боку Беларусі. 

Большая еўрапейскасць заходніх рэгіёнаў Беларусі – гэта міф, які ў 
прынцыпе выражаецца толькі ў колькасці захаваных помнікаў і няспынным 
функцыянаванні парафіі (бо Гарадзеншчына не перажыла найбольш 
дэструкцыйных 30-х гадоў і была менш знішчана ў Другую сусветную вайну). 
І сёння тым больш шакуе, калі гарадзенская вуліца ўжывае амаль чыстую 
расейскую мову, а віцебская або полацкая кажа на “трасянцы” з беларускай 
будовай сказу. Адчуванне ж, што мы цалком пагружаемся ў Расею, прыходзіць 
толькі за Вязьмай, пасля памежнай Смаленшчыны.  

Беларусь – гэта прастора паміж усходнімі памежжамі Польшчы, Летувы і 
Латвіі з аднаго боку, і памежнай расейскай Смаленшчынай і Браншчынай. 
Месца драматычнай сустрэчы Еўропы і Расеі. Аднак, едучы па гэтых 
памежжах, заўважны парадокс, што яны былі б памежжамі, нават калі б іх не 
дзяліла Беларусь. Лёс гэтай краіны, каланізаванай Расейскай імперыяй цягам 
234 год, з якой каланіяльная палітыка надалей імкнецца сцерці яе непаўторны 
вобраз, – гэта вельмі цяжкі досвед пераходнай зоны, якая пасля распаду 
Вялікага Княства Літоўскага і стратай Вільняй статусу цэнтру ўсяго княства ў 
прынцыпе не належала ўжо нікому. 

НАШЫ АСАЦЫЯЦЫІ. СКЛАДАНАЯ ШМАТРОЎНЕВАСЦЬ 

Першыя асацыяцыі, якія выклікае ў нас сёння Беларусь, супярэчлівыя. Яна 
засталася посткаланіяльнай перыферыяй, закрытай з усходу і захаду Расеяй і 
Еўропай. Афіцыйны рэжым пхае яе па інерцыі ў бок Расеі, але не дзеля таго, 
каб служыць сваёй былой метраполіі, а хутчэй каб ашукаць і насмяяцца, 
выкарыстоўваючы тую для сваіх правінцыйных мэтаў, не пераходзячы 



 6

даляглядаў, вызначаных метраполіяй. Так доўжыцца стан паўкаланіяльнай 
залежнасці, які не дазваляе Беларусі стаць на свае ногі. Іншых асацыяцый у 
цяперашнім стане Беларусь выклікаць не можа.    

Таксама супярэчлівымі былі асацыяцыі ХІХ ст., выкліканыя словамі 
“забраны край”, ужыванымі як у польскай літаратуры, так і адным з 
найвялікшых беларускіх паэтаў – Янкам Купалам. Беларусь – гэта з аднаго 
боку край Лукашэнкі, постсавецкая прастора, дзе пануе рэжым, што нагадвае 
шаленствы Фідэля Кастра ў сярмяжным варыянце. З іншага боку нас не пакідае 
сведамасць, што сучасная Беларусь – гэта амаль напалову нашы даваенныя 
паўночна-усходнія крэсы, а ў другой палове – крэсы першай Рэчы Паспалітай, 
якую мы таксама звыклі атаясамляць з Польшчай. Калі яшчэ 20, 30 гадоў таму 
мы ездзілі ў Маскву і праз Маскву траплялі ў Менск, мы заўважалі як шмат ад 
тых крэсаў засталося. Усё, што не знівелявала савецкая “ураўнілаўка”, мы 
прыпісвалі сабе як заслугу польскага народу і польскай культуры. Так, як у 60-
я гады Мельхіёр Ваньковіч у сваіх “Шчанячых гадах” кажа, што Беларусь яшчэ 
трымаецца дзякуючы шкілету польскай культуры. Мы ўспрымаем “свет 
крэсаў” у двухполюсным аспекце – паміж Масквой і Польшчай – дзе Масква 
паказвае свае найгоршыя бакі, пустошыць душу, каланізуе, пад яе ўладай 
нішчэюць помнікі нашай польскай культуры. Дэградацыя не шкадуе і прыроды 
– мы ведаем нешта пра асушэнне Палесся, ператварэнне першаснай багны ў 
пустыні пяскоў, дзе знішчэнне прыроды адбілася таксама на яе культурным 
ландшафце. 

Аднак большасць тэрыторыі Беларусі не была знішчана і культурны краявід 
там захаваўся. Краявід Беларусі на фоне значна больш населенай Польшчы, ці 
Расеі, дзе паза чарназемнай зонай і некаторымі “выспамі” амаль знікла 
земляробства, выглядае вельмі прывабна. Захавалася яго непаўторная 
гарманічная прыгажосць, якую апісвае паэт у “Пане Тадэвушы”. Таксама як 
захаваліся людзі ў культурным і духоўным коле вартасцяў, сфармаваным  
цягам стагоддзяў.  

Перад першым выездам у гэты край, перад пазнаннем яго, мы прымаем, што 
яны існуюць дзякуючы нашаму ўплыву на мясцовую культуру. Прымаем, што 
дзякуючы яму, яны маюць жаданне свабоды, якое выяўлялася ў сакавіцкіх 
падзеях у Менску. Так мы бачым Беларусь з нашай польскай перспектывы. 
Міф польскіх каранёў усяго, што там ёсць, вельмі моцны ў нас.  

Няма ніякай культурнай ці існасцевай розніцы паміж запраўдным 
беларускім інтэлігентам і тамашнім палякам. Іх розніць толькі выбар 
бацькаўшчыны, зроблены часам насуперак сем’ям. Тыя, хто палічыў сябе 
палякамі – на што звярнуў увагу Чэслаў Мілаш, кажучы пра нацыянальны 
выбар бальшыні насельніцтва Вільні – зрабілі гэта перадусім таму, што 
прызналі, што Літва заслабая, каб бараніць іх перад Расеяй. Падобныя працэсы 
адбываліся і адбываюцца ў Беларусі, асабліва сярод каталіцкага насельніцтва, 
якое прызнае сябе палякамі. 

Наколькі Беларусь звязана з польскім лёсам і польскай культурай сведчыць 
тое, што назвы Нёман, Вілія, Беразіна, Нарач, Палеская дрыгва, Налібоцкая 
пушча, Наваградак, Мір, Нясьвіж, Пінск, Слонім, Віцебск, Полацак, Гародня, 
Ворша, Магілёў, Берасце, Бабруйск, Барысаў мы ўспрымаем як тытулы з 
энцыклапедыі літаратуры і гісторыі Польшчы. Яны гучаць амаль таксама 
родна, як польскія назвы, з кожнай з іх звязаны падобны эмацыйны багаж. 
Праўда, акрамя можа міцкевічаўскага Наваградку, у нашых асацыяцыях з імі 
застаецца нешта імглістае, недаказанае, нібы містычнае, што з аднаго боку 
прыцягвае, з іншага ж адпіхвае, бо напоўнена вялікім мартыралагічным 
зместам.  

Мы не заўсёды ўсведамляем, што Беларусь будавала таксама сваю 
гістарычную спадчыну асобна ад Польшчы, што асабліва ў Усходняй Беларусі 
магнатэрыя і каталіцкія зграмаджэнні былі настолькі моцнымі, што яны самы, 
без “каранякаў”, запрашалі будаўнічых з Італіі ці Галяндыі, часта ствараючы 
больш стылёвыя будыніны, чым Кракаў ці Гданьск. Тое, што гэты край 
належаў да Польшчы, – таксама перабольшанне, гэта хутчэй праекцыя 
праўнага стану часоў ІІ Рэчы Паспалітай на далейшую мінуўшчыну, бо 
стварэнне супольнай шляхецкай дзяржавы на Люблінскім сейме 1569 году ніяк 
не азначала “належнасць” Вялікага княства Літоўскага да Польшчы. 

Каб зразумець і перажыць праўду пра Беларусь, абавязкова трэба туды 
паехаць, перасячы магічную лінію мяжы і знайсці нешта ў тамтэйшым свеце, 
такім адрозным ад нашага. Арва Парт (Arvo Pärt), эстонскі кампазітар, чалавек 
году “Памежжа” 2003 году акрэсліў межы як “досвед і вартасць, як месца 
спаткання”. Уся Беларусь, гэтая прастора паміж сумежжамі, пазбаўленая сваёй 
гістарычнай сталіцы Вільні, ёсць нібы вялікай памежнай зонай, што аддзяляе 
Еўропу ад Расеі і разадрана паміж імі. Арва Парт лічыць таксама, што “з ніякага 
іншага месца не відаць так добра цэласнасці свету, як з памежжа”. Так 
зразумелая Беларусь робіцца больш вартасцю, чым табу, бо вядзе да адкрыцця 
схаваных прастораў, мала распазнавальных, вылучных месцаў. З яе перспектывы 
можна глыбей разумець як істоту Расеі, так і Еўропы. Змаглі гэта зрабіць 
“крэсавыя інтэлігенты”, як тыя, што лічылі сябе палякамі, так і тыя, што да гэтай 
польскасці дадавалі яшчэ азначэнне “краёўцы”, каб больш падкрэсліць повязь з 
краем. Да апошніх належалі Мар’ян Здэхоўскі, Юзаф Мацкевіч, Ежы Гедройць. 
Не менш еўрапейскімі былі беларусы, прыкладам, выбітны класічны і славянскі 
філолаг Браніслаў Тарашкевіч, стваральнік Беларускай Грамады, або ксёндз 
Адам Станкевіч, гісторык, вядучы дзеяч Беларускай хрысціянскай дэмакратыі. 
Быць беларусам-інтэлігентам вымагала гераічнага выбару. Раней яно звязвалася 
з адарваннем ад польскага асяроддзя, якое давала адпор у супрацьвагу 
каланіяльнай ментальнасці ўсяго грамадства. Такі выбар у савецкіх і 
постсавецкіх умовах усё больш складаны, ён разбягаўся з пазіцыяй, якая тут 
лічыцца нармальнай. Так было ад пакалення Янкі Купалы і Цёткі. Быццё 
беларусам азначала жаданне змагацца, будаваць сваё грамадства і дзяржаўнасць. 

ЛЁС, АДЛЮСТРАВАНЫ Ў НАЗВЕ КРАЮ 

Мы часта задаём сабе пытанне, адкуль узялася назва Беларусь для 
акрэсленне краю Міцкевіча, які і да сёння многія палякі называюць нашымі 
паўночна-ўсходнімі крэсамі. Наш нацыянальны прарок, адзін з найбольшых 
песняроў гэтага краю, казаў толькі пра Літву і Літву, а не Беларусь, называў 
сваёй радзімай. 

 “Славянскую Літву” традыцыйна дзялілі на Русь Белую, або карацей 
Беларусь, Палессе, і проста “Літву” без нейкага прыметніка. Цэнтрам той 
“Літвы” быў спачатку міцкевічаўскі Наваградак, старажытная сталіца першага 
караля ўсёй Літвы Міндоўга. Пазней, калі пасля Люблінскай уніі Вялікае 
Княства Літоўскае падзялілі на ваяводствы, сталіцу той “Літвы” перанеслі ў 
бліжэйшы вялікі горад – Менск, назваўшы яго тады Літоўскім. На захадзе 
славянскай часткі ВКЛ знаходзілася Русь Чорная, разам з Аўгустоўскім 
ваяводствам, якое належала да Кароны. Чорная Русь займала былыя яцьвяжскія 
землі. Цэнтральным асяродкам гэтай часткі краю была Гародня. Астатняй 
часткай славянскай Літвы было Падляшша, улучанае ў Карону ў 1569 г.  

Гістарычная Беларусь, г.зн. былое Полацкае княства, было на паўночным 
усходзе Вялікага Княства. У часах Рэчы Паспалітай яно складалася з чатырох 
ваяводстваў: Полацкага, Віцебскага, Мсціслаўскага, Магілёўскага, страчаных 
Рэччу Паспалітай у 1772 г. пры першым падзеле.  

Ад пачаткаў Вялікага Княства Полацак канкураваў з маладой Вільняй. 
Сымбаль славы Полацка – постаць Францішка Скарыны, першага друкара ў 
Вялікім Княстве і перакладніка Бібліі на ўжываны тады полацкі варыянт 
літаратурнай старарускай мовы, прызнаваны старабеларускай мовай. Мова 
Францішка Скарыны была мовай Канцылярыі ВКЛ, на ёй пісалі ўсе 
каралеўскія дакуманты, якія тычыліся ўсходняй часткі Рэчы Паспалітай, 
падпісваныя ў Кракаве, Варшаве, Гародні. Заканчэннем славы Полацку была 
яго анексія Масквой ў 1563 г. І, хоць ён і быў неўзабаве вернуты Стэфанам 
Баторым, гэты старажытны сталічны горад славянскіх крывічоў, пляменнай 
падставы пазнейшага беларускага народу, не вярнуў сабе былое значанне. Так 
як і Гнезна, ён стаўся сымбалем старажытнай дзяржаўнасці. А ля падножжа 
полацкай Сафіі, архікатэдральнага Сабору літоўскіх грэка-каталіцкіх 
мітрапалітаў, узнікла езуіцкая калегія. Гэтая калегія была адной з сама элітных 
вучэльняў Расеі пасля першага падзелу Рэчы Паспалітай. Сама гістарычная 
Беларусь да часоў вайны з Масковіяй, пачатай у 1654 г., была найбольш 
развітай часткай тагачаснай Літвы.  

Менавіта на Беларусі, асабліва на Віцебшчыне, культурна звязанай з 
суседняй Латгаліяй, мясцовы люд захаваў найбольшую сведамасць сваёй 
тоеснасці. Захавалася там таксама жывая народная падстава мовы Францішка 
Скарыны, найчысцейшы з усіх дыялектаў Вялікага Княства. Дзякуючы гэтаму 
літаратурная мова літоўскіх русінаў, створаная ў ХІХ ст., абапіралася 
перадусім на беларускія дыялекты, таму і была названая беларускай. 

Распаўсюджвала яе першае пакаленне нацыянальнай інтэлігенцыі, якое назвала 
сябе беларусамі. Да гэтага часу тэрмін “беларус” акрэсліваў не 
нацыянальнасць, а рэгіянальную прыналежнасць. Сярод першага пакалення 
нацыянальнай беларускай інтэлігенцыі быў цэлы шэраг знакамітых паэтаў, 
празаікаў і драматургаў, такіх як Францішак Багушэвіч, Максім Багдановіч, 
згаданы вышэй Іван Луцэвіч (Янка Купала) – найбольшы з беларускіх паэтаў, 
Канстанцін Міцкевіч (Якуб Колас) ці Алаіза Пашкевіч (Цётка). Да 1904 г. была 
поўная забарона навучаць і друкаваць на гэтай мове, з 1906 г. змагла легальна 
выдавацца “Наша Ніва”, што выходзіла ў сталічнай Вільні, якая не пераставала 
быць сталіцай беларусаў, як у старым, так і ў новым значанні гэтага слова. 

Таму натуральным наступствам было шыранне гістарычна-геаграфічнага 
панятку Беларусь на ўсю тэрыторыю “славянскай Літвы”. Першы раз афіцыйна 
тэрмін Беларусь быў выкарыстаны як назва новай дзяржавы – Беларускай 
Народнай Рэспублікі, абвешчанай у Менску 25 сакавіка 1918 году. Менавіта 
тады, карыстаючыся палітычна-ваеннай кан’юнктурай, якую давала нямецкая 
акупацыя і нямецкія планы будучай палітычнай геаграфіі Цэнтральнай і 
Ўсходняй Еўропы, беларускія эліты зрабілі першую спробу стварэння сваёй 
дзяржавы. Яна імкнулася заняць усю тэрыторыю “славянскай Літвы”, г.зн. 
акрамя гістарычнай Беларусі, літоўскага Палесся ад Гомеля па Берасце, 
цэнтральныя тэрыторыі славянскай Літвы з Менскам і памежжа з этнічнай 
Літвой і Польшчай. Дзякуючы падтрымцы нямецкіх улад, БНР магла таксама 
прэтэндаваць на Падляссе, прынамсі яго этнічна беларускія часткі ад 
Драгічына па Гарадок, разам з Белавежскай пушчай. 

Адступленне немцаў у лістападзе і снежні таго ж году прывяло да 
адначаснага наступлення бальшавікоў. БНР сталася эфемернай. Пазней 
прыйшла Чырвоная армія, часткова выцесненая Войскам польскім. 

Спроба стварэння сваёй дзяржаўнасці элітамі нацыі „in statu nascendi” 
закончылася нічым. Аднак важным вынікам гэтага было тое, што пасля яе 
падзення ўжо нікому не прыходзіла ў галаву адмаўляць існаванне беларусаў як 
асобнай нацыі. У выніку, пасля Рыжскага трактату, што азначаў для беларусаў 
падзел іх дзяржавы паміж Польшчай і бальшавіцкай Расеяй, 40% тэрыторыі 
этнічнай Беларусі і каля трэці насельніцтва “славянскай Літвы” увайшло ў 
склад даваеннай Польшчы. Для пакалення нашых дзядоў было зразумела, што 
на нашых паўночна-усходніх крэсах, ад Берасця па Браслаў і ад Беластоку па 
Баранавічы і Стаўпцы значную бальшыню насельніцтва складаюць беларусы, 
але назва Беларусь далей асацыявалася з чатырма “крэсовымі” ваяводствамі, 
што былі на ўсходзе старой Літвы. Міцкевічаўскі Наваградак, якому вярнулі 
ранг цэнтру ваяводства з-за страты Менску, знаходзіўся проста на “крэсах 
Польшчы”, недзе ў вельмі старажытнай Літве, якая, як здавалася, на гэтых 
землях назаўжды злілася з Польшчай. Адам Міцкевіч, пісаўшы “Літва, мая 
Радзіма!” рабіўся зразумелы ў сэнсе пастаноўкі на першае месца сваёй 

лакальнай Бацькаўшчыны, так як гураль1 мог напісаць “Падгалле, мая 
Радзіма!”. Старэйшае пакаленне нашых крэсавякаў да гэтага часу не 
ўсведамляе, што Наваградак і возера Свіцязь аднак знаходзяцца ў Беларусі, яны 
могуць толькі згадзіцца з тым, што нейкім чынам тыя апынуліся там цяпер. 

ТУРЫСТЫЧНЫЯ ПЕРАВАГІ БЕЛАРУСІ 

Найвялікшая турыстычныя цікавасць Беларусі – акрамя, ведама, 
няправільна асушанага Палесся – вельмі добра выкарыстаны прыродны і 
культурны абшар. Прыродныя ландшафты Беларусі разнастайныя. На поўначы 
і ў цэнтры краіны шмат узвышшаў, большыя за 300 м над роўнем мора у 
Замкавай гары ў Наваградку і ў усходніх частках Менскай грады – званых 
“беларускай швайцарыяй”, у ваколіцах Лагойску і Раўбічаў пад Менскам, па 
дарозе на Віцебск. Там паўсюль шмат дастаткова высокіх мясцінаў, што 
нагадвае нашу Сувальшчыну. Аднак беларускі краявід розніцца ад сувальскага 
вельмі далёкімі краявідамі, якія робяць уражанне велічыні прасторы гэтай 
зямлі. Значна радзейшая заселенасць і шырокія калгасныя палі, дарогі, 
неабсаджаныя трыма радамі дрэў як у Расеі ці Украіне робіць уражанне 
перамяшчэння па неабсяжных прасторах, нібыта большых за расейскія далі. 
Пра беларускае неба, агромністае, высокае, пакрытае аблокамі, даўно пісалася 
ў нашай літаратуры. 

З пункту гледжання прыроды ўвесь паўночны захад і паўночны ўсход – гэта 
паазер’е. Азёры нагадваюць мазурскія, сярод іх ёсць вялікія, як Нарач, і шмат 
малых. Населенасць, як і паўсюль у Беларусі, значна больш рэдкая, вёсак значна 
менш, чым на нашых Мазурах, Сувальшчыне ці на Памор’і. Затое лясоў, часта 
яшчэ ў першасным выглядзе, асабліва саснова-елкава-грабавых, з вялікім 
дамешкам бярозы і вольхі, захавалася тут значна больш, чым у нас. Помнікаў, 
можа акрамя Полацку, над якім надалей княжыць Сафійскі сабор, перліна 
барочнай архітэктуры з фрагментамі старарускага кафедральнага сабору, і 
недалёка манастыра Св. Ефрасінні, засталося няшмат. Суседні Віцебск, некалі 
найбольш еўрапейскі з гарадоў Беларусі, радзіма Марка Шагала, у час вайны 
амаль цалком быў зруйнаваны. Там аднавілі шэраг помнікаў, сярод якіх галоўны 
– Сабор Дабравешчання (ХІІ ст.). Заслугоўвае ўвагі таксама некалі ваяводскі 
Мсціслаўль з велізарным былым кармеліцкім касцёлам Найсвяцейшай Панны 
Марыі, збудаваным у 1617 г., першым барочным касцёлам у Рэчы Паспалітай, і 
Магілёў з Архікатэдрай Св. Станіслава, некалі галоўнай каталіцкай святыняй у 
Расейскай імперыі. Шмат цудоўных святыняў гістарычнай Беларусі па-
ранейшаму стаяць ў руінах ці толькі пачынаюць адбудоўвацца. 

На захад ад Полацку, ужо з даваеннага польскага боку мяжы, на сама 
знакамітых азёрах – браслаўскіх, пастаўскіх, нарачанскіх – азёраў не менш, 
                                                 
1 Гуралі – этнаграфічная група, якая жыве ў горным раёнах Польшчы – Падгаллі, Закапаным. 

праўда, лясы ўжо не такія старыя, але не менш уражвальныя і разнастайныя, 
чым наша Аўгустоўская пушча. Затое асадніцтва захавалася цалком, пераважна 
з драўлянымі забудовамі, шмат з іх ляжыць на ўскрайках вёсак і хутароў, у якіх 
нібы яшчэ доўжыцца XIX ст. Помнікаў тут захавалася шмат, над кожнай вёскай 
дамінуе касцёл, цэрквы меншыя, бо на заходняй Віцебшчыне і паўночнай 
Гарадзеншчыне бальшыня насельніцтва каталікі. Адзін з найцудоўнейшых 
помнікаў заходняй Віцебшчыны – францішканскі кляштар у Будславе. Іншыя 
прыгожыя помнікі гэта: былы кармеліцкі касцёл у Глыбокім, заменены ўладамі 
на праваслаўную царкву, і унікальная, абарончая царква ў Камаях. На поўдні 
Віцебшчыны пачынаецца даліна Беразіны, апісаная Мельхіёрам Ваньковічам. 
Тут створаны другі пасля Белавежскага нацыянальны парк у Беларусі. 

Сёння найбольш еўрапейскі горад Беларусі – гэта Гародня, з захаваным 
старым горадам і, часткова, замкам. Гарадзеншчына, найбольш звязаны з 
Летувой і Польшчай рэгіён Беларусі, найбагацейшы і развіваецца найхутчэй, 
дзе вёска адстае ад польскай на які дзесятак гадоў, а не на дзесяцігоддзі як у 
іншых частках Беларусі. Тут таксама жыве шмат летувіскай і польскай 
меншасці. 

На поўдзень ад Гародні прасціраецца Белавежская пушча, у якой, у 
адрозненні ад часткі з польскага боку, значна большая частка елкі. Аднак 
пушча захавала такі сама характар першасных лясоў як і ў Польшчы. Ваколіцы 
пушчы ў пагорках. Найбольш значныя гарады паміж пушчай і Менскам – 
Слонім і Наваградак, Ліда, дзе захаваліся гістарычныя цэнтры і некранутыя 
касцёлы і цэрквы, збудаваныя часам яшчэ ў сярэднявеччы. Сумежжа 
Гарадзеншчыны і Меншчыны захавала 3 замкі: у Нясьвіжы, Міры, Лідзе. 
Іншыя, раскіданыя па ўсёй Беларусі, разбураныя, найбольш знакамітыя з іх – 
наваградскі і смалявіцкі каля Воршы. Цэнтральная “Літва” з Менскам мае 
таксама пагоркавы характар, захаваліся ў ёй велічэзныя лясы, пераважна 
елкавыя. Цудоўныя краявіды захоўвае даліна Нёману, асабліва ў ваколіцах 
Шчорсаў.  

На другой па велічыні рацэ Меншчыны – Віліі – збудавалі вялізнае 
вадасховішча, якое, разам з артэзіянскімі крыніцамі, забяспечвае горад пітной 
вадой. Перагарадзілі таксама невялікую Сьвіслач, стварыўшы “Мінскае мора” – 
вадасховішча пад Заслаўем, прызначанае для адпачынку і водных відаў спорту 
(хоць яны ў Беларусі да гэтага часу неразвітыя). Для нашых спартоўцаў водная 
сетка Беларусі будзе даступнай пасля адкрыцця ўсходняй часткі Аўгустоўскага 
каналу, што дасць магчымасць выплыць на Нёман, звязаны сеткай каналаў з 
Віліяй і Беразіной. 

На нізінных тэрыторыях на захад ад Менску расце Налібоцкая пушча, 
тэрыторыя вельмі інтэнсіўнага партызанства АК. Сам Менск не ёсць асабліва 
цікавым горадам, гэта штучная, амаль 2-мільённая савецкая метраполія, 
падобная да ўсіх савецкіх гарадоў. Ад старога гораду амаль нічога не 
захавалася. Да помнікаў архітэктуры належаць перадусім барочная каталіцкая 
катэдра і вельмі падобная праваслаўная – былы касцёл бернардынак. На 

старым горадзе адбудавалі толькі малую частку, званую Траецкім прадмесцем. 
Навакол Менску захавалася шмат двароў, касцёлаў, цэркваў, якія былі 
адчыненыя пасля 1991 г.  

На поўдзень ад Гарадзеншчыны, Меншчыны і Магілёўшчыны ляжыць Палессе, 
яшчэ нядаўна край дрыгвы, мокрых лясоў і лугоў. Ад запраўднага Палесся 
засталося ўжо на жаль няшмат, ад рэшты краю яго адрознівае тое, што там шмат 
маладых вёсак з актыўным будаўніцтвам. Сучаснае Палессе – гэта манатонная 
раўніна, з рэдкай сеткай дарог, якія некалі абміналі балоты. Азёр захавалася 
няшмат, з запраўднымі перлінамі балотных вадазборнікаў, як возера Выханаўскае 
каля Целеханаў. На захадзе Палесся ляжыць Берасце, брама ў Еўропу, былы 
гарнізонны горад, у якім жылі пераважна расейцы. Помнікаў там мала, трэба 
адзначыць Берасцейскую крэпасць, збудаваную ў 40-я гг. XIX ст. на месцы 
разбуранага старога гораду. Наступны важны горад – гэта цэнтр Палесся – Пінск, у 
якім савецкія ўлады ўзарвалі езуіцкі касцёл. Захаваўся аднак будынак калегіі і 
францішканскі касцёл, цяпер катэдра каталіцкіх мітрапалітаў Беларусі. Тры іншыя 
гарады Палесся, што месціліся на тэрыторыі даваеннай БССР – Слуцк, Бабруйск, 
Гомель – нецікавыя. З Слуцку савецкія ўлады і вайна вымелі ўсе помнікі 
архітэктуры, два іншыя ад пачатку былі гарнізоннымі гарадамі і ніколі не мелі 
нічога прывабнага. Паўднёва-усходняя частка Палесся – гэта закрытая тэрыторыя 
пасля чарнобыльскай катастрофы, дзе адраджаецца дзікая, першасная прырода. 

ПЕРАЕЗДЫ ПА КРАІНЕ 

У Беларусі запраўды добрыя гладкія, шырокія дарогі, з невялікім рухам 
аўтамабіляў, што дазваляе хутка і бяспечна перамяшчацца. У адрозненні ад 
усходняй Польшчы і заходняй Украіны гэтыя дарогі мінаюць населеныя 
пункты, нават малыя мястэчкі звычайна маюць добра зробленыя кальцавыя 
дарогі.  

Праўда даезд да малых вёсак крыху ўскладнены тым, што асфальтавыя 
дарогі змяняюцца на грунтовыя. Няроўнасці і ямы могуць зламаць рысоры, а ў 
сухія дні кожная машына падымае туманы пылу, які пакрывае ўсё, забівае 
вусны і нос. Аўтобусныя спалучэнні паміж гарадамі, нават невялікімі, неблагія, 
колькасць рэйсаў дастатковая, каб не было патрэбы купляць квіткі заранёў. 
Аднак транспарт звычайна састарэлы, пераважаюць “ікарусы” 80-ых. Мясцовая 
ж камунікацыя вельмі благая, рэйсаў мала, усюды натоўпы, транспарт стары. 
Праўда, ёсць яшчэ сетка прыватных мікрааўтобусаў, т.зв. “маршрутак”, але і іх 
замала. У такой сітуацыі пашырана падарожніцтва стопам за невялікую аплату. 

Чыгунка ў Беларусі рэдкая, як і ў кожнай каланіяльнай правінцыі яна 
прызначана злучаць з метраполіяй, выконвае транзітныя функцыі злучэння Расеі 
з Еўропай. У Беларусі толькі адна запраўды добрая і сучасная чыгуначная лінія, з 
двума адгалінаваннямі. Беларуская чыгунка – гэта традыцыйна “берасцейская 
чыгунка”, г.зн. транзітны кавалак з Берліна на Маскву. Ад яе ў Воршы адходзіць 

лінія на Санкт-Пецербург, так званая “віцебская чыгунка”. Другое важнае 
адгалінаванне адыходзіць у Менску на Вільню, а далей Калінінград, дзякуючы 
чаму яе значанне не памяншаецца. Іншыя лініі часцей за ўсё маюць адну каляіну, 
былі збудаваныя яшчэ ў XIX ст. Іх вельмі рэдка мадэрнізавалі і электрыфікавалі, 
хоць яны і злучаюць беларускія гарады, а таксама Беларусь і Літву, Латвію, 
Украіну, Расею ў пскоўска-бранскім кірунку, а таксама Польшчу ў беластоцкім 
кірунку. На сёння – гэта другасныя лакальныя чыгуначныя шляхі. Уся сістэма 
чыгункі падпарадкавана стратэгічным мэтам расейскай імперыі, спалучэнні 
невыгодныя, аб’яздныя, цягнікі ездзяць вельмі павольна, спыняючыся надоўга, 
стандарт вагонаў нізкі. Таму падарожжа чыгункай па Беларусі складанае і 
непрыдатнае для турысцкіх мэтаў. 

Іншая праблема, якую не заўсёды проста развязаць, – гэта брак начлежнай 
базы, якая б адпавядала паўсюдна прынятым стандартам. У кожным мястэчку, 
праўда, ёсць гатэль, прызначаны для камандзіровачных, аднак стандарты 
звычайна вельмі нізкія, нумары з лазенкамі – звычайна, вялікая рэдкасць. 
Кошты ж вельмі высокія, іншаземцы мусяць заплаціць ад 30 да 60 даляраў за 
суткі на асобу. Нідзе няма кемпінгаў, а прыдарожныя гатэлі вельмі рэдкія.  

Праўда, у турыстычных раёнах, асабліва ў паласе азёраў, на Браслаўшчыне, 
Пастаўшчыне, Мядзельшчыне, або ваколіцах Наваградку ці Гарадзеншчыны, 
дзе бывае шмат турыстаў з Польшчы, пачынаюць паўставаць першыя 
агратурыстычныя гаспадаркі, але пакуль што яшчэ нельга на іх абапіраць 
турызм. Затое вельмі танна, звычайна за 100 – 150 даляраў, можна зняць хату 
на вёсцы на ўсё лета ў вельмі прывабных для турыстаў ваколіцах. Для гэтага, 
аднак, трэба мець кантакты з мясцовым насельніцтвам. Такім чынам, 
прыватнае падарожніцтва па Беларусі надалей патрабуе мясцовых знаёмых і іх 
кантактаў. 

Так я ўяўляю сабе Беларусь, дзе правёў больш за паўтары гады, працуючы ў 
Амбасадзе, а потым часта падарожнічаў. Мяне гэтая краіна захапіла сваім жыццём 
у зусім непрыстасаваных да Еўропы ўмовах і сваёй вельмі прыгожай прыродай. 
Усё ў Беларусі звязваецца ў цэлае. Беларуская мова і культура, як асяроддзе люду 
выразна вясковага, стварае гармонію з краявідам і помнікамі мінуўшчыны. 
Беларускасць не стварыла гораду, пасля знішчэння жыдоў гітлераўцамі і 
“дэпартацыі” палякаў, гарады былі вельмі падатнымі расейскай саветызацыі, 
губляючы повязі з “каранямі”, да якіх сведамыя беларусы няспынна вяртаюцца. 

 
Павал Пшэцішэўскі – гісторык, скончыў Варшаўскі ўніверсітэт, з 1990 працаваў на 
дыпламатычнай службе ў Пецярбургу, Таліне, Мінску. У 1995-97 – аташэ па культуры 
пры Амбасадзе Польшчы ў Беларусі, у 2001-02 – віцэ-дырэктар Польскага Інстытуту ў 
Маскве. Аўтар шматлікіх артыкулаў па рэлігійнай, культурнай, грамадскай 
праблематыцы Беларусі, Расеі, Эстоніі. Працуе ў Бюро Прамоцыі і Развіцця Управы 
Сталічнага Гораду Варшавы. 

Пераклад з польскай мовы Ганны Паўлоўскай 

Сяргей Чыгрын  

ЗНАКАМІТЫЯ АСОБЫ РЭЧЫ ПАСПАЛІТАЙ 
ЯК МАТЫЎ ДА КРАЯЗНАЎЧА-ТУРЫСТЫЧНАЙ 
ДЗЕЙНАСЦІ 

 
 
Беларусы, найперш, самы любяць падарожнічаць і дзівіцца прыгажосцю 

іншых краін, а таксама ганарыцца знакамітымі людзьмі з чужых дзяржаваў. 
Хоць, як казаў некалі Аркадзь Смоліч, беларусы спрадвеку сядзяць на сваёй 
зямлі, мы любім і вандраваць, і ўмеем шчыра запрашаць да сябе гасцей. Ды і 
турыстам можам паказаць не толькі Берасцейскую крэпасць-герой, Хатынь, 
Белавежскую пушчу, але і Наваградак, Полацк, Слонім, Мір, Нясьвіж, Крэва, 
Жыровічы, Сынковічы, многія іншыя мясціны, звязаныя з жыццём і дзейнасцю 
знакамітых асобаў, якія праславілі Бацькаўшчыну на ўвесь свет. Давайце, 
прыкладам, прыгадаем постаці Рэчы Паспалітай, якія і сёння могуць зацікавіць 
у Беларусі любога турыста, скуль бы ён не прыехаў.  

Яшчэ ў другой палове XVI стагоддзя знешнепалітычныя абставіны паставілі 
рубам пытанне пра больш цеснае збліжэнне Вялікага Княства Літоўскага і 
Польскага каралеўства.  Шлях да ўніі быў даволі марудны і складаны. І 1 ліпеня 
1569 году ўсё ж паўстала Люблінская Унія. Згодна з яе пагадненнем утварылася 
канфедэратыўная дзяржава – Рэч Паспалітая. Аднак абедзве дзяржавы захоўвалі 
асобную дзяржаўную адміністрацыю, асобныя войскі з сваім камандаваннем, 
свае фінансавыя сістэмы, скарб, самастойныя судовыя і мытныя сістэмы, 
асобнае заканадаўства. Кожная з дзяржаў мела сваю дзяржаўную мову: Польшча 
– лаціну, пасля – польскую, а Вялікае Княства Літоўскае – беларускую, а з 1696 – 
польскую, хоць афіцыйныя акты вяліся на беларускай мове.  

Вялікае Княства Літоўскае і Польшча, вельмі часта ядналі свае намаганні з 
мэтай супольных ваенных дзеянняў – абароны ад варожых нападаў ці 
здзяйснення буйнамаштабных кампаній, як, прыкладам, супольных паходаў 
супраць Маскоўшчыны, Швецыі, Турэччыны.  

Адной з сама яркіх асобаў Рэчы Паспалітай быў найвыдатнейшы палкаводзец, 
які нарадзіўся на беларускай зямлі – Ян Караль Хадкевіч (1560-1621). Славу сабе 
ён здабыў яшчэ пры жыцці, атрымаўшы вялікія перамогі над шведамі і туркамі, і 
за тое, што задушыў бунт Налівайкі, які рабаваў беларускія гарады. Ян Хадкевіч 
дасягнуў усіх магчымых становішчаў у кіраўнічай герархіі дзяржавы – ён быў 
старастам жамойцкім, віленскім ваяводам, палявым, а затым вялікім гетманам 
літоўскім, галоўным начальнікам усіх войскаў Рэчы Паспалітай, радцам Вялікай 
Рады Княства і сенатарам Рэчы Паспалітай. Як пісаў гісторык Міхась Чарняўскі ў 
сваёй кнізе “Правадыр крылатых вершнікаў”, кароль абдорваў свайго палкаводца 
Яна Хадкевіча ўшанаваннямі і годнасцямі, а таксама шматлікімі зямельнымі 

ўладаннямі. Дзівіліся поспехам ваяра Хадкевіча валадары блізкіх і далёкіх краёў. 
Мастакі малявалі яго партрэты, карціны з выявамі пераможных бітваў. 
Праслаўлялі Яна Хадкевіча каталіцкі дзеяч і прамоўца Пётра Скарга і лацінамоўны 
паэт Мацей Сарбеўскі. Перамозе ў Хоцінскай бітве прысвяціў паэму “Асман” 
харвацкі паэт пачатку XVII стагоддзя Іван Гундуліч.  

У войнах Рэчы Паспалітай супраць Масковіі і татараў удзельнічаў яшчэ адзін 
слынны сын нашай Бацькаўшчыны – Казімір Семяновіч (1600-1651). Ён усё 
жыццё вывучаў артылерыю і піратэхніку. У 1650 годзе ў Амстэрдаме Казімір 
Семяновіч выдаў кнігу “Вялікае мастацтва артылерыі” на лацінскай мове. У ёй 
ён падрабязна напісаў пра гарматы розных відаў, даў тлумачэнне, як правільна 
выбраць калібр, як атрымаць патрэбны сплаў металаў і добры порах. Асобны і 
найкаштоўнейшы раздзел быў прысвечаны ракетам. Так што беларус Рэчы 
Паспалітай Казімір Семяновіч першым у свеце вынайшаў шматступеневую 
ракету, а не расейскі  вучоны Цыялкоўскі, як нас вучылі ў школе. 

Зоркай першай велічыні на небасхіле палітычнай гісторыі Беларусі і ўсёй 
Рэчы Паспалітай быў Леў Сапега (1557-1633). У 1584 годзе ён узначаліў 
надзвычай адказнае пасольства ў Маскву, у часе якога выявіў неардынарныя 
дыпламатычныя здольнасці і дамогся падпісання вельмі выгоднага для 
Беларусі “вечнага міру”, за што і быў у 1585 годзе прызначаны на пасаду 
падканцлера. Леў Сапега добра разумеў, што дзяржава магутная тады, калі 
жыве па мудрых законах. Таму пад яго кіраўніцтвам у 1588 годзе быў напісаны 
і прыняты Статут Вялікага Княства Літоўскага – кніга, дзе былі збертыя ўсе 
законы нашай былой вялікай дзяржавы. За свае грошы ў Вільні Леў Сапега 
выдаў гэты Статут. Дарэчы, у Слоніме адна з плошчаў носіць яго імя.  

У рыхтоўлі Статута Вялікага Княства Літоўскага Льву Сапегу чынна дапамагаў 
і дзяржаўны дзеяч Астафей Валовіч (1520-1587), які нарадзіўся на Гарадзеншчыне. 
Ён узначальваў Дзяржаўную канцылярыю, удала праводзіў замежную палітыку 
Беларускага гаспадарства, вёў беларускае войска да перамогі над Масковіяй у часы 
Полацка-Інфлянцкай вайны. А яшчэ Астафей Валовіч быў шчодрым мецэнатам. 
Яго падтрымкай карысталіся ведамыя гуманісты-рэфарматары Сымон Будны 
(1530-1593) і Васіль Цяпінскі (1530-1600).  

Цягам амаль 30-гадовай творчай дзейнасці з-пад пяра Сымона Буднага 
выйшлі кнігі “Катэхізіс”, “Апраўданне грэшнага чалавека перад Богам”, 
пераклады Бібліі, Апокрыфаў, Новага Запавету 1574 году і многія іншыя. Як 
гуманіст і прыхільнік разняволення чалавека, Сымон Будны крытыкаваў 
тыранію, адмаўляў цэнзуру, абураўся фактамі фізічнай расправы над 
іншадумцамі. 

Заслуга Васіля Цяпінскага перад гісторыяй і беларускім народам у тым, што ён 
на поўны голас заявіў пра патрэбу развіцця навукі, літаратуры, культуры на роднай 
беларускай мове, заклікаў пашыраць на ёй Слова Божае. Ахвяруючы сваімі 
сродкамі, Васіль Цяпінскі заклаў друкарню і выдаваў у ёй кнігі Новага Запавету. У 
прадмове да выданага ім на беларускай мове “Евангелля” (каля 1580) Васіль 
Цяпінскі адзначаў, што “зацный, славный, довстипный” народ беларускі мае 

даўнія і багатыя гістарычныя і культурныя традыцыі. Цяпінскага заўсёды 
непакоіла “езыка своего славного занедбане”, і ён заклікаў “великих княжат”, 
паноў, духавенства да развіцця нацыянальнай культуры, адукацыі на роднай мове. 

Імя Язэпа Руцкага (1574-1637), які нарадзіўся на Наваградчыне і атрымаў 
бліскучую адукацыю ў універсітэтах Прагі, Вюрцбургу, Рыму, было ахутана 
легендамі. Уніяцкі мітрапаліт, заснаваннік Базыльянскага Ордэну, выдатны 
пісьменнік, педагог, прапаведнік, ён валодаў велізарнай уладай, меў сталыя 
кантакты з еўрапейскімі манархамі, Папам Рымскім, істотна ўплываў на 
вонкавую і ўнутраную палітыку Вялікага Княства Літоўскага.  

Гістарычныя вынікі шматграннай чыннасці Язэпа Руцкага і яго ўплыў на 
ўніяцкую традыцыю досыць значныя. Як піша гісторык Іван Саверчанка, ён 
належаў да ліку тых дзеячаў уніяцтва, якія арыентаваліся на нацыянальную 
ліцьвінскую (беларускую) культуру, няспынна клапаціліся пра тое, каб 
Хрыстова Царква стала запраўдным выяўленнем народнага духу. Таму зусім 
невыпадкова паслядоўнікі Язэпа Руцкага ў 1794 годзе выступілі на баку 
паўстанцаў і разам з жаўнерамі Якуба Ясінскага, Міхала Клеафаса Агінскага, 
Стафана Грабоўскага мужна змагаліся супраць маскоўскай няволі. 

Значную ролю ў царкоўным і грамадска-палітычным жыцці Рэчы 
Паспалітай адыгралі Афанасій Філіповіч (1595-1648), Мялецій Сматрыцкі 
(1572-1633) і Ясафат Кунцэвіч (1550-1623). Мялецій Сматрыцкі быў аўтарам 
“Граматики славенскія правильное синтагма”, якая на доўгія гады была ў 
Усходняй Еўропе “вратами учёности” для многіх юнакоў. Ясафат Кунцэвіч – 
уніяцкі царкоўны дзеяч Рэчы Паспалітай. Заснаваў навіцыят пры Быценскім 
манастыры, аднавіў царкву і манастыр у Жыровічах, адбудаваў Сафійскі сабор 
у Полацку. 22 красавіка 1867 году Папа Пій IX абвесціў Кунцэвіча святым. 

Спіс знакамітых асобаў Рэчы Паспалітай можна яшчэ доўжыць і доўжыць. 
Яны займаюць значнае месца ў гісторыі нашай Бацькаўшчыны. Пра некаторых 
напісаны ўжо кнігі, артыкулы, іх імёнамі названы вуліцы, іншым пастаўлены 
помнікі. Тым не менш, працы па даследаванні іх жыцця і дзейнасці для 
краязнаўцаў і гісторыкаў у Беларусі шмат. Бо мінулае беларускага народу  
дагэтуль грунтоўна не даследавана, падаецца тэндэнцыйна, трымаецца за “сямю 
пячаткамі”, асабліва гэта датычыць звестак пра знакамітых асобаў, якія стваралі 
нашу і сусветную гісторыю. Таму менавіта краязнаўству сёння належыць у 
першую чаргу вялікая роля ў фармаванні самасведамасці, патрыятызму і 
культуры чалавека. Нашага чалавека! Тады да нас і часцей будуць ехаць 
турысты, каб больш даведацца пра вялікіх асобаў былой Рэчы Паспалітай.  

 
Сяргей Чыгрын – пісьменнік, гісторык, краязнавец, журналіст. Жыве ў Слоніме, працуе 
намеснікам галоўнага рэдактара “Газеты Слонімскай”. Сябра Саюзу беларускіх 
пісьменнікаў і Беларускай Асацыяцыі Журналістаў. Выдаў 8 кніг па краязнаўча-
гістарычнай і літаратурнай тэматыцы, аўтар шматлікіх публікацый у беларускім і 
замежным друку. 

Эльжбэта Маршалэк 

АДУКАЦЫЙНАЯ ФУНКЦЫЯ ТУРЫЗМУ 
Ў ПОЛЬСКАЙ ШКОЛЕ 

 
 
Адукацыйную дзейнасць польскай школы вызначаюць два важныя 

дакуманты: Школьная навучальная праграма і Выхавальная праграма 
школы, у якой змяшчаюцца мэты і дзеянні выхавальнага характару і якая 
рэалізуецца ўсімі настаўнікамі. Абодва гэтыя дакуманты складаюць адно цэлае 
і акрэсліваюць выхавальную стратэгію кожнай школы. 

У выхавальным працэсе асаблівая вага надаецца ўсебаковаму развіццю 
асобы – фізічнай, эмацыйнай, інтэлектуальнай сферам, волі і духоўнай сферы, а 
таксама грамадскаму і маральнаму развіццю.  

Нашы асноўныя выхавальныя мэты – гэта развіццё фізічных здольнасцяў, 
узмацненне здароўя, навучанне жыць у групе, шыранне зацікаўленняў, уменне 
ставіць і дасягаць мэты, пазнаванне здабыткаў культуры, развіццё працавітасці, 
абавязковасці і стабільнасці, патрыятызму і да т. п. 

Гэтыя мэты дасягаюцца праз змест праграмы, методыку навучання, а 
таксама адпаведныя веку вучняў выхавальныя формы і метады. Важную ролю 
ў дасягненні пастаўленых мэтаў грае школьны турызм. Прымаецца, што ўдзел 
дзяцей і моладзі ў розных формах турыстычнай актыўнасці мусіць быць 
неад’емным элементам працэсу адукацыі на ўсіх роўнях навучання, 
пачынаючы ад дзіцячага садку і да гімназійнай і сярэдняй адукацыі. 

У школьным турызме галоўную ролю мае краязнаўчы турызм1, які выконвае 
шмат грамадскіх функцый, у тым ліку выхавальную2. Дзеці і моладзь, якія 
удзельнічаюць у краязнаўчых экскурсіях, навучаюцца новай ролі, пазнаюць 
новыя культурныя каштоўнасці. Адкрываюцца таксама новыя маральныя 
вартасці, прыкладам, патрэба аховы навакольнага асяроддзя.  

Наступнай важнай грамадскай функцыяй краязнаўства ёсць адукацыйная 
функцыя, гэта значыць веданне навакольнай грамадскай і прыроднай сітуацыі ў 
маштабе краіны, рэгіёну, мясцовасці. Вучні ў гэтым працэсе здабываюць пэўны 
багаж ведаў, уменняў і навыкаў. Такія грамадскія функцыі краязнаўства 
залежаць адно ад аднога і дапаўняюць сябе. Акрамя краязнаўства важную ролю 

                                                 
1 „Краязнаўства” – гэта грамадскі рух, які імкнецца збіраць і папулярызаваць ўсе веды (геаграфічныя, 
гістарычныя, этнаграфічныя і г.д.) аб краі ці рэгіёне паміж іншым праз арганізаванне экскурсій. 
Краязнаўства набліжаецца да турыстыкі з выразным пазнавальна-дыдактычным характарам”, Wielka 
Encyklopedia Powszechna 1995 r. 
2 Функцыя выхавання разумеецца як сукупнасць уплываў і ўздзеянняў, якія кшталтуюць чалавека і 
рыхтуюць яго да жыцця ў грамадстве. W. Gaworecki, Turystyka, PWE Warszawa 2003. 

ў працэсе адукацыі і выхавання грае прафесійны турызм, асабліва пешы, на 
роварах, водны.  

Галоўнымі формамі рэалізацыі турыстычнай праграмы ў польскіх школах 
ёсць выяздныя экскурсіі, заняткі і практыкаванні. Школьная базавая праграма 
прадугледжвае іх рэалізацыю ў межах так званых міжпрадметных сцежак. Гэта 
экалагічная, рэгіянальная, аздараўляльная адукацыя. 

Праграма міжпрадметных сцежак (перадусім на ўроках прыродазнаўства, 
геаграфіі, гісторыі, польскай мовы, фізікі і выхаваўчых гадзінах) апрацоўваецца 
супольна з усім калектывам настаўнікаў і рэалізоўваецца не толькі ў час 
заняткаў, а таксама на згаданых выяздных экскурсіях3 і занятках. 

Школьная экскурсія дае мажлівасць выкарыстоўваць актыўныя метады 
навучання, выконваючы адначасна важную краязнаўчую функцыю. Падобную 
ролю граюць палявыя заняткі і практыкаванні, хоць назіранне даследваных 
з’яваў і працэсаў абмежавана часам працягласці ўроку. Кожная школа стварае 
сваю канцэпцыю рэалізацыі праграмы турыстычнай адукацыі дзяцей і моладзі. 
Для яе рэалізацыі яны мусяць атрымаць згоду бацькоў, якія забавяжуцца ўзяць 
на сябе кошты планаваных экскурсій. Большасць праграмаў турыстычнай 
адукацыі прымае, што спярша вучань пазнае бліжэйшае наваколле, г.зн. свой 
горад і мясцовасць. На наступным этапе – найбольш значныя месцы ў рэгіёне, і 
ў канцы – ў Польшчы. 

Цікавай формай турыстычнай адукацыі ёсць летнікі і зімнікі. З-за браку 
фінансаў для іх арганізацыі школы пакідаюць гэтую справу бацькам, турбюро і 
грамадскім арганізацыям. Часта класы для рэалізацыі турпраграмы ствараюць 
свой фонд, збіраючы грошы дзякуючы здачы макулатуры, продажы сваіх 
вырабаў на школьных кірмашах і г.д. 

Дадатковай формай турысцкай адукацыі ў школах ёсць пазакласныя заняткі, 
у час якіх вучні шыраць свае веды і досвед у галіне краязнаўства. Гэта 
школьныя гурткі, прыкладам, геаграфічныя, гістарычныя, экалагічныя і г.д.  

Вялікую ролю ў працэсе развіцця турыстычнай адукацыі сярод дзяцей і 
моладзі адыгрываюць арганізацыі і таварыствы, якія супрацуюць з школамі. 
Гэта: Польскае турыстычна-краязнаўчае таварыства (ПТКТ), Звяз польскага 
харцэрства (ЗПХ), Звяз харцэрства Рэчы Паспалітай (ЗХР), Марская і рачная 
ліга, Ліга аховы прыроды. ПТКТ апякуецца школьнымі турыстычна-
краязнаўчымі гурткамі. Ладзіць выезды, паходы, конкурсы. Стварае для вучняў 
магчымасць здабыцця турыстычных значкоў. 

Багатую прапанову розных форм турысцкай адукацыі мае таксама ЗПХ і ЗХР. 
Харцэрская методыка прадугледжвае мажлівасць вядзення турыстычных 

                                                 
3 Школьная выяздная экскурсія – гэта мэтавы, спланаваны выезд паза месца жыхарства з мэтай вядзення 
тэрытарыяльных назіранняў з адукацыйнымі, выхавальнымі і адпачынкавымі элементамі. E. Świtalski, 
Szkolne Koła Geografii i turystyczno-krajoznawcze WSiP, Warszawa 1985 r. 

каманд, здабыцця навыкаў прафесійнага турызму, арганізуе летнікі і зімнікі. 
Акрамя таго дае магчымасць зухам4 і харцэрам здабываць турыстычныя 
майстэрствы. На жаль, усе прапанаваныя выезды ці семінары мусяць у значнай 
ступені аплочвацца бацькамі.  

Асабліва прывабныя марскія рэйсы па марах і акіянах, арганізаваныя 
Польскім навігацыйным звязам і прыватнымі аматарамі. На караблях “Шапэн” 
і “Пагорыя” рэалізуецца праграма “Школа на моры”. Моладзь плыве разам з 
настаўнікамі ў рэйс на некалькі месяцаў, падчас чаго выконвае школьную 
праграму навучання. Аднак такая прыгода выпадае не многім – толькі тым, хто 
гэта асаблівым чынам заслужыў або каму вандроўку прафінансавалі бацькі. 

Асобна трэба адзначыць адукацыйную сцежку “Адукацыя рэгіёну – 
культурная спадчына ў рэгіёне” для базавых школаў і гімназій. У базавых 
школах яна выконваецца як модуль у межах адукацыйнай сцежкі “Выхаванне 
да жыцця ў грамадстве”, у гімназіі рэгіянальная адукацыя ёсць асобнай 
міжпрадметнай сцежкай. 

У базавых школах яе галоўныя мэты: 
1) пазнанне бліжэйшага наваколля і спецыфікі свайго рэгіёну. 
2) развіццё сямейных каштоўнасцяў, звязаных з культурнымі каштоўнасцямі 

мясцовай супольнасці. 
3) развіццё патрыятызму, звязанага з тоеснасцю рэгіянальнай культуры. 
У гімназіі і ў сярэдняй школе веды пра культуру рэгіёну пераказваюцца ў 

звязку з нацыянальнай культурай. Звяртаецца ўвага на патрэбу стварэння 
блізкіх повязяў з лакальным і рэгіянальным асяроддзем. Іншай мэтай ёсць 
развіццё ведаў пра гісторыю рэгіёну ў звязку з традыцыямі сваёй сям’і. 

Для настаўнікаў Заходняга памор’я дапаможнай у рэгіянальнай адукацыі 
можа быць кніга Э. Маршалэк “Мой рэгіён Заходняе памор’е”. Змест і 
практыкаванні кнігі адпавядаюць мэтам рэгіянальнай адукацыі. Заходняе 
памор’е паказана як “малая радзіма”, якую варта спазнаць і палюбіць. Выданне 
дазваляе зразумець наколькі важна пазнанне не толькі культурнай спадчыны 
Польшчы, але таксама і сваёй “малой радзімы”.  

Для ажыўлення і палягчэння засваення праграмнага матэрыялу быў 
створаны герой кнігі – Павал, праваднік па яе старонках. Сваю прэзентацыю 
Павал пачынае са словаў “Я жыву ў Шчэціне, сталіцы Заходняга памор’я, і 
запрашаю цябе ў вандроўку па краіне, у якой жыву. Абяцаю паказаць 
найпрыгажэйшыя яе мясціны і помнікі. Убачыш, што гэта варта таго”.  

Першую вандроўку Павал пачаў з шпацыру па горадзе і рыхтоўлі спісу 
назваў вуліц, па якіх хадзіў. Ён дапоўніў спіс назвамі, якія прачытаў на плане 
гораду. Затым пагрупаваў іх і адказаў на пытанні, змешчаныя ў табліцы.  

                                                 
4 Будучыя харцэры, малодшага школьнага веку (заўв. перакл.) 

Вось фрагмент задання, якое выканаў Павал і да якога запрашае чытача: 
 

Назвы вуліц,  
аб’яднаныя ў групы 

З чым яны звязаныя? Якія заданні яны 
выконваюць, на твою 

думку, сёння? 
1. Барніма, Сторрады, 
Багуслава, Рацібора, 
Балеслава 
Крывавуснага, 
Балеслава Хробрага, 
Мешка I 

1. З славянскімі 
імёнамі паморскіх 
князёў і князёў і 
каралёў Польшчы. 

 

1. Нагадваюць пра 
гісторыю Заходняга 
памор’я, у якім я жыву. 

2. Матэйкі, Міцкевіча, 
Канапніцкай, 
Каперніка, Снядэцкіх, 
Тэтмаера, Шапэна 

2. З прозвішчамі 
славутых палякаў. 

 

2. Аддаюць гонар і 
захоўваюць памяць пра 
вялікіх палякаў, 
знакамітых у музыцы, 
навуцы, мастацтве, 
літаратуры і г.д. 

3. 3 Мая, 11 Лістапада, 5 
Ліпеня, 26 Красавіка, 
Монтэ Касіна, Ахвяраў 
Асвенцыма, 
Вызвалення 

3.  З важнымі 
гістарычнымі 
падзеямі. 

3. Аддаюць чэсць і 
захоўваюць памяць пра 
важныя для нашай 
бацькаўшчыны, рэгіёну, 
гораду гістарычныя 
падзеі. 

4.  Тапольная, Вербная, 
Квятовая, Ружаная, 
Сасновая 

4.  З назвамі раслін, 
траваў, дрэваў, якія 
раней або цяпер 
раслі на вуліцах. 

4. Робяць раён з назвамі 
кветак і дрэваў больш 
вясёлым, прыязным 
чалавеку і прыродзе.  

 
Пасля выканання гэтага задання вучань усведамляе, што выбар назваў вуліц 

невыпадковы, што ён адсылае да гісторыі рэгіёну і краіны, да навакольнай 
прыроды. 

Сярод многіх пытанняў, якія задаюцца ў час падарожжа па “малой радзіме”, 
былі пытанні пра гісторыю гораду, важныя падзеі, архітэктурныя помнікі і 
іншыя цікавыя для турыстаў месцы, прыкладам: 
– Паспрабуй знайсці сляды сярэднявечнай забудовы гораду. 
– Апішы, што ты адкрыў. 
– У якім стане гэтыя аб’екты? 
– Хто іх выкарыстоўвае? 
– Ці побач з тваім месцам жыхарства ёсць месцы нацыянальнай памяці? 

Якія? 
– Якіх вялікіх людзей нарадзіла твая зямля ў мінулыя часы і ў сучаснасці? 
– Чым яны заслужылі славу? 

Адно з заданняў – назіранне за аб’ектамі, бачнымі з вокнаў свайго дому і 
шпацыр па ваколіцы. Непасрэднае назіранне дазволіць вучням апісаць сваё 
наваколле і вызначыць тыпы краявідаў у рэгіёне. 

Сваю вандроўку праваднік Павал заканчвае словамі: “Цяпер мы ёсць 
гаспадарамі гэтай зямлі. Гэта мы мусім адказваць за Заходняе памор’е і 
будаваць яго будучыню”. 

Адсюль пытанні, задаваныя ў канцы: 
– Які твой удзел у стварэнні гісторыі? 
– Тваёй сям’і?  
– Тваёй школы?  
– Твайго  гораду? 
– Што б ты хацеў яшчэ зрабіць для свайго рэгіёну, сваёй “малой радзімы”? 

Такім чынам праграма турысцкай адукацыі ў польскай школе мае багаты 
змест і цікавыя формы рэалізацыі. Можна сцвярджаць, што турызм у польскай 
школе ўспрымаецца як важны элемент у працэсе выхавання і навучання дзяцей 
і моладзі. 

 
 
 

Эльжбэта Маршалэк – рэктар Вышэйшай эканамічна-турыстычнай школы ў Шчэціне, 
кандыдат эканамічных навук, віцэ-старшыня Галоўнай рады Марской і Рачной Лігі. 
Аўтарка шматлікіх кніг і публікацый пра Заходнее Памор’е і раку Одра, спецыялістка ў 
галіне геаграфіі і турызму, а таксама ў дыдактычна-выхаваўчай сферы, арганізатарка 
турыстычных экспедыцый і міжнародных конкурсаў.  

 
Пераклад з польскай мовы Ганны Паўлоўскай 

Ян Савіцкі 

БЕЛАРУСКІ ДОСВЕД КРАЯЗНАЎСТВА 
ЯК АДУКАЦЫІ ДЛЯ НАСЕЛЬНІЦТВА 

 
 
Краязнаўства належыць да аднаго з старажытнейшага і апрабаванага сродку 

народнай педагогікі. Гэты сродак сфармаваўся задоўга да таго, як узнік сам 
тэрмін “краязнаўства” і мае свае пачаткі яшчэ ў першабытным грамадстве, як 
умова фармавання і развіцця беларускага этнасу ў спецыфічных гістарычных і 
прыродна-геаграфічных умовах. Адным з першых сродкаў краязнаўства стала 
матчына слова на глебе бытавання вуснай народнай творчасці. Галоўным 
чынам казкі, міфалогія, абрадавыя гімны, казанні і быліны ядналі першых 
насельнікаў Беларусі ў адзіную супольнасць з сваёй гісторыяй і культурай. 

Асноўным сродкам тагачаснага краязнаўства стала знаёмства і вывучэнне 
прыродных умоваў святых і гістарычных мясцін, звязаных з гістарычным 
эпасам. Гераічны эпас, які найперш выхоўваў патрыятызм прадстаўлены не 
толькі вялізнай колькасцю арыгінальных казак пра асілкаў, але і значным 
зборам песень гістарычнага зместу, паданняў, былін, у якіх расказвалася пра 
мінулыя войны, паўстанні, розныя мясцовыя падзеі. Гэта выхоўвала такія рысы 
характару як патрыятызм і гонар за гераічныя справы. 

Краязнаўству належыць і ўтварэнне першых гістарычных калекцыяў і 
збораў, якія адыгрывалі значную ролю ў фармаванні нацыянальнай сведамасці 
тагачаснай моладзі. Першакрыніцамі па краязнаўстве ёсць летапісы. Шмат 
пытанняў да краязнаўцаў змяшчае і Слова аб палку Ігаравым. Спалучэнне 
краязнаўчага матэрыялу з мастацкім словам дзеячаў беларускага адраджэння 
спрыяла ўтварэнню грамадзянскай супольнасці і дзякуючы ёй класаваму міру. 
Пасля паўстання 1863-64 гг. беларускі край і яго гісторыя пачынаюць 
вывучацца навукова і як вынік гэтага – з’яўленне ў 1882 годзе трэцяга тому 
“Живописной России”, прысвечанай літоўскаму і беларускаму Палессю. 
Нягледзячы на прарасейскасць гэтага выдання, у ім упершыню была паказана 
самабытнасць краю і яго насельнікаў. Як гэта не парадаксальна, але 
“западнорусская” шавіністычная тэорыя, адмаўляючая Беларусі і яе народу ў 
самастойнасці, даведзеная яе заўзятым прыхільнікам М. Каяловічам (1828-91) 
да свайго лагічнага завяршэння яшчэ больш абудзіла цікавасць да беларускага 
краязнаўства і практычна, як псеўданавуковая тэорыя раструшчылася аб 
беларускую рэчаіснасць. Дзякуючы нясведамаму і сведамаму выкарыстанню 
краязнаўчых ведаў, беларусы, часам не ўсведамляючы сваю нацыянальную 
прыналежнасць, утварылі сваю этнакультуралагічную супольнасць – 
“тутэйшыя”, якая праз грамадзянскую супольнасць атаясамлівалася і 
адпавядала “ліцьвінам”. “Тутэйшасьць і ліцьвінства” не дазволілі асіміляваць 
беларускі край, як у мінулым, так і ў будучым. 

Бальшавіцкая таталітарная сістэма на Беларусі разглядала краязнаўства як 
частку свае ідэалагічнай работы. У заданні краязнаўства ўходзілі якраз тыя 
функцыі, якія яму аб’ектыўна неўласцівыя: класавае змаганне, самаахвярнасць 
камунізму праз патрыятызм да бальшавіцкага ўраду, скасаванне нацыянальнай 
адметнасці, ваёўны месіянскі камунізм на ўвесь свет, усведамленне сваёй 
Радзімы толькі як СССР. 

Прымусовая калектывізацыя вёскі ізалявала сялянскую сям’ю ад “савецкай 
цывілізацыі”. Вясковая сям’я да пачатку 60-х гадоў ХХ стагоддзя заставалася 
каталізатарам педагагічных традыцый. Нават вырваўшыся з бальшавіцкага 
прыгону ў горад, моладзь не траціла эканамічныя і этнакультурныя повязі з 
малой Радзімай.  

Запраўдны краязнаўчы рух за савецкім часам у навучальных установах 
здзяйсняўся аматарамі-саматужнікамі амаль паўлегальна пад прыкрыццём 
афіцыйнага дзяржаўнага краязнаўства. У сістэме сярэдняй адукацыі 
краязнаўства было прадстаўлена практычна ў адзінай форме – экскурсійна-
турыстычнай. Пераважна гэта былі тэматычна-планавыя выезды аднадзёнкі ў 
месцы баявой і працоўнай славы. Прыкладам, выезды ў “Брэсцкую крэпасць-
герой”, у “Горад-герой Мінск”. Галоўным чынам было паказана гарадское 
новазбудаванне, радзей былі вандроўкі ў Мір, Нясьвіж, Наваградак. А вось 
паездка на шклозавод “Нёман” з’дзяйснялася яшчэ ў малодшых класах. Шмат 
разоў за школьную вучобу ў маім горадзе дзеці наведвалі Баранавіцкі 
краязнаўчы музей, дзе ў шматлікіх залах на свае вочы маглі даведацца пра 
перавагу савецкай сістэмы. 

У школах дзеілі гісторыка-краязнаўчыя і турыстычныя гурткі, якія 
фактычна асвойвалі для дзіцячага розуму савецкую эпоху. Паўсюдна былі 
дзіцячыя турыстычныя базы, якія канкрэтна займаліся турызмам і адаптацыяй 
зноў жа савецкай рэчаіснасці для моладзі. Мэты краязнаўчага руху добра 
акрэслены былі ў Палажэнні аб краязнаўчым руху вучнёўскай моладзі і 
школьнікаў “Мой край”. Там даводзілася, што “краязнаўчы рух вучнёўскай 
моладзі і школьнікаў прадаўжае лепшыя пачаткі, ідэі і экспедыцыі “Мая 
Радзіма – СССР”, адной з першых мэтаў краязнаўчага руху было “выхаванне 
вучнёўскай моладзі і школьнікаў на прыкладзе жыцця і дзейнасці Леніна, 
выдатных дзеячаў дзяржавы, на рэвалюцыйных, баявых і працоўных 
традыцыях КПСС і савецкага народу”.  

Пад гэтаю маркаю беларускімі патрыётамі вялася і запраўдная краязнаўчая 
праца сярод моладзі. Падчас гарбачоўскай перабудовы краязнаўства стала 
асноўным рухавіком адраджэння нацыянальнай сведамасці. Варта сказаць, што 
амаль усе палітычныя дзеячы – змагары за незалежнасць Беларусі, яе 
нацыянальнае адраджэнне і дэмакратызацыю атрымалі загартаванне 
краязнаўствам. 

У аснову такіх нефармальных моладзевых аб’яднанняў, як менская 
“Талака”, гарадзенская “Паходня”, баранавіцкія “Усходкі” было пакладзена 
краязнаўства. Так яно жывою повяззю стагоддзяў узбуйніла і сфармавала 

дэмакратычна-адраджэнскую палітычную супольнасць у найноўшай гісторыі 
Беларусі. 

Абвешчанне суверэнітэту Рэспублікі Беларусь абяцала спраўдзіць 
краязнаўства, як рухавік станаўлення нацыянальнай і грамадзянскай 
супольнасці Беларусі і інтэграваць яе ў сусветную цывілізацыю. За кароткі час 
запраўднага Беларускага суверэнітэту было створана нямала цудоўнай 
літаратуры па методыцы краязнаўства, выданы шматлікія энцыклапедычныя 
даведнікі і мастацкія альбомы, праведзены розныя канферэнцыі  і семінары з 
краязнаўчай тэматыкай. 

Тым не менш усё ж адчуваецца неадпаведнасць паміж роўнем навукі пра 
краязнаўства, яе сучасным патэнцыялам нават на раённай ступені развіцця і 
практыкай прымянення ў адукацыйных установах, запатрабаванасцю 
грамадствам. І на тое ёсць свае прычыны, якія цалком дастасоўваюцца да 
праблем беларускай гістарычнай навукі.  

Найперш, распачаты знізу краязнаўчы рух праводзіўся ў адукацыйнай 
сферы зверху рукамі тых, хто нядаўна бэсціў і душыў усё беларускае. У 
шматлікіх рэкамендацыях вярхі не хацелі бачыць сутнасці самога краязнаўства, 
яго мэтаў і заданняў. Краязнаўчую адукацыю ў навучальных установах 
падмянілі стварэннем “краязнаўчай вертыкалі”, накшталт піянерскай 
арганізацыі.  

Па-другое, на месцах краязнаўчы рух трапіў не ў рукі людзей апантаных 
краязнаўствам, а адміністрацыі школ і гарана. Бальшыня з гэтых 
адміністратараў не хацела і не ўмела адчуць і зразумець краязнаўства, як 
сродак адукацыі, баялася выявіць самастойнасць, вычэквала, а часам і адкрыта 
супраціўлялася і псавала краязнаўчую працу. Краязнаўства ў адукацыйна-
выхаваўчым працэсе ператварылася ў чарговую фармальнасць.  

Па-трэцяе, шмат людзей, апантаных шчыра краязнаўствам, на справе сталіся 
няздольнымі да арганізацыйнай практыкі з дзецьмі. Рупліўцы беларускай 
старасветчыны часам былі няздольнымі трансфармавацца ў новыя, больш 
складаныя і адказныя ўмовы працы ў грамадстве “пераходнага тыпу”. Іх 
дзейнасць мела лакальны (прышкольны) характар. У бальшыні яны не мелі 
стасункаў і супрацы з сваімі аднадумцамі.  

Па-чацвёртае, часам праца краязнаўцаў выходзіла за межы іх 
патэнцыяльных магчымасцяў. Замест таго каб імкнуцца прыцягнуць увагу 
шырокага кола грамадскасці да блізкага турызму, г.зн. простых турыстычных 
вандровак па родным краі, і праз іх спрыяць выхаванню грамадзянскіх якасцяў 
чалавека, адраджэнню нацыянальнай сведамасці беларусаў, яны імкнуліся 
адразу ахапіць неабсяжнае. Адсюль катастрафічны брак сродкаў і вольнага 
часу. 

Па-пятае, калі краязнаўчая адукацыя ў навучальных установах значна 
спазнялася ад метадычна-навуковых распрацовак, то краязнаўства, як духоўная 
патрэба для шырокіх колаў грамадства, практычна было неразвітае. Таму 

працэс школьнага краязнаўства застаўся не замацаваным у грамадстве, як 
усеагульны працэс. 

Трэба адзначыць і той факт, што педагогіка засталася цалком савецкай, яна 
жыла не па прынцыпе “гэта можна, а гэта не”, а па прынцыпе “гэта трэба, а гэта 
нельга”. Таму наша педагогіка зачаравана. Яна знаходзіцца ў “шкляной труне”, 
за сценамі, якой свет жыве сваім жыццём. Краязнаўства заснула разам з 
педагогікай. 

Дэнацыяналізацыя і расеізацыя, згортванне суверэнітэту, фармаванне 
сведамасці сучасных беларусаў адлегласцю ад вызвалення Беларусі ад 
гітлераўскіх акупантаў, усталяванне постбэсэсэраўскага семантычнага 
асяроддзя, утварэнне культу адзінай (“правільнай і чэснай”) асобы загнала 
краязнаўства па сутнасці ў умовы падполля. 

Краязнаўча-турыстычны рух у сістэме постсавецкай сярэдняй адукацыі 
здзяйсняецца ў наступных формах: гісторыка-краязнаўчая (літаратурная) – 
гурток, гісторыка-краязнаўчыя вандроўкі, школьныя гісторыка-краязнаўчыя і 
літаратурныя музеі, станцыі юных турыстаў. 

У сістэме школьнай адукацыі ёсць гарадскі (раённы) штаб краязнаўчага 
руху, які адпаведна ёсць структурай абласнога краязнаўчага штабу, які сваім 
парадкам падпарадкоўваецца рэспубліканскаму. Школьны штаб краязнаўчага 
руху кіруецца па загадзя зацверджаным міністэрствам адукацыі плане. У раду 
школьнага краязнаўчага штабу ўходзяць прадстаўнікі адміністрацыі школы, 
бацькоўскага камітэту, настаўнікі і вучні. 

На школьны штаб краязнаўчага руху ўскладзены заданні рэалізацыі 
адпаведных дырэктываў-загадаў і рэкамендацый з улікам наяўных 
магчымасцяў. Сярод іх: камплектаванне турыстычна-краязнаўчых атрадаў, 
груп з ліку вучняў і зацверджанне іх кіраўнікоў; удзел у школьных, 
агульнагарадскіх і абласных турыстычна-краязнаўчых мерапрыемствах 
(вечарыны, конкурсы, канферэнцыі, злёты і г. д.); арганізацыя прапаганды 
турыстычна-краязнаўчага руху праз школьны друк і радыё; распрацоўка 
маршрутаў і тэматыкі вандровак і абагульненне зробленай працы. Звычайна, 
агульнашкольныя, гарадскія і абласныя турыстычна-краязнаўчыя 
мерапрыемствы абмяжоўваюцца адзінкавымі мерапрыемствамі. 

Гісторыка-краязнаўчыя школьныя вандроўкі розняцца як сваім зместам, так 
і арганізацыяй. Па змесце вандроўкі (экскурсіі) падзяляюцца на аглядныя 
(шматпланавыя) і тэматычныя. У аглядных выкарыстоўваецца як сучасны так і 
гістарычны матэрыял, які складаецца ў мноства падтэмаў. 

Тэматычныя вандроўкі прысвечаны раскрыццю канкрэтнай тэмы. 
Тэматычныя экскурсіі класіфікуюцца ў залежнасці ад гістарычнага перыяду і 
ад галіны ведаў – археалагічныя, этнаграфічныя, літаратурныя і г. д.  

Па спосабе перамяшчэння вандроўкі бываюць пешаходнымі, з выкары-
станнем розных відаў транспарту, альбо камбінаванымі. Асаблівасцю 
краязнаўчых вандровак ёсць тое, што яны могуць выступаць самастойна, 
адасоблена, альбо могуць быць улучаны ў навучальны працэс. Тады яны 

падзяляюцца на ўводныя і паўторна абагульняльныя. Турыстычна-краязнаўчыя 
вандроўкі шырока выкарыстоўваюцца класнымі кіраўнікамі і для фармавання 
адзінай супольнасці класу і сацыялізацыі вучняў.  

На вялікі жаль, выбар і тэматыка вандровак у цяперашняй беларускай школе 
абмежаваны маёмасным становішчам бацькоў. Таму ў адукацыйным працэсе 
шырока выкарыстоўваецца краязнаўчы матэрыял (слайды, здымкі, відэазапісы і 
інш.) назапашаны папярэднімі вандроўкамі. 

Агульнашкольнае значанне маюць і гісторыка-краязнаўча-літаратурныя 
школьныя музеі і куткі. Па сваім змесце яны могуць быць камбінаванымі, 
альбо тэматычнымі. Сюды трэба залічыць і спецыялізаваныя калекцыі якія 
месцяцца у адпаведных класных кабінетах. 

У функцыі працы школьнага музея уходзіць:  
– усебаковае вывучэнне літаратурных і архіўных матэрыялаў; 
– збіранне і сістэматызацыя матэрыялаў шляхам актывізацыі пошукавай 

працы; 
– вывучэнне і захоўванне збертага матэрыялу; 
– стварэнне экспазіцыі музею; 
– дапамога настаўнікам у выкарыстанні збертых матэрыялаў. 

Звычайна пры школьным музеі дзеіць і адпаведны гурток, а часам ён і ёсць 
ініцыятарам стварэння музея. Цяпер гуртковая форма краязнаўча-
турыстычнага руху найбольш пашырана ў школе. Гурткі, як правіла, 
узначальваюць вялікія аматары і знаўцы даўніны, патрыёты свайго краю. Склад 
наведнікаў гуртка пачынаецца з вучняў 5-6 класаў. Гурткі маюць розную 
краязнаўчую тэматыку і займаюць каля гадзіны на тыдзень. Пад час канікулаў 
гурток можа працаваць і ў палявых умовах (фальклорна-калядны зімнік, 
археалагічны летнік і г. д.), але зноў жа практычным дзеянням бракуе  
належных сродкаў. 

Цэнтралізаваныя дзіцячыя станцыі і базы турызму адыгрываюць вялікую 
ролю ў пазашкольным краязнаўча-турыстычным руху. Яны вызначаюцца 
найперш рознабаковай тэматыкай краязнаўчай дзейнасці і спецыялізаваным 
турыстычным рыштункам. Трэба падкрэсліць і такі станоўчы момант як 
спалучэнне інструктарамі гурткоў і секцый краязнаўчых ведаў з адмысловай 
турыстычнай рыхтоўляй. 

Краязнаўча-турыстычная дзейнасць (заняткі) могуць здяйсняцца як на 
дзіцячых турыстычных базах, так і ў школах, палацах культуры, палацах 
школьнікаў і моладзі. Практыкуецца і індывідуальная краязнаўчая праца  
“настаўнік – вучань” у тым ці іншым краязнаўчым кірунку. 

На вялікі жаль, практычна дзейнасць гарадскіх, раённых, абласных музеяў 
абмяжоўваецца правядзеннем для вучняў тэматычных і комплексных 
экскурсіяў і падборам пэўнай літаратуры, без ахоплівання шырокіх дзіцячых 
колаў у краязнаўчыя гурткі пры музеях. Нераспаўсюджана і дзіцячая 
краязнаўча-турыстычная сімволіка (турыстычныя значкі, сістэма узнагарод і 
г. д.). 

Метадычна ўсебакова-распрацаваная структура краязнаўча-турыстычнай 
адукацыі ў сістэме сярэдняга навучання постсавецкай Беларусі сутыкаецца з 
бракам сродкаў, адміністрацыйнай дырэктыўнасцю і празмернай 
ідэалагізацыяй школьнага працэсу, што негатыўна адлюстроўваецца на 
краязнаўча-турыстычным руху вучнёўскай моладзі. 

 
 
 

Ян Савіцкі – літаратар, гісторык, грамадска-палітычны дзеяч, журналіст. Жыве ў 
Баранавічах. Сябра Беларускай і Міжнароднай Асацыяцыі Журналістаў, адзін з 
заснаваннікаў скаўцкага руху ў Беларусі. Аўтар шматлікіх публікацый, выдаў літаратурны 
зборнік “Пыл саркафагаў”. 

Габрыэля Хэлінска  

ТУРЫЗМ ЯК СПОСАБ РЭГІЯНАЛЬНАЙ АДУКАЦЫІ 
 

Якія асацыяцыі выклікае слова “Турызм”?  
Канікулы…? Адпачынак…?,  
Лес, вогнішча…? 
Марскія падарожжы, экзатычныя краіны...? 
Хто з Вас праасацыяваў турызм  з школай, 
заняткамі, настаўнікам…? 

 
Нікога не трэба пераконваць наколькі важнае значанне мае рэгіянальная 

адукацыя. Няма сумневу, што найбліжэйшае наваколле патрабуе вывучэння. 
Вартасці, якія прыносіць повязь чалавека з спадчынай свайго рэгіёну, ёсць 
падставай тоеснасці асобы, а ў выніку і актыўнасці на карысць сваёй малой 
радзімы. А гэта нішто іншае як патрыятычнае выхаванне, запраўднае і 
духоўнае перажыванне, адчуванне гонару за сваю малую і вялікую радзіму. 

Толькі адкрытая тоеснасць прыводзіць да фармавання талерантнасці, 
адкрытасці да прыняцця і разумення розных культур. 

 
 
 
 
 
 
 
 
 

РЭГІЯНАЛЬНАЯ АДУКАЦЫЯ – ЦІ МОЖНА ЁЙ ЗАЙМАЦЦА “СУХА”? 

Мы ведаем: 
10% таго, што чытаем 
20% таго, што чуем 
30% таго, што бачым 
50% таго, што бачым і чуем 
70% таго, што кажам 
90% таго, што кажам і робім 

  

  

EЎРОПА  

  

ККРРААІІННАА  

РЭГІЁН  
“Малая радзіма” 

ССВВЕЕТТ  

Ведама, можна тэарэтызаваць і навучацца тэорыі па падручніках. Але 
можна і інакш. Дасведчыць, пасмакаваць, адчуць сваю малую радзіму, пазнаць 
людзей, якія жывуць у ёй, зразумець іх патрэбы і толькі потым дзеіць, змяняць, 
папраўляць, ствараць. Выпрацаванай на практыцы формай рэгіянальнай 
адукацыі ёсць – ТУРЫЗМ.  

Турызм як спосаб рэгіянальнай адукацыі перадае вартасці, якія маюць 
велізарны ўплыў на выхаванне маладога чалавека. Ён уводзіць у жывы, 
запраўдны свет перажыванняў, эмоцыяў, досведу, інспіруючы да актыўнай 
прысутнасці ў грамадскім жыцці. Чым больш інтэрактыўных дзеянняў, досведу, 
успрыняцця праз  органы пачуццяў, тым лепшых вынікаў можна чакаць.  

Таму, арганізоўваючы моладзевы турызм, трэба зрабіць націск на 
шматбаковае пазнаванне свайго рэгіёну, краю, асабліва праз экскурсіі, палявыя 
заняткі, конкурсы, актыўна ўлучаючы ў гэта вучня, як на стадыі рыхтоўлі, так і 
рэалізацыі і падсумавання дзеянняў. 

ПОЛЬСКІ ДОСВЕД ТУРЫЗМУ ЯК РЭГІЯНАЛЬНАЙ АДУКАЦЫІ 

„Свет такіх настаўнікаў хваліў і хваліць, якія 
навучаючы хадзілі, а ідучы навучалі”.  

І. Мінасовіч 
 

Рэгіянальная адукацыя ў польскай сістэме асветы прымае, што патрэбна: 
– глядзець на свой рэгіён комплексна; 
– заўважаць яго разнастайнасць, багацце і спецыфіку; 
– ствараць адукацыйныя ланцугі, якія шыраць веды і жыццёвы досвед: ад 

спазнавання найбліжэйшых ваколіц дзіцяці да далёкіх куткоў рэгіёну, 
краіны, Еўропы і, урэшце, свету; 

– разумець, што веды пра рэгіён не ёсць самамэтай, а толькі ўмовай, якая 
дазваляе ствараць повязь паміж чалавекам і наваколлем; 

– разглядаць рэгіён у кантэксце краіны, Еўропы ці свету, разумець сваё 
развіццё і гісторыю сям’і на фоне рэгіянальнай спадчыны і ў звязку з 
гісторыяй краіны. 
 
Арганізаванне школай краязнаўства і турызму мае такія мэты як: 

o пазнаванне краіны, яе прыроды, традыцыяў, помнікаў культуры і гісторыі, 
o пазнаванне культуры і мовы іншых дзяржаваў, 
o шыранне ведаў па розных галінах грамадскага, эканамічнага і культурнага 

жыцця, 
o дапамога сям’і і школе ў працэсе выхавання, 
o распаўсюд сярод дзяцей і моладзі прынцыпаў аховы натуральнага асяроддзя 

і ўмення карыстацца прыроднымі багаццямі, 
o развіццё фізічных здольнасцяў, 

o паляпшэнне стану здароўя дзяцей і моладзі, асабліва з экалагічна-
забруджаных тэрыторый, 

o папулярызацыя формаў актыўнага адпачынку, 
o супрацьдзеянне грамадскім паталогіям, 
o пазнаванне тэхнікі бяспекі ў розных сітуацыях1. 

 
Адукацыйныя экскурсіі, выезды незаменныя ў рэалізацыі адукацыйных 

мэтаў, асабліва тых, якія тычацца рэгіянальнай адукацыі і вывучаюць 
культурную спадчыну рэгіёну. Вучні апрабоўваюць веды, выкарыстоўваючы іх 
на практыцы. Адукацыйныя экскурсіі і палявыя заняткі даюць мажлівасць: 
– назіраць з’явы, якія адбываюцца ў прыродным асяроддзі,  
– мець непасрэдны кантакт з помнікамі культуры і гісторыі,  
– пазнаваць традыцыі, мову, фальклор розных грамадскіх груп, 
– шырыць веды па эканоміцы,  
– самастойна здабываць веды,  
– развіваць здольнасці творчага мыслення, асацыявання фактаў, раблення 

высноваў,  
– узбуджаць зацікаўленасць сваім краем і шацунак да прыроды,  
– прывучаць да актыўнага бавення часу, 
– развіваць эстэтычныя густы.2 

У Польшчы часцей за ўсё арганізуюцца экскурсіі, якія ў залежнасці ад мэтаў 
і прынцыпаў можна падзяліць на: 
– дыдактычныя экскурсіі – арганізаваныя для пашырэння абавязковай 

праграмы навучання па адным ці некалькіх прадметах, 
– інтэграцыйныя экскурсіі – арганізаваныя для вучняў, якія пачынаюць 

супольнае навучанне, для знаёмства, інтэграцыі, 
– краязнаўчыя экскурсіі – з мэтай наведвання розных мясцінаў, помнікаў, 

цікавых аб’ектаў, 
– турпаходы – вучні без адмысловай рыхтоўлі і асаблівых уменняў 

пераадольваюць турыстычныя шляхі і трасы па папулярных маршрутах, 
–  “прафесійныя”, кваліфікаваныя турпаходы – патрабуюць фізічнай 

рыхтоўлі, адмысловых уменняў і карыстання адпаведным абсталяваннем, 
– адпачынкавыя экскурсіі – з мэтай аднаўлення сілаў, паляпшэння 

здароўя, важныя для спартовых класаў.∗ 
   Моладзевы турызм у Польшчы мае доўгую гісторыю. Ён здаўна 
прапагандуеццa такімі арганізацыямі як Польскае турыстычна-краязнаўчае 
таварыства, Звяз польскага харцэрства або Польскае таварыства турбазаў для 
моладзі. Здабыванне розных турыстычных адзнак мусіць матываваць маладых 
                                                 
1 Распараджэнне Міністра адукацыі і спорту ад 8 лістапада 2001 г. датычна ўмоваў і спосабаў 
арганізавання краязнаўства і турызму грамадскімі садкамі, школамі і асяродкамі. 
2 Ławecki Tomasz, Wycieczki z klasą. Szkolny przewodnik turystyczny, wyd. TELBIT, Warszawa 2006 
∗ Ławecki Tomasz, Wycieczki z klasą… 

людзей да актыўнага пазнавання рэгіёну, бацькаўшчыны, арганізацыі 
краязнаўчых конкурсаў, турніраў, спабораў па спартовым арыентаванні, святаў, 
вечарынаў і г.д.   

Разумеючы ўсё большае значанне турызму як у пазнавальным, так і 
выхавальным аспекце, назіраецца ўсё большая актыўнасць у гэтай сферы 
няўрадавых арганізацыяў і дзяржаўных інстытутаў. Так, узнікаюць розныя 
праграмы, якія падтрымваюць моладзевы турызм. Заўважаны вялікія мажлівасці 
выхавання маладых людзей праз турыстычную дзейнасць, ствараючы сітуацыі, 
якія дазваляюць ім адкрываць сваю рэгіянальную тоеснасць. Усё больш кажацца 
пра развіццё турыстычнага прадпрымальніцтва ад наймалодшага веку. Маладыя 
людзі ўлучаюцца ў планаванне экскурсій па рэгіёне і Польшчы, апрацоўку трасаў, 
пошук сродкаў на выезд, актыўны ўдзел у рэалізацыі экскурсіі, а потым яе 
падсумаванні. Звычайна гэта выклікае вялікую заангажаванасць, а праз тое – 
адказнасць. Ведама, вельмі важны тут падтрым з боку настаўніка ў выглядзе 
скіравання дзеянняў, падказак, проста ўважлівай апекі. І гутарка ідзе пра тое, каб у 
гэтых дзеяннях перажываць як поспехі, так і паразы. Толькі тады можна ацаніць 
мажлівасці сваіх уплываў, пераканацца, на што я здольны і што магу змяніць. 

ШКОЛЬНЫ ТУРЫСТЫЧНЫ КІРМАШ “ПРЫГОДА” – 
РАЗНАСТАЙНАЕ ПАЗНАВАННЕ РЭГІЁНУ І СВЕТУ 

Адной з рэспубліканскіх польскіх праграм, якая ахоплівае моладзь, ёсць 
Школьны турыстычны кірмаш “Прыгода” – праект, які вядзе да сістэматычнага 
і ўсебаковага развіцця, ствараючы як мажлівасці да развіцця прадпрымальнасці 
і творчай актыўнасці, так і абуджаючы мастацкія таленты.  

Школьны турыстычны кірмаш “Прыгода” – гэта асаблівыя турыстычныя 
таргі і фестываль культур, падрыхтаваныя дзецьмі і моладдзю. Пад час 
“Прыгоды” вучні прадстаўляюць сваю мясцовасць, гміну, уплываючы на 
органы пачуццяў зацікаўленых. Усё гэта мае характар конкурсу і 
канцэнтруецца вакол двух матываў”: “Рэгіёны Польшчы” і “Краіны свету”. 

Сама адукацыйная праграма складаецца з двух этапаў: рэгіянальныя адборы, 
арганізаваныя ў ваяводствах у сакавіку-красавіку кожнага году, і 
рэспубліканскі фінал, які адбываецца ў чэрвені ў Шчэціне. 

РЭГІЁНЫ ПОЛЬШЧЫ 

“Рэгіён праз органы пачуццяў” 
Конкурс тычыцца прадстаўлення сваёй мясцовасці, гміны, павету ў форме 

кірмашнага стэнду. 
“Прыгода з прадпрымальнасцю”  

Конкурс, у якім удзельнікі могуць выбраць з двух тыпаў актыўнасці:  
– апрацоўка бізнес-плану турбюро, якое арганізоўвае адпачынак у межах 

рэгіёну, 
– стварэнне праграмы адукацыйнай экскурсіі па сваім рэгіёне. 

“Захапленні рэгіёну” – гэта мастацкія прэзентацыі, якія паказваюць 
культурныя перавагі гэтага рэгіёну. Конкурс адбываецца на сцэне. “Малыя 
радзімы” ажываюць праз музыку, танец, слова.  

КРАІНЫ СВЕТУ 

“Свет праз органы пачуццяў” 
Гэта прэзентацыя выбранай краіны, яе спецыфікі і звычаяў праз уздзеянне 

на органы пачуццяў гледачоў. Дзіўна апранутыя вучні прадстаўляюць краіны 
свету і, перадаючы іх культурны здабытак, лягчэй знаходзяць сябе і свой рэгіён 
на фоне сусветнай культуры.  
“Стыхіі культур”  

Гэта мастацкая прэзентацыя на сцэне праз музыку, танец, слова. Заданне 
ўдзельнікаў – паказаць культурную спецыфіку абранай краіны і надаць ёй 
формы тэатральнага спектаклю.  
“Мовы свету”  

Гэта конкурс чытання вершаў на выбранай мове, а яго мэта, перадусім, у 
матывацыі да вывучэння замежных моваў і адначаснае ўсведамленне вартасці, 
якую нясе з сабой мажлівасць камунікацыі на розных мовах.  

ДАДАТКОВЫЯ ІМПРЭЗЫ 

Прадстаўленне прапаноў адпачынку для дзяцей і моладзі 
У межах Школьнага турыстычнага кірмашу “Прыгода” прадстаўляюць свае 

прапановы арганізатары адпачынку дзяцей і моладзі. Звычайна гэта фірмы, 
галоўным адрасатам якіх ёсць моладзь. Яны змагаюцца паміж сабой, 
ствараючы экскурсіі, летнікі, паходы, якія маглі б адказаць на чаканні так 
патрабавальнага кліента. А, маючы досвед удзелу “Прыгодзе”, прапанова 
турфірмаў становіцца ўсё больш цікавай, інтэрактыўнай і “прыгодавай”. З году 
ў год можна назіраць падвышэнне якасці паслуг у гэтай сферы, як з боку 
бяспекі, зместу, формы, так і фантазіі. 

Семінары для настаўнікаў ёсць неад’емным элементам гэтай праграмы. 
“Прыгода ў думках” – пад такім лозунгам адбываюцца разнастайныя семінары 
па рэгіянальнай адукацыі, арганізацыі школьных экскурсій, 
прадпрымальніцтву і творчасці маладых людзей.  

“Прыгодавы” характар мерапрыемства, напоўненага музыкай, танцам і 
непаўторнай, жывой сцэнаграфіяй – гэта выніковае навучанне асновам 

маркетынгу, развіццё творчага прадпрымальніцтва і ўмення матэрыялізаваць 
найбольш арыгінальныя ідэі. 

Вучні, рыхтуючыся да чарговых прэзентацый, спазнаюць культуру, 
фальклор, спевы, вопратку, звычаі, кухню, мову нейкага рэгіёну ці краю. Не 
кажучы ўжо пра яго спецыфіку, геаграфічныя і цывілізацыйныя асаблівасці, 
павароты гісторыі, прыродную красу... Такім чынам, за кароткі час яны 
дасягаюць таго, што часта немагчыма зрабіць за некалькі месяцаў 
традыцыйнай школьнай навукі... 

А радасць стварэння, пазнавання і дзеяння, што неад’емна ад гэтай імпрэзы, 
спрыяе завязванню кантактаў паміж вучнямі, школамі, рэгіёнамі, спрыяе 
абмену досведам і супольнаму стварэнню свету “Прыгоды”.  

РЭГЛАМЕНТ КОНКУРСУ  
“ПРЫГОДА З ПРАДПРЫМАЛЬНІЦТВАМ” 
1. Конкурс, які адбываецца ў межах Школьнага турыстычнага кірмашу 

“Прыгода”, арганізаваны Цэнтрам кансультавання і дасканалення 
настаўнікаў у Шчэціне і Форумам турызму рэгіёнаў у Шчэціне. 

2. У конкурсе могуць браць удзел вучні гімназій, ліцэяў, сярэдніх і 
прафесійных школ з усіх рэгіёнаў Польшчы. 

3. Адну школу прадстаўляе адна каманда, якая можа складацца не больш як з 
3 асоб. 

4. Удзельнікі выбіраюць з дзвюх конкурсных катэгорый:  
1. Апрацоўка бізнес-плану турбюро, якое дзеіць у рэгіёне, і яго галоўная 

мэта –  прыцягнуць як мага большую колькасць турыстаў. Бізнес-план 
мусіць змяшчаць прагноз дзейнасці, беручы пад увагу агульную 
характарыстыку турбюро, паслугі, якія яно прапануе, фінансаванне 
прадпрыемства. 

 Бізнес-план мусіць мець форму кароткага і лагічнага дакуманту, у якім 
будзе змешчана яго структура і дадаткі, прыкладам, фотаздымкі, мапы, 
улёткі. Увесь дакумант (без дадаткаў) не можа быць большым за 20 
старонак фармату A4. 

2. Апрацоўка ў пісьмовай форме праграмы экскурсіі па сваім рэгіёне, 
адпаведна наступным прынцыпам: 
– экскурсія тычыцца тэрыторыі – павет, гміна, мясцовасць – якую 

прадстаўляе каманда, 
– экскурсія запланавана на 3 дні – у тым 2 начлегі; 
– адрасат экскурсіі – клас гімназіі; 
Апісанне праекту экскурсіі мусіць змяшчаць прынамсі: 
– падрабязнае апісанне экскурсіі; 
– падлік коштаў у адпаведнасці з велічынёй мяркуемай групы;  

– інфармацыі пра: сродкі транспарту, ежу, начлегі і г.д.; 
– інфармацыю пра кошты для ўдзельнікаў; 
– імёны і прозвішчы аўтараў праграмы. 
Конкурсная праца мусіць складацца з: 
– падрабязнага апісання праекту (на лістах фармату А4 max 10 ста-

ронак); 
– прапановы маркетынгавых дзеянняў з дадаткам прынамсі аднаго 

прыкладу выдання (прыкладам, улётка, плакат).  
5. Працы ацэньваюцца журы, а найлепшыя групы будуць узнагароджаныя на 

Урачыстым закрыцці. Узнагароды і прызы фундуюць асобы і ўстановы, 
патроны і спонсары Кірмашу.  

6. Настаўнікі – апекуны пераможных каманд, будуць адзначаныя патронамі і 
спонсарамі, а ўсе, хто падрыхтуе каманду да ўдзелу ў конкурсе, 
атрымаюць адметныя дыпломы. 

7. Конкурсныя працы і анкету-заяву трэба прысылаць 
па адрасе: Цэнтр кансультавання і дасканалення настаўнікаў, вул. 
Ягелонская 79, 70-363 Шчэцін, тэл. 91/ 484 69 54 ун. 43. 

8. Дадатковыя інфармацыі па конкурсе: www.sgtprzygoda.pl . 
 
 
 

Габрыэля Хэлінска – кансультант рэгіянальнай і грамадзянскай адукацыі ў Шчэцінскім 
Цэнтры Кансультацыі і Дасканалення Настаўнікаў, каардынатарка агульнапольскага 
Школьнага Турыстычнага Рынку “Прыгода”, аўтарка шматлікіх публікацый для вучняў, 
лаўрэатка розных узнагарод. З 2001 году сябра Рады Форуму Турызму Заходнепаморскага 
ваяводства.  

 
Пераклад з польскай мовы Ганны Паўлоўскай 

Алесь Госцеў 

МЕТОДЫКА ШКОЛЬНАГА КРАЯЗНАЎСТВА 
(З АСАБІСТАГА ДОСВЕДУ) 

 
 
Сённяшнія выпускнiкi беларускіх школ не атрымваюць навыкаў па 

самапазнанні i самадасканаленні. І гэта адзін з найбольш сур’ёзных хібаў 
сучаснай сiстэмы адукацыi. А мiж тым праблема самапазнання бадай што сама 
цяжкая i сама актуальная з агульначалавечых праблемаў. Гэта адзначаў яшчэ ў 
6 ст. да н.э. першы гiстарычна даставерны старажытнагрэцкi фiлосаф Фалес з 
Мiлету. На пытанне: “Што сама цяжкае на свеце?” ён імгненна адказаў: 
„Спазнаць самога сябе.” I хутчэй за ўсё, праблема гэтая не паўставала так 
абвострана, каб у школах належным чынам была наладжана краязнаўчая праца. 

Мой асабісты досвед краязнаўчай працы з навучэнцамi 8-11 класаў 
пераканаўча сведчыць, што найбольш аптымальным сродкам на шляху 
самапазнання ёсць менавiта краязнаўства. Бо толькi спасцiгнуўшы свае каранi i 
вытокi, чалавек па-запраўднаму здольны знайсцi месца ў жыццi, валодаць сваiм 
фiзiчным i духоўным станам, эфектыўна дасканаліцца i станоўча ўплываць на 
iншых. Дык што ж такое краязнаўства i ў чым яго столь чарадзейнае ўздзеянне 
на асобу? 

Школьнае краязнаўства – адзiн з сродкаў выхавання цэласнай асобы 
вучня праз усебаковае вывучэнне школьнiкамi пад кiраўнiцтвам настаўнiкаў 
самых сябе, сваёй сям’i i cвайго роду, а таксама свайго роднага краю, яго 
прыродных, эканамiчных рэсурсаў, геаграфiчных, этнаграфiчных i 
дэмаграфiчных асаблiвасцяў, яго гiсторыi, грамадскага жыцця i перспектываў 
развiцця.  

Умоўна школьнае краязнаўства падзяляецца на гiстарычнае, геаграфiчнае, 
экалагiчнае, мастацкае, лiтаратурнае i шэраг iншых. А ў цэлым базуецца на 
навуковых прынцыпах i метадах даследвання i складае частку прыкладной 
культуралогii. Такiм чынам, школьнае краязнаўства прадугледжвае ўсебаковае 
вывучэнне блiжэйшай мясцовасцi адпаведна навучальным i выхаваўчым 
заданням школы. Таму школьнае краязнаўства ёсць бадай што сама масавай i 
арганiзаванай формай краязнаўства. 

Паколькi ў шырокiм сэнсе пад краязнаўствам разумеюць комплекснае 
даследванне краю як нейкай цэласнасцi, то тут магчымы варыянты (прыкладам, 
комплекснае вывучэнне толькi прыроды цi толькi культуры краю). 
У такім разе методыка краязнаўчай працы як пад час урокаў, так i пад час 
пазаўрочных заняткаў разгледжваецца на прыкладзе вывучэння асобных 
помнiкаў культуры Гарадзеншчыны, што стваралiся i ствараюцца цягам усёй яе 
разнастайнай i незвычайна насычанай гiсторыi. 

Адным з найважнейшых заданняў такiх заняткаў ёсць усебаковае развiццё 
вучняў i далучэнне iх да даследчай працы. Метадычнай асновай гэтых заняткаў 
ёсць iнтэграваны падыход да з’яваў культуры. Гэты падыход яскрава 
адлюстраваны ў “Краязнаўчай дыяграме”: 

 

 
 
Iнтэграцыя ведаў, уменняў i навыкаў забяспечвае цэласнае даследванне 

нейкай з’явы рэчаiснасцi праз спалучэнне разнастайных ведаў пра гэтую з’яву 
(ciнтэз разнастайных мадэляў адной i той жа з’явы, якiя ствараюцца 
канкрэтнымi навукамi) з метадам аналогiй (пераносам ведаў з адной мадэлi на 
іншую, якасна на яе непадобную). 

Таму пачынаць краязнаўчую працу трэба з асноваў разнастайных 
дапаможных дысцыплiнаў (такiх як крынiцазнаўства, храналогiя, палеаграфiя, 
тапанiмiка, геральдыка, генеалогiя i шэраг iншых) i выпрацоўцы ўменняў па iх 
выкарыстанні. Для дасягнення гэтай мэты ёсць багатая i разнастайная 
лiтаратура, а для паскарэння i палягчэння працэсу авалодвання дапаможнымi 
дысцыплiнамi cтвараюцца метадычныя рэкамендацыi i памяткi, якiя таксама 
можна скарыстоўваць настаўнiкам гiсторыi, геаграфii, беларускай мовы i 
лiтаратуры, розных спецкурсаў. А паколькi найбольш эфектыўна пазнавальная 
прастора можа iснаваць толькi ў рэжыме дыялогу (Бахцiн, Фларэнская), то 
спосаб перадачы краязнаўчых ведаў, спосаб замацавання iх практычна будзе 
найбольш дзейсны, калi ў працэс стасункаў настаўнiка i вучня будзе закладзена 
як мага больш дыялогу. 

Да такiх спосабаў найперш залічаюцца: 
– элементы дыялогу пад час выкладання новай тэмы, цi замацавання 

ранейшых тэмаў; 

– дыялог “настаўнiк-вучань” пад час працы над творчым заданнем 
“Культура Гародні ў адпаведны перыяд”; 

– дыялогавы рэжым пад час групавой працы на ўроку (вызначэнне 
залежнасцi cтану культурнага жыцця Гародні ад канкрэтнага гiстарычнага 
перыяду); 

– дыскусiя пад час абмеркавання праблемных пытанняў (асаблiвасцi таго цi 
iншага перыяду, Гарадзеншчыны цалком); 

– дыспуты па тэмах “Роля асобы ў развiццi культуры краю”; 
– канфэрэнцыi. 

Такiм чынам памiж настаўнiкам i вучнямi cтвараецца атмасфера супрацы, 
яны становяцца калегамi ў працэсе спазнання гiсторыi i культуры роднага 
краю. 

А зараз паглядзiм, якiмi шляхамi рэалiзуецца гэты працэс у розных формах 
краязнаўчай працы. Адно з найвялiкшых заданняў навукi – cтварэнне сiстэмы 
ведаў, што немагчыма без пастаяннага здабывання, стварэння, назапашвання 
усё новых ведаў. Iнакш кажучы, спасцiжэнне iсцiны немагчыма без навукова-
даследчай працы. Якраз на стыку разнастайных навуковых дысцыплiнаў лягчэй 
за усё ўтвараюцца новыя веды. Тым больш, што мэта краязнаўства (у шырокiм 
сэнсе) – высвятленне адметнасцяў, асаблiвасцяў канкрэтнага рэгiёну разам з 
выяўленнем таго агульнага, што спалучае гэты рэгiён з усёй чалавечай 
супольнасцю. Адсюль пад час засваення краязнаўчых метадаў працы вучнi 
авалодваюць прынцыпамi навуковых даследванняў. Першы прынцып: у праявах 
рэчаiснасцi няма дробязяў, тут усё icтотна (залежыць толькi ад пункту 
гледжання) i таму нiшто не павiнна заставацца па за ўвагай даследніка. Бо 
нiшто не бывае лiшняе i нiшто не адбываецца выпадкова: усё з усiм звязана. 

Другi прынцып – кожная з’ява мусіць разглядацца ўсебакова, па-
магчымасцi з розных пуктаў гледжання (памятаючы, што разнастайнасць – 
падмурак трываласцi). Таму з першых крокаў юныя краязнаўцы мусяць 
вучыцца, з аднаго боку, уменню здабываць факты, а з іншага – самым 
ствараць факты. Сваё тварэнне фактаў у нашым разе адбываецца пад час 
вядзення асабiстых дзённiкаў. На пачатковы момант у нашых вучняў цалком 
няма культуры вядзення дзённiка. Аб гэтым яскрава сведчаць вынiкi сама 
першага задання на тэму “Мой вучнёўскi (лiцэйскi) дзень”,  якое вучнi 
атрымваюць пасля адмысловай лекцыi, на якой iм даюцца канкрэтныя 
мiнiмальныя патрабаваннi да дзённiкавага запiсу: дата запiсу (дзень, месяц, 
год, <пажадана час>), месца запiсу (горад, установа, кватэра – пры патрэбе), 
дакладнае месца падзеi, якая занатоўваецца, дакладныя iмёны ўдзельнiкаў 
падзеi. Пры тым нацiск робiцца на тое, што форма запiсу – адвольная (верш, 
проза; тэзiс цi разгорнуты план; сцiслая занатоўка асноўнага цi мастацка-
вобразная замалёўка), галоўнае – каб цiкавая цi значная падзея была 
зафiксавана на паперы, бо напісанае застаецца. Пасля пэўнага трэнiнгу амаль 
усе задавальняюча выконваюць гэтае заданне. Такiм чынам вучнi фiксуюць 
найноўшыя факты мясцовай гiсторыi i культуры, назапашваючы iх дзеля 



 38

будучынi. Тут, акрамя цярпення (якое з цягам часу змяняецца звычкай i 
вострай патрэбай) ад iх патрабуецца адчуванне падзеi, уменне вылучаць 
iстотнае i дакладна фiксаваць на паперы. 

Трэцi прынцып – даходзiць да сутнасцi, нястомна шукаючы прычыну любой 
з’явы: “Правільна мяркуючы, Вы будзеце лiчыць, што дасягаеце рэальных 
вынiкаў, але пакуль Вы не ўскрыеце свае змеркаваннi, Вы нiколi не дасягнеце 
рэальных вынiкаў” (I.Кант); 

Чацвёрты прынцып – адрознiваць тое, што эпоха думае пра саму сябе i тое, 
што яна насамрэч робiць; 

Пяты прынцып – улiчваць фактар кантэксту: разумным лiчыцца не той, хто 
можа разабраць тэкст, а той, хто iнтэрпрэтуе падтэкст. 

Іншы, не менш важны бок навучання краязнаўству, тычыцца працы з ужо 
iснымi фактамi, выкарыстоўваннi iх у даследнай краязнаўчай працы. А 
паколькi ў краязнаўстве пры даследваннi канкрэтнага помнiка культуры факты 
здабываюцца з крынiц (як з рэчавых, так i з пiсьмовых), то перадусім вучнi 
авалодваюць працай з пiсьмовымi крынiцамi. А менавiта – з летапiсамi. Бо тут 
асноўны – шосты прынцып: давер толькi першакрынiцы, на якой бы мове яна 
нi была створана (вось чаму краязнаўцу трэба iмкнуцца да ведання як мага 
больш моваў). Прычым, давер не абсалютны, калі гэта крыніца пісьмовая ці 
вусная (апытанне сведкі падзеі), бо тут трэба ўзважана ўлічваць суб’ектыўны 
фактар крыніцы. I пры любым роўнi доследаў катэгарычнае патрабаванне: 
рознага роду спасылкi, а тым больш цытаты абавязкова звяраць з 
першакрынiцай i падаваць з максiмальнай дакладнасцю (пры наяўнасцi толькi 
перакладу агаворваць гэта, бо пераклад можа скажаць сэнс нават да 
адваротнага). Вельмi яскравы прыклад: у выданнi “Слова о полку Игоревым...” 
1800 году даюцца паралельныя тэксты арыгiналу i перакладу на тагачасную 
расейскую мову. Дык вось, фраза арыгiналу “Загородите полю ворота своими 
острыми стрелами...” тут жа побач у перакладзе: “Заградите в поле ворота 
стрелами своими острыми...” (“Слово о полку Игореве”. – М., 1988.- с.33). 
Каментар, здаецца, не патрэбны. 

Да таго ж, пад час краязнаўчых доследаў вучні арыентуюцца на дэвіз: 
“Няхай віецца вакол жалезнай логікі фактаў срэбраная стужка фантазіі!”. А 
паколькi патрабаванне заусёды карыстацца першакрынiцамi як правiла 
праблематычна, то трэба як мага шырэй ужываць разнастайныя даведнiкi i 
тлумачальныя слоўнiкi. Бо i тут, як у разе асобнай з’явы, галоўнае – спалучэнне 
энергii разнастайнай iнфармацыi. 

Таму наступныя практычныя заданнi, якiя вучнi атрымваюць паралельна – 
стварыць свой радавод па прапануемай схеме i тапанiмiю свайго асяроддзя па 
прапануемай таблiцы. Гэтыя заданнi не выклікаюць у iх вялiкiх цяжкасцяў i 
выконваюцца  з задавальненнем. 

Так пры стварэннi свайго радаводу яны працуюць на першым этапе па схеме 
“ствала радаводнага дрэва” i звычайна ўжо на наступны ўрок прыносяць 
iнфармацыю пра сваiх бацькоў, бабуляў i дзядуляў, прабабуляў i прадзядуляў 

як мiнiмум  А перад гэтым вучнi засвойваюць асноўныя паняткі генеалогii на 
роўнi адмысловай “Памяткі генеалага”. 

Такiм чынам вучнi непасрэдна далучаюцца да практычнага выкарысто-
ўвання параўнальна складаных матэматычных выкладак. На больш 
грунтоўным роўнi распрацоўка сваіх радаводаў працягваецца з выхадам на 
стварэнне сваіх родавых гербаў i нават на распрацоўку сямейных летапiсаў – 
разнастайная, комплексная i шматгадовая праца, якая ахоплiвае: 

1. Даследванне “Паходжанне майго iмя i прозвiшча” з утварэннем легенды 
аб паходжаннi свайго роду, лiнгвiстычным даследваннем свайго iмя i 
прозвiшча (тут на дапамогу трэба паклiкаць разнастайныя двух- i трохмоўныя, 
тлумачальныя, этымалагiчныя слоўнiкi i cлоўнiкi мясцовых гаворак), апiсаннi 
знакамiтых аднафамiльцаў i найбольш адметных сваякоў. 

2. Стварэнне свайго радаводу (не менш як па трох генеалагiчных схемах: 
“ствол радаводнага дрэва”, “радаводнае дрэва”, пакаленны роспiс), дзе з 
максiмальна вызначанай паўнатою будуць зафiксаваны ўсе сваякi (iхныя iмёны 
i прозвiшчы, гады жыцця, месца нараджэння) як мiнiмум да чацьвёртага-пятага 
калена. 

3. Стварэнне бiяграфiчнага слоўнiка cваякоў; тут (таксама з масiмальнай 
паўнатою) фiксуюцца ўсе ведамыя звесткi з жыцця i дзейнасцi ўсiх продкаў, як 
непасрэдных, прамых (згодна “ствалу радаводнага дрэва”), так i стрыечных 
(згодна з пакаленным роспiсам), улучаючы сучаснiкаў – родных i стрыечных 
сёстраў i братоў, цётак i дзядзькаў. 

4. Збор i апрацоўка сямейнай перапiскi. 
5. Апiсанне сямейных легенд,  паданняў,  традыцый. 
6. Фiксацыя прыказак i прымавак, якiя найбольш характэрныя сям’i. 
7. Стварэнне альбомаў сямейнай iканаграфii (акрамя сямейных фотаздымкаў 

i iншых адлюстраванняў сваёй радзiны, тут збiраюцца розныя дакуманты: 
пасведчаннi аб нараджэннi i смерцi, атрыманнi адукацыi, нейкiх узнагарод i 
шмат чаго iншага). 

8. Распрацоўцы свайго родавога гербу, што патрабуе ведання трыдыцый 
беларускай геральдыкі. 

Зыходная пасылка для здзяйснення вышэйазначанай працы: кожны мае 
права на сваю несмяротнасць. А ўрэшце рэшт атрымаецца шырокая панарама 
канкрэтнага ўдзелу кожнага мясцовага (а можа i прышлага) жыхара ў стварэннi 
гicтарычнай прасторы не толькi свайго роднага кутку, але i ўсёй 
бацькаўшчыны, з паглыбленнем у этнасацыяльныя каранi насельнiцтва 
канкрэтнай вёскi, гораду, раёну, усёй Беларусi. 

Рэферат “Паходжанне майго iмя i прозвiшча” мае iнтэграваны характар i 
калi заданне на яго даваць па адным з спецкурсаў (i як варыянт – 
скаардынаванае калектыўнае заданне ўсiх выкладнікаў спецкурсаў i 
настаўнiкаў асобных прадметаў базавага цыклу) згодна з навучальным планам, 
то адзнакi можна ставiць адразу па ўсiх гэтых прадметах (кожным выкладнікам 
цi настаўнiкам асобна). З абавязковых прадметаў тут могуць быць беларуская 

мова цi руская мова i лiтаратура, замежная мова, гiсторыя Беларусi i сусветная 
гiсторыя; з спецкурсаў – мастацкая культура, фiласофiя, краязнаўства... Пры 
такiм падыходзе дасягаюцца некалькi мэтаў: скарачэнне нагрузкi вучняў пад 
час выканання хатнiх самастойных працаў творчага характару, фармаванне 
цэласнага ўспрымання асобнай з’явы культуры цi прыроды, атрыманне ўрэшце 
пiсьменнай i грунтоўна адукаванай асобы. 

Вельмi важны кірунак краязнаўчай працы, як адкрытай сiстэмы, так званая 
тапанімічная разведка. Па адмыслова распрацаванай тапанiмiчнай схеме вучнi 
праводзяць апытаннi мясцовага насельнiцтва i даведваюцца пра iхнае ўяўленне 
тых цi iншых тапонiмаў (запiс адказаў робiцца дакладна, слова ў слова, каб 
зафiксаваць асаблiвасцi гаворкi). I вельмi характэрна, што нават старажылы 
амаль цалком не ведаюць пачатковага сэнсу тапонiму, гiсторый цi паданняў 
звязаных з iм. Гэта тычыцца нават рэспандэнтаў з гicтарычнай адукацыяй.  

Наступнае заданне звязана з падрабязным знаёмствам з Магдэбургскiм 
правам па адпаведнай лiтаратуры. Далей робiцца спроба прачытання гербу 
аднаго з населеных пунктаў Гарадзеншчыны, якi меў Магдэбургскае права, па 
наступным алгарытме: высвятляецца гiсторыя населенага пункту (да моманту 
атрымання гербу), аналiзуецца (з дапамогай лiнгвiстыкi) назва гэтага 
населенага пункту, высвятляюцца i асэнсоўваюцца ўсе магчымыя паданнi пра 
яго, ciмволiка геральдычных фiгураў, фiнiфцяў i металаў; i толькi пасля 
атрымання ўсiх фактаў, яны спалучаюцца i робiцца спроба прачытаць герб як 
нейкi зашыфраваны тэкст, як нейкую пiктаграму. У якасцi асноўнага даведнiка 
выкарыстоўваецца кнiга Анатоля Цiтова “Гарадская геральдыка Беларусi” 
(Мн., 1989) /зараз ужо маецца перавыданне гэтай кнiгi пад назвай “Геральдыка 
Беларускiх местаў” (Мн., 1998)/. Гэтая кнiга – сваеасаблiвы каталаг гарадскiх 
гербаў Беларусi. Але, паколькi ў працы Цiтова зусім няма звестак  па 
этымалогii i ciмволiцы, вучням прапануецца так званая “Памятка геральдыста”.  

I, паверце, вынiкаў такой працы доўга чакаць не даводзiцца.  
 
 
 

Алесь Госцеў – краязнавец, педагог, займаецца школьным краязнаўствам з 1990 году. 
Аўтар шматлікіх публікацый, суаўтар кніг “Кронан”, “Гродна - каралеўскі горад” і серыі “ 
Мой горад”. Жыве ў Гародні. 

Валерый Задаля 

ПАХОДЖАННЕМ РОЗНЫЯ, АЛЕ НАРОД АДЗІНЫ 
(ТУРЫСТЫЧНЫ ПАТЭНЦЫЯЛ ПРАЗ РОЗНАСЦЬ 
НАЦЫЯНАЛЬНАСЦЯЎ, КУЛЬТУР, КАНФЕСІЙ) 

РАЗАМ – ГЭТА МЫ! 

Дастаткова зірнуць на статыстычныя даныя, каб зразумець, што шляхам 
гістарычнага развіцця Прынёманскі край стаўся родным для людзей многіх 
нацыянальнасцяў. На стыку трох краін – Беларусі, Польшчы і Літвы –  склалася 
непаўторная супольнасць, аб’яднаная агульнай тэрыторыяй пражывання, 
тутэйшай ментальнасцю, рэлігійнай цярпімасцю, багатымі культурнымі 
здабыткамі. У цэлым 37,7 працэнта насельніцтва Гарадзеншчыны, ці кожны 
трэці жыхар рэгіёну, ёсць прадстаўніком нацыянальных меншасцяў. 

Цяпер у Гарадзенскай вобласці жывуць 87 нацыянальнасцяў. Да людзей, 
якія належаць да нацыянальных меншасцяў, адносяцца асобы, якія пастаянна 
жывуць ў Беларусі, маюць яе грамадзянства  і якія па сваім паходжанні, мове, 
культуры ці традыцыях адрозніваюцца ад асноўнага насельніцтва краіны.  

Большасць жыхароў вобласці складаюць беларусы – 62,3 працэнта. Затым 
ідуць палякі – 24,8; рускія – 10,1, украінцы – 1,8; татары і літоўцы – па 0,2 
працэнты, яўрэі – 0,1. У параўнанні з перапісам 1989 году колькасць беларусаў 
узрасла на 5,1 працэнта. Колькасць іншых нацыянальнасцяў зменшылася: 
палякаў на 2,2 працэнта; рускіх – на 4, 1; украінцаў – на 9,6; літоўцаў – на 4; 
татараў – на 12; яўрэяў на 57,6 працэнта. 

Найбольш беларусаў жыве ў Карэліцкім раёне – 93,7 працэнтаў; палякаў  у 
Воранаўскім раёне – 83 працэнты; рускіх  у Гародні – 17,8 працэнтаў; 
украінцаў  у Слоніме – 2,8 працэнта. Сталае месца жыхарства знайшлі на 
нашай зямлі армяне (1.049 чалавек), азербайджанцы (581), цыгане (452), 
латышы (219), эстонцы (77), арабы (32), абхазы (15), аварцы (14), алтайцы (5), 
албанцы (4), адыгейцы (4), абазіны (1). 

Назіраецца скарачэнне міграцыйных патокаў. Найбольшы прыток мігрантаў 
з рэспублік былога СССР быў напачатку 90-х гадоў, але асабліва ў 1992 годзе, 
калі колькасць прыбылых склала 12,9 тысячы чалавек. Сярод прыезджых за 
1990-1999 г. каля 75 працэнтаў складаюць мігранты з Расіі, 
Казахстану,Украіны. Каля 40 працэнтаў мігрантаў з краін СНД і Балтыі – 
этнічныя беларусы, якія вяртаюцца ў родны край. Так, за 1990-2000 гады з 
дзяржаваў бліжняга замежжа ў вобласць прыехала 63,2 тысячы чалавек, з іх – 
24,2 тысячы беларусаў, 23,7 тысячы – рускіх, 6,7 тысячы палякаў. У выніку 
міграцыйны прырост за гэты час склаў 26,8 тысячы чалавек. 

Пік выезду прыпаў на 1990 год. Тады Гарадзеншчыну пакінула 800 чалавек. 
Людзі з’язджаюць у Германію, Ізраіль, ЗША, Польшчу. За межамі Беларусі 
цяпер жыве тры мільёны беларусаў. Сама вялікая дыяспара ў Расіі – 1.200.000. 
На Украіне – 440 тысяч. У Польшчы – 350, у Казахстане – 180, у Латвіі – 120, у 
Літве – 65 тысяч. Нямала беларусаў у ЗША, Германіі, Аўстраліі, 
Вялікабрытаніі, Бельгіі, краінах Паўднёвай Амерыкі. Шмат хто хацеў бы 
прыехаць у Беларусь, каб сваімі вачыма пабачыць зямлю сваіх продкаў. 

АДРАДЖАЮЦЬ КУЛЬТУРУ, ГІСТОРЫЮ, ТРАДЫЦЫІ… 

На Гарадзеншчыне цяпер дзеіць 21 нацыянальна-культурнае грамадскае 
аб’яднанне. Дзейнасць скіравана на адраджэнне нацыянальных традыцый, 
мовы, культуры і гісторыі сваіх народаў, умацаванне сувязяў з гістарычнай 
радзімай. Зарэгістравана пяць польскіх, чатыры яўрэйскіх, шэсць літоўскіх 
аб’яднанняў, рускае таварыства, аб’яднанне ўкраінцаў, татараў, грузінаў, 
чувашоў.  

Усе лічаць сябе грамадзянамі Беларусі. Рэгулярна праводзяцца фестывалі 
польскай песні, абшчынныя фестывалі яўрэйскай кнігі, святы літоўскай, 
украінскай, татарскай культур. Набыло папулярнасць свята “Аўгустоўскі канал 
у культуры трох народаў” – беларускага, польскага і літоўскага. Раз на два гады 
ў Гародні праводзіцца Усебеларускі фестываль нацыянальных культур. 

Старэйшым па часе стварэння ёсць Саюз палякаў на Беларусі, які перажывае 
цяпер складаны час. Яшчэ ў 1988 годзе ў Гародні паўстала Польскае 
культурна-асветніцкае таварыства імя Адама Міцкевіча. Да расколу СПБ мела 
каля сямі тысяч сяброў і налічвала аддзелы ў 60 мясцовасцях краіны. 
Актыўную працу праводзілі таксама таварыствы, утвораныя пры Саюзе – 
польскае навуковае, польскіх лекараў, польскіх мастакоў, жаўнераў Арміі 
Краёвай, ахвяраў палітычных рэпрэсій, польскай моладзі, ветэранаў, камітэты 
памяці А.Міцкевіча, Э.Ажэшкі. Працуюць восем Дамоў палякаў. У Гародні, 
Ваўкавыску, Наваградку, Лідзе ёсць класы з вывучэннем бальшыні прадметаў 
па-польску. Дзве сярэднія агульнаадукацыйныя школы, у Гародні і 
Ваўкавыску, наагул з польскай мовай навучання. 

У 1995 годзе на Гарадзеншчыне было створана аддзяленне Рускага 
таварыства. Прадусарскі цэнтр “Рускі стыль” дапамагаў фінансамі афармленню 
прэм’еры пастановак Гарадзенскага тэатру, падрыхтаваў вечарыну да 100-
годдзя з дня нараджэння Сяргея Ясеніна. Бярэ ўдзел у фестывалях 
нацыянальных культур. Запрашае ў Гародню ансамблі народнай творчасці, 
прыкладам, “Крывічаты” з Смаленску.  

На Гарадзеншчыне жыве 21.166 украінцаў. У 1997 годзе паўстала 
культурна-асветнае грамадскае аб’яднанне “Барвінак”. Праводзяцца вечарыны, 
сустрэчы. На спатканне з землякамі прыязджаюць работнікі ўкраінскага 
пасольства ў Беларусі. Самадзейныя артысты бяруць удзел у абласных 

адборавых турах Усебеларускага фестывалю нацыянальных культур. 
Працуюць вакальны ансамбль “Барвінак”, дзіцячы танцавальны ансамбль 
“Купалінка”.  

У ліпені 1989 году ў Гародні было створана татарскае культурна-грамадскае 
аб’яднанне “Кітаб”. У красавіку 1991 году ўсталяваўся Гарадзенскі цэнтр 
татарскай культуры. Ёсць рэлігійнае аб’яднанне мусульман Гародні. 
Адбудавана мячэць у Наваградку. У вобласці ёсць сама старая ў Еўропе мячэць 
– у вёсцы Даўбучкі Смаргонскага раёна, пабудаваная ў 1557 годзе. Татары 
Гародні маюць свой ансамбль “Кіч-Ітуру”. 

У вобласці зарэгістраваны Лідскае і Гарадзенскае грамадскія аб’яднанні 
літоўцаў – адпаведна “Рута” і “Тэвіне”, у Астравецкім раёне – “Гервяцкая 
суполка літоўцаў”, у Воранаўскім – Пяляскае  аб’яднанне “Гінціне”, у 
паселішчы Радунь – “Гінтарас”, міжнародная грамадская арганізацыя “Клуб 
“Гервячай”. Працуюць Рымдзюнская СШ і Пяляская недзяржаўная школа з 
літоўскай мовай навучання. У Гародні і Лідзе ёсць нядзельныя школы. 
Вядомасць набыў ансамбль “Дзірцелес” Гарадзенскай суполкі. Старшыня 
Гарадзенскага ГА літоўцаў “Тэвіне” Альгімантас Дзіргінчус адзначае, што 
працуюць Літоўскі цэнтр культуры, адукацыі і інфармацыі ў вёсцы Рымдзюны 
Астравецкага раёна, мастацкія калектывы. 

Міхаіл Андрэеў стаіць на чале Гарадзенскага грамадскага аб’яднання 
“Абшчына беларускіх чувашоў”, якіх у горадзе жыве каля 100 чалавек. На 
адпачынак едуць на Радзіму. Цярпіма ставяцца да ўсіх веравызнанняў. Чувашы 
трымаюцца свайго ў адзенні, звычках. Хочуць прапагандаваць на 
Гарадзеншчыне сваю культуру. Маюць нацыянальнае адзенне, калектыў 
спевакоў. У адной з бібліятэк ладзяць выставы. Валодаюць рэдкімі кнігамі на 
роднай мове, энцыклапедыямі. У Гародні ёсць помнік чувашу Васілю Чапаеву.  

Гарадзенскае гарадское яўрэйскае грамадскае аб’яднанне “Менора” 
(старшыня Алена Куцэвіч) стала Цэнтрам, дзе штовечар ладзіцца 
мерапрыемствы. Вывучаецца іўрыт у вячэрняй школе. Ёсць калектывы 
мастацкай самадзейнасці. Для моладзі таксама падрыхтаваны адукацыйныя 
праграмы. Ёсць сінагога. Болем застаюцца былыя яўрэйскія могілкі, на месцы 
якіх у 60-я гады ХХ-га стагоддзя быў пабудаваны стадыён. Там было пахаванне 
славутага паэта Лейбы Найдуса.  

У школах выходнага дня родную мову вывучаюць таксама дзеці грузінаў, 
татараў, яўрэяў, украінцаў. Рэгулярна праводзяцца абшчынныя фестывалі 
яўрэйскай кнігі, святы літоўскай, украінскай, татарскай культур. Пры Дамах 
культуры працуе больш 40 мастацкіх калектываў нацыянальных меншасцяў. У 
Гародні кожныя два гады (6-ы адбыўся ў 2006-ым) праводзіцца Фестываль 
нацыянальных культур Беларусі.  

ПА-РОЗНАМУ МОЛІМСЯ, АЛЕ АДЗІНАМУ БОГУ 

456 рэлігійных абшчын 18-ці канфесіяй дзеюць на Гарадзеншчыне. З гэтай 
колькасці 180 – праваслаўных, 170 – каталіцкіх, 90 – пратэстанцкіх, восем –  
мусульманскіх. У вобласці функцыянуе вышэйшая духоўная семінарыя і 
акадэмія, Гарадзенская Рымска-каталіцкая вышэйшая духоўная семінарыя, 
Слонімскае праваслаўнае духоўнае вучылішча, тры праваслаўных і чатыры 
каталіцкіх манастыры. Рэлігійную дзейнасць ужыццяўляюць 429 святароў. Ідзе 
праграма адраджэння Жыровіцкага Свята-Успенскага манастырскага 
комплексу. Паводле маніторынгу ўладаў, абсалютная бальшыня (95,3%) 
рэспандэнтаў пазітыўна ацэньваюць стасункі паміж прадстаўнікамі розных 
канфесій.  

У  1991 годзе былі заснаваныя Наваградская і Гарадзенская праваслаўныя 
епархіі. Усяго ў вобласці 182 праваслаўныя храмы. Будуецца яшчэ 24. Працуе 
70 нядзельных праваслаўных школ. 

У 1991 годзе з блаславення Рымскага Папы ў Беларусі былі створаныя тры 
дыяцэзіі, у тым ліку і Гарадзенская. На Гарадзеншчыне 187 каталіцкіх 
касцёлаў. У працэсе будаўніцтва – 14. Працуюць 124 нядзельныя школы, 
Інстытут катэхізацыі Гарадзенскай рымска-каталіцкай епархіі. 

У Гародні ёсць дзве лютэранскія абшчыны. Сярод вернікаў ёсць этнічныя 
немцы. Працуе кірха. Канфесійная плынь хрысціян веры евангельскай (ХВЕ) 
утварылася ў Беларусі ў 1988 годзе. У Гародні ёсць іх малітоўны Дом, як і 
малітоўны дом хрысціян-баптыстаў. Ёсць 37 нядзельных школ пратэстанцкіх 
канфесій, арганізаваных 86 пратэстанцкімі абшчынамі. 

На Гарадзеншчыне з 1989 году сталі аб’ядноўвацца і рэгістравацца 
абшчынамі невялікія групы ўніятаў. У вобласці зараз ёсць тры грэцка-
каталіцкія (уніяцкія) суполкі (у Лідзе, Гародні, Слоніме).  

Актыўнае адраджэнне мясцовай іўдзейскай канфесіі ў 1990-я годы 
марудзіцца працэсам нязменнай эміграцыі (адпаведна і скарачэннем колькасці 
габрэйскага насельніцтва ў Беларусі), а таксама ўнутраным рэлігійным 
расколам. У Гародні працуюць тры рэлігійныя абшчыны іўдзеяў. 

Пераважная большасць мусульманскіх абшчын зарэгістравана якраз ў 
Гарадзенскай вобласці – 10. Таксама працуюць пяць абшчын Сведкаў Еговы, 
адна абшчына Бахаі і адна – Сведамасці Крышны. 

КРОК ЗА КРОКАМ, АЛЕ ПАКРЫХУ НАПЕРАД 

Цягам стагоддзяў жыхары Гарадзеншчыны – людзі розных 
нацыянальнасцяў, культур, веравызнанняў, традыцый – стварылі самабытны і 
непаўторны рэгіён. Тут захавалася мноства  помнікаў гісторыка-культурнай 
спадчыны, выдатныя прыродныя ландшафты. Гародня разглядаецца як 
перспектыўны цэнтр турызму міжнароднага значання ў маштабах еўрарэгіёну 

“Нёман”. Праект праграмы развіцця турызму ў вобласці закладае выкананне 
шэрагу комплексных мерапрыемстваў. Ён прадугледжвае, што да 2020 году 
турызм стане на Гарадзеншчыне важным фактарам мясцовай эканомікі. Тут 
захавалася 70 працэнтаў усіх помнікаў гісторыка-культурнай спадчыны 
Беларусі, выдатныя  ландшафты.   

Але турысты патрабуюць не толькі відовішчаў, але і належнага 
абслугоўвання, якое ўлучае цэлы комплекс паслуг. Якраз гэтага сёння няма. 
Менавіта развіццё гатэльнай гаспадаркі, турысцкай інфраструктуры патрабуе 
пільнай увагі. Стратэгічныя мэты прадугледжваюць паляпшэнне доступу на 
Гарадзеншчыну з іншых рэгіёнаў Беларусі і з-за мяжы. Напачатку плануецца 
развіццё масавага турызму ў ключавых цэнтрах і на маршрутах паміж імі. 
Трэба ствараць дадатковыя выгоды для наведнікаў. Плануецца адкрыццё новых 
пунктаў пропуску аўтатранспарту на мяжы з Польшчай – на шашы Гародня-
Аўгустаў і Беласток-Ваўкавыск.  

Гасцей па-ранейшаму найбольш вабяць Гародня, Наваградак, Мір, 
Белавежская пушча. Кожны з гэтых маршрутаў патрабуе свайго далейшага 
развіцця як цэнтраў турызму. Прыкладам, наспела патрэба пабудовы новых 
гатэляў. Выклікае заклапочанасць экалагічны стан зоны вакол возера Свіцязь і 
Свіцязянскага заказніка. Шырока разрэкламаваны “Шлях Міцкевіча” таксама 
патрабуе ўдасканалення. 

Свой патэнцыял для прыцягнення турыстаў маюць Аўгустоўская і 
Гарадзенская пушчы, улучаючы зоны аздараўлення “Азёры”, “Масты”, 
“Воўпа”, “Рось”; гарады Ліда, Слонім, Дзятлава, Смаргонь, паселішчы 
Жыровічы, Сынковічы, Мураванка, Любча, Кушляны; знакамітае кола 
Жодзішкі-Залессе-Крэва-Гальшаны-Баруны, частка ракі Нёман ў раёне Мастоў-
Воўпы, вусце Шчары і Налібоцкая пушча, сістэма рэчак, каналаў і 
вадасховішчаў, прыгодных для воднага турызму і даўно аблюбаваная 
айчыннымі краязнаўцамі.  

ТУРЫЗМ ДОБРЫ ТАДЫ, КАЛІ РАЗВІВАЕЦЦА… 

Экалагічны турызм мае на мэце непасрэдныя зносіны з прыродай: сплавы на 
лодках па рэках і рэчках, пешаходныя падарожжы па маляўнічых мясцінах, 
родных сэрцу сцяжынках маленства і юнацтва. Такі турызм патрабуе наяўнасці 
мінімальнай інфраструктуры абслугоўвання. Экалагічныя, асветныя  
падарожжы даўно сталі практыкай на Мазурскіх азёрах (Польшча), у лясах 
Фінляндыі, фіёрдах Нарвегіі… 

Прырода сама паклапацілася, каб у рэгіёне развіваўся экалагічны турызм. 
Агульная зямельная плошча Гарадзеншчыны складае 2.512.000 гектараў. На 
аднаго жыхара прыпадае 0,74 га ворыва. Сельскагаспадарчыя землі займаюць 
292 тысячы га. Прыкладам, даўжыня Нёману ў вобласці – 379 кіламетры, Віліі 
– 256. Даўжыня ўсіх прытокаў Нёману – 5.806 км. Усяго на Гарадзеншчыне  

500 рэк агульнай працягласцю водных артэрый 8.255 км. Акрамя таго, ёсць 
звыш 70 азёр натуральнага паходжання. Паляўнічыя вобласці арандуюць 86 
працэнтаў тэрыторыі. Гэта 1.258 тысяч гектараў палявых угоддзяў, 794 тысячы 
– лясных, 100 тысяч – водна-балотных.  

У вёску Азёры Гарадзенскага раёну прыязджала група сталых людзей з 
Польшчы. Да верасня 1939 году яны мелі тут зямельныя надзелы. Вось разам з 
дзецьмі і ўнукамі захацелі на свае вочы паглядзець, што ды як. Гэта прыклад 
таго, што экалагічны і індывідуальны турызм набірае сілу. Людзі прыязджаюць 
на родныя котлішчы і трэба спрыяць гэтаму.  

Жыхары Гарадзеншчыны неаднаразова станавіліся паводле гістарычных 
абставінаў грамадзянамі розных краін – ВКЛ, Рэчы Паспалітай, Расіі, 
Польшчы, Нямеччыны, СССР. Аднак культурныя здабыткі захаваліся. 
Адбылося шырокае перапляценне культур. Беларусы, палякі, літоўцы, татары, 
яўрэі не толькі аддавалі сваё, але і ўспрымалі чужое, апынуўшыся па волі лёсу 
ў іншай дзяржаве. З’явіліся моўныя, культурныя, этнічныя асаблівасці гэтых 
груп людзей. Засталіся некранутымі помнікі культуры, экалагічныя асяродкі. 
Лад жыцця жыхароў Гарадзеншчыны мае моцныя адрозненні ад суседскага – 
польскага і літоўскага. 

Папулярнымі становяцца такія маршруты, як наведванне Аўгустоўскага 
каналу, родных мясцін Элізы Ажэшкі, Адама Міцкевіча, сядзібаў знакамітых 
асобаў, народжаных на Гарадзеншчыне. У Адэльску меркавалася правесці з’езд 
былых жыхароў мястэчка, якія жывуць цяпер у розных краінах – Аргенціне, 
Англіі, Швайцарыі, Бельгіі. Гэта будзе чарговы крок на шляху развіцця 
мемарыяльнага, экалагічнага і асветніцкага турызму. Індывідуальны турызм 
таксама мае вялікія перспектывы. Гасцям гатовы аказаць дапамогу 
Гарадзенская абласная турыстычная база, Ваўкавыская і Лідская гарадскія, 
Наваградская, Слонімская, Дзятлаўская, Сьвіслацкая, Ашмянская, Шчучынская 
– раённыя. Яны могуць круглы год прымаць ад 15 да 50 чалавек адначасна, 
паказаць выдатныя экскурсійныя аб’екты сваёй мясцовасці. 

Праграма развіцця турызму ў вобласці ўлічвае і сумную статыстыку. У 
бліжэйшыя 10-15 гадоў з мапы Гарадзеншчыны могуць знікнуць без малога 400 
вёсак. Да перапісу 1999 году ў 337 населеных пунктаў жыло ад 6 да 10 чалавек 
– усяго 3,2 тысячы. 700 паселішчаў у вобласці налічваюць ад 11 да 25 чалавек – 
разам 12 тысяч. У вобласці 25 тысяч дамоў, у якіх ніхто не жыве. Чым не база 
для развіцця эка- і агратурызму? 

 
Валерый Задаля – публіцыст, палітолаг з Гародні. Намеснік старшыні Гарадзенскага 
гарадскога аддзялення Таварыства Беларускай Школы, сябра Асветніцкага Грамадскага 
Аб’яднання “Фонд імя Льва Сапегі”, Беларускай Асацыяцыі Журналістаў, Пэн-клубу. 
Аўтар шматлікіх публікацый, выдаў 7 аўтарскіх брашур і зборнікаў.  

Валерый Задаля 

ЁСЦЬ ШТО ПАБАЧЫЦЬ, КАГО ПАСЛУХАЦЬ, 
КАМУ РАСКАЗАЦЬ… 
(КРАЯЗНАЎЧЫЯ АСЯРОДКІ ГАРАДЗЕНШЧЫНЫ ЯК ШЛЯХ ДА 
ЛАКАЛЬНАЙ СУПОЛЬНАСЦІ) 

 
 
У моцы краязнаўчага руху асабіста пераканаўся ў час правядзення 

адпаведнай канферэнцыі, праведзенай у Лідзе. Было гэта… Аматары 
мінуўшчыны з усяе вобласці турбаваліся, што назапашаны імі матэрыял толькі 
ў невялікай сваёй агульнасці становіцца даступным кожнаму, хто пажадае 
азнаёміцца з гэтымі зборамі. Публікацый у мясцовых газетах недастаткова. 
Прагучалі адрасы краязнаўчых асяродкаў, куды часцяком з’вяртаецца мноства 
людзей, каб пацікавіцца мінулым роднага краю. Даведаўся і тое-сёе з гісторыі 
развіцця краязнаўчага руху Беларусі, у месцах, бліжэйшых да нас – 
Берасцейшчыне і Віцебшчыне. Але галоўнае тое, што і наша Гарадзеншчына 
далёка не апошняя ў справе стварэння асяродкаў, якія гуртуюць вакол сябе 
няўрымслівых людзей, выхоўваюць гонар за сваю зямлю. А ў цэлым ствараюць 
маналітную лакальную супольнасць. 

Прыкладам, яшчэ ў 1955 годзе на базе мясцовай сярэдняй школы быў 
створаны краязнаўчы музей у вёсцы Валеўка Наваградскага раёну. Тысячы 
людзей пабывала там, пабачыла экспанаты, створаныя рукамі продкаў у розныя 
часы. Такі ж музей у 1959 годзе пачаў сваю дзейнасць у Лідзе. Аднак сама 
знакамітым з іх стаў літаратурна-этнаграфічны музей, створаны з ініцыятывы 
настаўніка, Заслужанага работніка культуры Беларусі Алеся Белакоза ў 
Гудзевіцкай сярэдняй школе, што ў Мастоўскім раёне.  З 1965 году ён пачаў 
збіраць разам з вучнямі матэрыялы. У 1990 годзе школьнаму музею было 
нададзена званне – Гудзевіцкі дзяржаўны літаратурна-краязнаўчы. У фондах 
музея каля 13 тысяч экспанатаў, аформлены 14 экспазіцыйныя залы. Бібліятэка 
налічвае 2.200 кніг і часопісаў. 

СПАЧАТКУ БЫЛІ АСОБЫ 

Перш, чым паўсталі краязнаўчыя асяродкі, былі асобы, якія здолелі 
згуртаваць вакол сябе блізкіх па памкненнях людзей. Алесь Белакоз  – адзін з 
іх, але не першы і, спадзяемся, не апошні. Безумоўна, сама постаць спадара 
Алеся паспрыяла “раскрутцы” музея. Упартасці і перакананасці гэтага 
няўрымслівага і неабыякавага чалавека можна толькі пазайздросціць. Сваёй 
апантанасцю ён заахвоціў і школьнікаў. У мінулым засталіся паходы па вёсках 

і паселішчах у пошуках “трафеяў”, сутыкненні з уладнымі чыноўнікамі, 
партыйнымі функцыянерамі, прадстаўнікамі “адпаведных органаў”, якія ўсяляк 
імкнуліся скарыць бунтарнага краязнаўцу, прымусіць танцаваць пад іх дудку. 
Не атрымалася… 

Шмат цікавых краязнаўчых матэрыялаў пакінуў Апанас Цыхун (1910-2005), 
педагог, краязнавец, пісьменнік. Стваральнік у 1964 годзе мемарыяльнага 
музея Я.Ф.Карскага ў вёсцы Лаша Гарадзенскага раёна. Збіраў народныя 
гаворкі, фальклор, этнаграфічныя матэрыялы, звесткі пра ведамых людзей 
рэгіёну, яго гістарычнае мінулае, жыццё мясцовых нацыянальных меншасцяў – 
палякаў, літоўцаў, татар, яўрэяў. 

Можна і далей пералічаць прозвішчы ведамых краязнаўцаў Гарадзеншчыны, 
якія  праяўляюць сябе ў розных кірунках. 

З’ЯДНАЛІСЯ Ў АСАЦЫЯЦЫЯХ, СУПОЛКАХ, ТАВАРЫСТВАХ …  

Актыўныя людзей заўсёды гуртуюць вакол сябе іншых. Краязнаўцы не сталі 
выняткам. Нехта вызначыўся ў зацікаўленні школьным ці ваенным 
краязнаўствам, нехта вывучэннем славутых мясцін. Хтосьці арганізуе 
маршруты і паездкі па знаных адрасах, сядзібах і парках. Іншыя прызнаныя 
лідары ствараюць грамадскія аб’яднанні. А ўсе разам зберлі багаты матэрыял. 

Гарадзенская абласная краязнаўчая асацыяцыя імя Тодара Нарбута паўстала 
18 красавіка 1990 году з ініцыятывы знанага на Гарадзеншчыне краязнаўцы, 
член-карэспандэнта Акадэміі Навук Беларусі, доктара біялагічных навук, 
прафесара Андрэя Майсяёнка. У час правядзення аднаго з паседжанняў 
краязнаўцаў Гародні за “круглым сталом” ён адзначыў, што зберты матэрыял 
мусіць быць даведзены да людзей. У гэтым кірунку праведзена значная работа, 
выданы краязнаўчыя зборнікі.  

Краязнаўцы рэгіёну маюць сталыя традыцыі. Засталіся ў памяці 
канферэнцыя “150 гадоў К. Каліноўскаму” (з выездам у вёску Якушоўка 
Сьвіслацкага раёну, 29-30 студзеня 1988), вечар памяці Я.Драздовіча, 
прысвечаны 100-годдзю з дня яго нараджэння (15 кастрычніка 1988). У 
лістападзе таго ж году быў выданы першы зборнік матэрыялу абласной 
краязнаўчай асацыяцыі “Наш радавод”. 28 лістапада 1990 году ў Гародні 
праходзіла міжрэспубліканская навуковая канферэнцыя па гістарычным 
краязнаўстве і генеалогіі “Вітаўт Вялікі і яго эпоха”. На Каложскай гары быў 
адчынены памятны знак “Пагоня на Грунвальд”. У развіцці краязнаўчага руху ў 
Гародні і рэгіёне вялікую карысць прынесла выданне інфармацыйнага 
бюлетэня “Краязнаўчая газета” (верасень 2000-сакавік 2002, усяго выйшла 20 
нумароў).  

Канферэнцыя маладых краязнаўцаў 28-29 чэрвеня 2000 году сабрала каля 70 
дэлегатаў з вобласці. Былі прадстаўнікі з Менску, Віцебскай і Берасцейскай 

абласцей. У Лідзе БКТ імя Т. Нарбута быў наладжаны адукацыйны семінар, у 
якім узялі ўдзел 103 актывісты.  

5 лютага 2001 году было створана Лідскае гарадское краязнаўчае 
таварыства.  

10 траўня 2001 – Гарадзенскае гарадское (старшыня доктар гістарычных 
навук, прафесар Вячаслаў Швед).  

11 чэрвеня 2001 – Дзятлаўская раённая краязнаўчая арганізацыя (старшыня 
Валерый Петрыкевіч).  

7 ліпеня 2001 – Ашмянскае краязнаўчае аб’ яднанне (старшыня Жанна 
Іванова).  

8 ліпеня 2001 – Шчучынскае рэгіянальнае краязнаўчае таварыства 
(старшыня Людміла Антухевіч).  

11 жніўня 2001 – Зельвенскае рэгіянальнае краязнаўчае таварыства 
(старшыня Юры Качук).  

Працуюць Іўеўская раённая краязнаўчая арганізацыя (старшыня Іван 
Пракопчык), Ваўкавыскае раённае краязнаўчае таварыства (старшыня Генадзь 
Семянчук), суполка “Згуртаванне школьных краязнаўцаў Гарадзеншчыны”. 

Актыўна праявілі сябе краязнаўцы з Парэчча, Слонімскага раёну, 
Гальшанаў, Смаргоні, Наваградку, Ваўкавыску, Слоніма, Крэва, Ліды, 
Сьвіслачы... 

Краязнаўца Міхаіл Амялішка сабраў дакумантальны матэрыял пра 
стварэнне, станаўленне і жыццё хору царкоўных спеваў “Бацькаўшчына”, 
фотаздымкі, зробленыя падчас канцэртаў, рэпетыцый, паездак па Беларусі і 
замежных краінах.  

Казімір Локіць збірае дакумантальныя сведчанні пра родную вёску Адэльск.   
Старшыня гісторыка-культурнага грамадскага аб’яднання “Паходня” 

Мікалай Таранда піша пра дзейнасць і гісторыю гэтага НДА (створаная ў 1986).  
Выпускнік ГрДУ імя Я.Купалы Аляксей Каламійцаў падрыхтаваў рукапіс 

зборніка “Шляхам Напалеона Орды”. Аўтар праехаў па мясцінах, у якіх 
калісьці вядомы мастак маляваў старадаўнія замкі, палацы, прыгожыя 
краявіды. Побач з малюнкамі Н.Орды змешчаны фотаздымкамі сучаснага 
выгляду гістарычных помнікаў. З амаль 30 пакінутых мастаком на паперы 
дзевяць зусім зніклі. Астатнія ў вельмі пашкоджаным выглядзе. 

Гісторык Дзмітрый Кіенка ў складзе навуковага таварыства вайсковай 
гісторыі і археалогіі “Рубон” займаўся пошукамі на месцы былых баёў 1914, 
1941-1945 гадоў. Знойдзены цікавыя дакуманты, іншыя суровыя сведчанні 
баёў. Аднак галоўнае тое, што родным паведамляюцца звесткі пра іх дзядоў і 
бацькоў.  

Калекцыянер-краязнаўца з Гародні Віктар Какарэка шукае ў Гародні 
сведчанні міжваеннага перыяду. Гэта вайсковыя знакі польскай арміі, 
пашпарты, “аўсвайсы” той пары, калі Гародня была пад кайзераўскай 
акупацыяй, а таксама даведкі партызан, пасведчанні.  

Старэйшы калекцыянер гораду Аляксандр Рымарчук мае вялікую калекцыю 
спартовых значкоў. Ведамасць набылі сабраныя старыя здымкі абласнога 
цэнтру. Сп. Аляксандр прадоўжыў збор свайго дзядзькі. Да перададзеных 70 
паштовак Гародні далучаны некалькі дзесяткаў новых. Сярод іх – незвычайна 
шырокі разліў Нёмана (1958), знішчэнне фары Вітаўта (1961)...  

А вось Сяргей Стральчонак, былы міліцыянт, сабраў шыкоўную калекцыю 
міліцэйскіх знакаў.  

Дарэчы, гісторыя калекцыянавання як кірунку краязнаўства на 
Гарадзеншчыне сягае ў ХVIII-е стагоддзе. Тады збіральніцтвам, як правіла, 
займаліся багатыя людзі. Больш ведамыя за сваіх папярэднікаў калекцыянеры 
20-30-х гадоў ХХ-га стагоддзя. У сярэдзіне 1990-х гадоў група краязнаўцаў 
стварыла міжрэгіянальнае грамадскае аб’яднанне нумізматаў, якое пяць гадоў 
таму атрымала статус нацыянальнага. Для вядомага гарадзенскага гісторыка і 
краязнаўцы Алеся Госцева калекцыянерства перарасло ў музейную справу. У 
гімназіі № 1 ён разам з вучнямі стварыў музей педагогікі Гарадзеншчыны. 
Адна з самых цікавых напрацовак – тэма “Міцкевіч-педагог”. Краязнаўцы 
Гародні сустракаліся з грамадзянінам Германіі Вольфгангам Шухартам. Яго 
продкі да рэвалюцыі 1917 году жылі ў Гародні, мелі маёмасць у Зельве, былі 
падданымі Расійскай імперыі. Дзед сп. Вольфганга служыў у царскай арміі ў 
чыне палкоўніка. Адзначаны высокімі баявымі ўзнагародамі. Яго ўнук, 
В.Шухарт, вядзе пошукавую работу, пабыў на месцы, дзе калісьці была 
сямейная сядзіба. 

БІБЛІЯТЭКІ ЯДНАЮЦЬ КРАЯЗНАЎЦАЎ 

Аматарам добраахвотнай пошукавай работы шмат дапамагаюць работнікі 
краязнаўчага аддзелу (кіраўнік Любоў Турмасава) Гарадзенскай абласной 
навуковай бібліятэкі імя Я.Карскага. Там аналізуецца стан краязнаўства ў 
рэгіёне. Выяўляюцца допісы па краязнаўчай тэматыцы. З 1998 году створана 
блізу 25 тысяч бібліятэчных фармуляраў. Картатэка змяшчае 250 тысяч картак. 
Кніжны фонд аддзелу налічвае 8,5 тысяч тамоў. Выпускаецца квартальнік 
“Слынныя імёны Гарадзеншчыны”. Апошні выпуск утрымвае 2.419 
прозвішчаў. У 2004 годзе фонд папоўніўся 45 набыткамі. 

Бібліятэчная грамадскасць даўно прызнала краязнаўства прыярытэтам 
бібліятэк Гарадзенскай вобласці. У адпаведнасці з Дзяржаўным стандартам 
Рэспублікі Беларусь СТБ 7.20-2000 “Бібліятэчная статыстыка” абласная 
ўніверсальная навуковая бібліятэка мае наступнае азначэнне: Абласныя 
універсальныя навуковыя бібліятэкі (АУНБ) – бібліятэка, якая задавальняе 
ўсебаковыя інфармацыйныя патрэбы насельніцтва вобласці на аснове 
ўніверсальнага фонду, збірае найбольш поўную калекцыю краязнаўчых 
дакумантаў, выконвае функцыі цэнтру МБА для бібліятэк свайго рэгіёну. У 
канцы 1993 году Міністэрствам культуры Рэспублікі Беларусь, упершыню ў 

гісторыі нашай краіны, было зацверджана “Палажэнне аб краязнаўчай 
дзейнасці бібліятэк Рэспублікі Беларусь”. Пункт 2.3 сведчыць: “АУНБ 
з’яўляюцца цэнтрамі краязнаўчай дзейнасці ў сваіх абласцях, ажыццяўляюць: 
– увесь комплекс краязнаўчых работ;  
– дэпазітарнае захоўванне краязнаўчых і мясцовых дакумантаў;  
– каардынацыю дзейнасці бібліятэк па краязнаўстве, а таксама іх 

узаемадзеянне з іншымі арганізацыямі”.  
Аб’ектам краязнаўчай дзейнасці бібліятэк ёсць краязнаўчыя дакуманты –  

творы друку і іншыя носьбіты інфармацыі, якія маюць дачыненне да краю 
(змест, месца выдання, аўтарская прыналежнасць), іх выяўленне, збор, 
забеспячэнне іх захоўвання і арганізацыю выкарыстання. 

У справе назапашвання крыніц краязнаўчай інфармацыі не існуе дробязяў. 
Сённяшняя гістарычная і бібліятэчная навука і практыка сведчаць, што 
менавіта дзякуючы дробным матэрыялам самага рознага характару 
забяспечваецца паўната вывучэння гістарычнага развіцця,  сацыяльнага жыцця 
і эканамічнага стану рэгіёну. Гэтая ж выснова пацвярджаецца пунктам 3.5 
“Палажэння аб краязнаўчай дзейнасці”.Але ўсе бібліятэкі вобласці сутыкаюцца 
з цэлым шэрагам праблем у набыцці бягучага і рэтраспектыўнага краязнаўчага 
і мясцовага дакуманта. Адсутнасць тэматычных планаў, наяўнасць вялікай 
колькасці выдавецкіх арганізацый, адпаведна малы наклад выданняў такога 
кшталту прыводзяць да таго, што яны, не паспеўшы з’явіцца, становяцца 
бібліяграфічнай рэдкасцю.  

Добрай дапамогай ў набыцці мясцовага дакуманта ёсць кантрольны 
экземпляр, які дасылаюць  мясцовыя друкарні. У пошуку астатніх тутэйшых 
выданняў і краязнаўчых дакумантаў выкарыстоўваюцца бібліяграфічныя 
крыніцы, больш шырока - магчымасці абменна-рэзервных фондаў, кантакты са 
шматлікімі ўстановамі, арганізацыямі і краязнаўчымі таварыствамі. 

Амаль некрануты рэзерв папаўнення бібліятэчных фондаў і каталогаў – 
прыватныя калекцыі кніг і іншых матэрыялаў. Бібліятэкі збіраюць фальклор, 
запісваюць гутаркі са старажыламі, наладзілі стасункі з мясцовымі аўтарамі, 
апрацоўваюць архіўныя дакуманты.  

Аналізуючы штогадовую колькасць бібліяграфічных запісаў для 
краязнаўчага каталогу цягам апошніх 10 гадоў, прыходзім да высновы, што 50 
адсоткаў іх – гэта апісанні матэрыялаў, змешчаных у мясцовым перыядычным 
друку, у прыватнасці, газетах. Адсюль паўстае праблема выкарыстання і 
захаванасці газетных фондаў.  

ДА АСОБАЎ, СУПОЛАК І БІБЛІЯТЭК ДАЛУЧАЮЦЦА… 

Можна смела сцвярджаць, што цяпер на Гарадзеншчыне ёсць разгалінаваная 
структура асяродкаў, якія акумулююць вакол сябе не толькі краязнаўчую 

супольнасць, але школьнікаў, студэнтаў, журналістаў, педагогаў – усіх ахвочых 
глыбей зведаць родны край.  

Мае свой адметны шлях школьнае краязнаўства. Як вынік пошукавай 
дзейнасці падлеткаў амаль у кожнай школе ёсць стэнды, якія распавядаюць пра 
гісторыю гэтай школы, настаўніках і выпускніках. Выдатны арганізатар 
школьнага краязнаўчага руху, выкладчык адной з гімназій Гародні Алесь 
Госцеў распрацаваў метадычныя матэрыялы, якія спрыяюць развіццю 
школьнага краязнаўства. 

Можна адзначыць “спецыялізацыю” школьных музеяў. Адны шукаюць 
звесткі пра змагароў-землякоў часоў Другой сусветнай вайны. Іншыя – аб 
падзеях перыяду Заходняй Беларусі. Нехта распавядае аб людзях якія пакінулі 
след у сацыяльна-эканамічным развіцці гораду найноўшага часу і г.д. 

Мясцовыя Інтэрнэт-сайты змяшчаюць шмат краязнаўчай інфармацыі, у тым 
ліку і фотаздымкі розных перыядаў. Каб пераканацца ў гэтым, дастаткова 
зазірнуць на старонкі www.tourgrodno.by; www.geraneny.narod.ru; 
www.lipnishki.narod.ru; www.visitgrodno.narod.ru; www.lida.hrodna.by; www. 
smorgon.by.ru; www.novogrudok.iatp.by; www.grodnoonline.com; www.galshany. 
by.ru; www.volkovysk.com; www.zhemyslavl.narod.ru; www.dyatlovo.by.ru; www. 
infolida.com; www.viriv.narod.ru; www.slonim.org; www.subotniki.narod.ru; www. 
gaiba.narod.ru; www.moctbl.com. 

Тут кожны для сябе можа знайсці багатую інфармацыю рознага краязнаў-
чага кірунку, абмяняцца на форуме думкамі і досведам.  

Краязнаўства становіцца формай супольнай актыўнасці. Вывучаючы 
прыроду, насельнiцтва, гаспадарку, гiсторыю i культуру роднага краю, яно мае 
вялiкае грамадска-палiтычнае i культурна-асветнiцкае значанне. Краязнаўства 
незаменнае ў вучэбна-выхаваўчым працэсе і адыгрывае важную ролю ў 
фармаваннi нацыянальнай сведамасцi. 

 
 

Валерый Задаля – публіцыст, палітолаг з Гародні. Намеснік старшыні Гарадзенскага 
гарадскога аддзялення Таварыства Беларускай Школы, сябра Асветніцкага Грамадскага 
Аб’яднання “Фонд імя Льва Сапегі”, Беларускай Асацыяцыі Журналістаў, Пэн-клубу. 
Аўтар шматлікіх публікацый, выдаў 7 аўтарскіх брашур і зборнікаў.  

Лявон Карповіч 

АКТЫЎНЫ ТУРЫЗМ НА ПРЫКЛАДЗЕ ВАНДРОЎКІ 
“ШЛЯХАМ ПАЎСТАНЦАЎ НА РАДЗІМУ 
ТАДЭВУША КАСЬЦЮШКІ” 

 
Вандроўкі мусяць быць таксама дарогаю ўзбагачэння 
сваёй асаблівасці, перадусім пазнавання рэгіёну, а таксама і сябе.  
Тым, што ўчыняе, што адчуваем сябе часткай 
народу, ёсць пачуццё тэрытарыяльнай, моўнай і 
культурнай супольнасці. Сведамасць тая, на якую маем уплыў мы –  
настаўнікі, фармуецца з дзяцінства, з першых класаў пачатковай 
школы праз базавую і сярэднюю”.  

Веслава Камянецка 
 
Прынцып, што вучні спачатку мусяць ведаць свой край, выказаны быў ужо 

першым Міністэрствам адукацыі Рэчы Паспалітай, часткай якой была 
Беларуская дзяржава – Вялікае Княства Літоўскае, Камісіяй Адукацыі 
Народнай, якая дзеіла ў 1773-94 гадах. Актуальным да сёння застаецца 
выказаны тады дэвіз, што свет хваліў і хваліць тых настаўнікаў, якія 
навучаючы – хадзілі, а ходзячы – вучылі. Турызм і краязнаўства прыналежаць 
да тых сфер, якія развіваюць і ўзмацняюць цікавасць, прагу ведаў, фантазію, 
радасць прыгоды і забавы, адкрытасць, жаданне эксперыментаваць, гумар, 
энергію, гатовасць на ўспрыманне новых ідэй, пачуццё годнасці, волю да 
навучання, павагу да іншых і, як вынік – патрыятызм і любоў да Радзімы. 
Перакладаючы гэта на мову праграмных дакумантаў, можна сказаць, што 
турызм і краязнаўства: 

Выпрацоўваюць пазітыўныя рысы характару, уплываюць на пазіцыю, 
погляды, перакананні, запраўдныя вартасці, прынцыпы супольнага жыцця і 
дзейнасці ў групе; 

З’яўляюцца дасканалай формай адпачынку, выпрацоўваюць навык 
рацыянальнага і карыснага выкарыстання вольнага часу, дораць многа 
ўражанняў, радасці і задавальнення, аднаўляюць сілы для працы ў школе, 
падвышаюць фізічную спраўнасць, вучаць вытрымцы і спаборніцтву, 
інтэгруюць групу; 

Моцна ўплываюць на развіццё інтэлекту, дапамагаюць кампенсаваць хібы 
навучання ў школе; 

Развіваюць індывідуальныя захапленні і цікавасці, набліжаюць да 
натуральных прыродных умоў. 

Турызм і краязнаўства ствараюць такія сітуацыі, у якіх моладзь сама ў 
практычных дзеяннях, самастойнымі намаганнямі здабывае жыццёвы досвед, 
навыкі і ўзоры паводзінаў. 

Але, каб усё гэта спраўдзіць, трэба не толькі бачыць і чуць, Трэба “адкрыць-
перажыць-зразумець-спагадаць”. Часта падарожжа абмяжоўваецца аглядам і 
гуляннем. А мы запамінаем у лепшым разе 50% з таго, што бачым і чуем, у той 
жа час 70% з таго, што кажам, і 90% з таго, што кажам і робім. Усё больш 
становіцца прыхільнікаў паглыбленага турызму, які спалучае гульню і асалоду 
ад вандроўкі з нечым большым, што дазваляе  не толькі ўбачыць, але адкрыць, 
перажыць, асэнсаваць. Такое падарожжа і для такога падарожжа трэба 
рыхтаваць. Разгледзім варыянт рыхтоўлі вандроўкі з старэйшым класам 
базавай школы. Маршрут падарожжа мусіць адпавядаць праграмнаму 
матэрыялу. Але лепей знайсці спосаб выбару патрэбнага маршруту 
дэмакратычным шляхам. На аркушы паперы няхай кожны вучань запіша, куды 
ён хацеў бы зрабіць вандроўку, але з улікам, што падарожжа будзе 
аднадзённым. Потым з запісаных маршрутаў кожны выбірае пяць і выстаўляе 
балы па ступені важнасці. Падлічыўшы агульную суму балаў, вызначаем 
маршрут-пераможцу. Прыкладам, гэта будзе месца нараджэння Тадэвуша 
Касьцюшкі. Цяпер групы з 4-5 чалавек мусяць распрацаваць свой варыянт 
маршруту да канцовай мэты і апісаць вылёсаваны перыяд жыцця Тадэвуша 
Касьцюшкі. Групы могуць працаваць на класных гадзінах, на занятках 
краязнаўчага ці гістарычнага гуртка, у вольны час. За зробленую працу яны 
атрымаюць адзнакі па адпаведных школьных дысцыплінах. Праца ідзе пры 
падтрымцы і кансультаванні настаўнікаў. Пасля заканчэння працы групы 
прэзентуюць свае маршруты. Прывядзем прыклад прэзентацыі вандроўкі 
“Шляхам паўстанцаў на радзіму Тадэвуша Касьцюшкі” адной з груп. 

Анрэй Тадэвуш Банавентура Касьцюшка нарадзіўся 4 лютага 1746 году ў 
фальварку Мерачоўшчына каля Косава. Тадэвуш Касьцюшка – нацыянальны 
герой Беларусі, Польшчы, Злучаных Штатаў Амерыкі, ганаровы грамадзянін 
Францыі. Узнагароджаны Вашынгтанам Ордэнам Цынцыната. У яго гонар пад 
Кракавам насыпаны Курган, яго імем названа сама высокая гара Аўстраліі. 
Помнікі Касьцюшку стаяць у шасці гарадах ЗША: Вашынгтоне, Бостане, 
Чыкага, Філадэльфіі, Санкт-Пецярбургу і Вэст-Пойнце, у многіх гарадах 
Польшчы, у Швайцарыі і Францыі. Яго імя носіць адна з акругаў штату 
Індыяна, горад у штаце Місісіпі, астравы на Алясцы. 6 ліпеня 2005 году быў 
адкрыты помнік Касьцюшку ў Менску…на тэрыторыі Амерыканскай 
амбасады. 23 верасня 2004 году быў адчынены Дом-музей Тадэвуша 
Касьцюшкі ў Мерачоўшчыне. Грант на аднаўленне фальварку падараны ўрадам 
і народам ЗША. 

Сваё падарожжа на малую радзіму Тадэвуша Касьцюшкі пачнем з 
каралеўскага гораду Гародні, адна з вуліц якой носіць імя славутага земляка. 
Але выберам толькі сама патрэбнае згодна з мэтай нашай вандроўкі. 

Стары замак, узведзены ў 14 ст. Вітаўтам Вялікім на месцы ўмацаванняў 
12 ст. і перабудаваны італійскім архітэктарам С. Гучы ў рэзідэнцыю Стэфана 
Баторыя, захоўвае многа таямніц. Тут цяпер музей, у якім захоўваецца арыгінал 
тастаменту Тадэвуша Касьцюшкі. Толькі з адным ад’ютантам Нямцэвічам 30 
верасня 1974 г. Касьцюшка прыбывае ў Гародню для інспекцыі Літоўскіх 
вайсковых сілаў. Напэўна ён наведаў Новы замак, дзе размяшчалася 
Цэнтральная Літоўская Рада паўстанцаў. Новы замак – рэзідэнцыя каралёў 
Рэчы Паспалітай, Вялікіх Князёў Вялікага Княства Літоўскага. Трагічнае месца, 
дзе адбыўся  апошні “нямы” Сейм Рэчы Паспалітай 1793 году, дзе Станіслаў 
Аўгуст Панятоўскі падпісаў акт адрачэння ад кароны, чым афіцыйна спыніў 
існаванне Рэчы Паспалітай, у тым ліку Вялікага Княства Літоўскага. Заглянем 
яшчэ ў дамінуючы над горадам катэдральны касцёл Святога Францішка 
Ксаверыя, дзе паклонімся апекуну моладзі Святому Казіміру, цудатворным 
абразам Маці Божай Ружанцовай і Маці Божай Студэнцкай, падзівімся на 
прыгажосць галоўнага алтара і даведаемся пра цуды, якія здзейсніў Францішак 
Ксаверый.  

Далей наш шлях ляжыць у кірунку Слоніма. 7 жніўня 1794 г. у прадмесці 
Слоніма Замосьці адбыўся бой паўстанцаў пад кіраўніцтвам генерала Юзафа 
Серакоўскага з расейскім войскам. Дарога ідзе праз Скідаль, дзе ў навакольнай 
вёсцы Мількаўшчына нарадзілася  “каралева гаючай праўды” Эліза Ажэшка. 
Дзеці мясцовай школы руплівай працай дамагліся, што іх школа носіць імя 
пісьменніцы. Далей едзем праз Дзярэчын, колішняе ўладанне ўдзельніка 
паўстання 22-гадовага генерала Францішка Сапегі, які ахвяраваў на 
паўстанцкія справы 6 тысяч дукатаў і 16 тысяч рублёў. У Дзярэчын у пачатку 
19 ст. перамясцілася і рэзідэнцыя Сапегаў. У адноўленым касцёле ёсць 
мемарыяльная дошка яшчэ аднаму паўстанцу з роду Сапегаў – Яўстаху 
Каятану. На месцы баёў у Слоніме стаіць касцёл Святога Андрэя У горадзе 
ёсць адзіная ў Беларусі  з 17 ст. мураваная сінагога, якая збераглася. Пра 
гісторыю Слоніма можа бясконца распавядаць улюбёны ў свой горад 
пісьменнік Сяргей Чыгрын. Побач знаходзіцца святое месца Жыровічы.  

Ад Слоніма атрад Юзафа Серакоўскага рушыў на Ружаны, рэзідэнцыю роду 
Сапегаў. Захаваліся толькі руіны велічнага некалі палаца. Рэнесансны замак 
быў узведзены Канцлерам Вялікім Літоўскім Львом Сапегам. У палове 18 ст. 
родавае гняздо было цалком перабудавана архітэктарам Ёганам Самуэлем 
Бекерам. Руіны палацу захапляюць сваёй веліччу і цэльнасцю, перадаюць 
вобраз і дух спарадзіўшай яго эпохі. На плошчы рынку заснаваны у 1615 г. 
Львом Сапегам касцёл Святой Тройцы. Усяго Леў Сапега на тэрыторыі 
Вялікага Княства збудаваў 25 храмаў. Касцёл можна лічыць адзіным ацалелым 
помнікам знакамітаму канцлеру на Беларускай зямлі. У храме захавалася 
вялікая колькасць сярэднявечных рэчаў, старадаўнія абразы Збаўцы і Маці 
Божай Жыровіцкай. Петра-Паўлаўская царква 1675 г. фундавана Львом 
Базылём Сапегам, перабудавана Бекерам. У храме абраз Маці Божай, які 
ўратаваў яе ад бязлітаснага пажару. З Ружанаў паўстанцы рушылі на Кобрынь, 

дзе 17 верасня ля фальварку Крупчыцы і кляштару кармелітаў адбыўся бой, у 
якім касінеры пацярпелі паразу. Рэшткі атраду адышлі ў Польшчу. У Кобрыні 
ёсць музей пераможцу ў баі пад Крупчыцамі Аляксандру Сувораву і помнік 
яму. У гэтым доме жыў у 1860 г. адзін з кіраўнікоў паўстання 1863 г. Рамуальд 
Траўгут. З Кобрыня рухаемся да канцовага пункта падарожжа. Ужо здалёк над 
лесам відаць вежы прыгажуна – Косаўскага палаца Пуслоўскіх. Перад палацам 
невялічкі з саламянай страхой дом – па адной з версій месца нараджэння 
Тадэвуша Касьцюшкі. Музей гасьцінна расчыняе дзверы. Мы прыйшлі да цябе 
Андрэй Тадэвуш Банавентура! Gloria victis!  
   Падобным чынам усе групы прэзентуюць свае варыянты маршрутаў. Журы, у 
склад якога ўходзяць прадстаўнікі з кожнай групы, вызначае найбольш цікавы, 
рацыянальны і вытрыманы ў часе маршрут. Далей распрацоўваецца 
падрабязная, распісаная ў часе тэхналагічная мапа вандроўкі. Усе ўдзельнікі 
мусяць быць добра падрыхтаваныя з сутнаснага гледзішча. Кожны мусіць быць 
сведамым у чакаючых яго заданнях, да якіх трэба належным чынам 
рыхтавацца, узяць патрэбныя рэчы. Паведамляецца па якіх школьных 
прадметах будуць выстаўлены адзнакі за выкананыя заданні. 

Прыкладныя заданні для вучняў удзельнікаў падарожжа: 
Гародня. 1. Які змест тэстаманту Тадэвуша Касьцюшкі, што зберагаецца ў 

музеі Старога замку? 2. З якой мэтай і калі Касьцюшка наведаў Гародню? 3. 
Даведайся, у якім раёне гораду знаходзіцца вуліца Касьцюшкі? 4. Намалюй 
герб гораду. Падпішы тлумачэнні. 5. Якая падзея адбылася ў Новым замку 25 
лістапада 1795 году? 6. У якім архітэктурным стылі пабудаваны касцёл Святога 
Францішка Ксаверыя? 7. Вызначы на вока вышыню, шырыню і даўжыню 
касцёлу. 8. Апішы адзін з цудаў, здзейсненых Францішкам Ксаверыем. 9. Якая 
манаграма Хрыста? 10. Які алтар і якая ікона ў касцёле маюць непасрэднае 
дачыненне да моладзі? 

Слонім. 11.Намалюй герб Слоніма. Што ён сімвалізуе? 12. Чыёй 
рэзідэнцыяй быў у другой палове XYIII ст. Слонім? Якую меў тады другую 
назву? 13. Прывядзі прыклады характэрных рысаў архітэктурнага стылю 
касцёлу Святога Андрэя. 14. Як называецца частка гораду, дзе размешчаны 
касцёл і якая падзея тут адбылася 2 жніўня 1794 году? 

Ружаны. 15. Чыёй рэзідэнцыяй былі Ружаны ў пачатку XVII стагоддзя? 16. 
Намалюй прыблізны план палацу і арыентуй яго па старонках свету. 17. У чым 
найбольшая заслуга Льва Сапегі перад Радзімай? 18. Замалюй муроўку цаглін у 
пабудове палацу і напішы назву такой муроўкі. 

Кобрынь. 19. Хто з знакамітых паўстанцаў жыў у доме Суворава ў 1860 
годзе? 20. Намалюй схему размяшчэння фальварку Крупчыцы адносна 
Кобрыня і старонак свету. 

Косава. 21. Намалюй дом, у якім нарадзіўся Тадэвуш Касьцюшка. Запішы 
дату нараджэння. 22. Запішы назвы дрэў, якія сустрэнеш па дарозе ад доміка 
Касьцюшкі да палаца Пуслоўскіх. 22. Вымерай крокамі даўжыню палаца і 
перавядзі ў метры. 23. У якім архітэктурным стылі пабудаваны палац? 

Урэшце ацані падарожжа. Што было добра і што варта было б змяніць? 
   Прыточаныя заданні прыкладныя. Іх змест распрацоўваецца ў залежнасці ад 
веку, развіцця і падрыхтаванасці класа, а таксама мэтаў, якія мусяць дасягацца 
пад час выканання заданняў. Калі дазваляюць тэхнічныя мажлівасці, у часе 
падарожжа робяцца здымкі і відэазапісы, якія паслужаць для падсумавання і 
далейшага выкарыстання. 

За выкананыя заданні вучням выстаўляюцца адзнакі па ўсіх прадметах, 
ахопленых заданнямі. Следам можа ісці распрацоўка новага маршруту, як 
аўтобуснага, так і на роварах, ці пешага. Такая праца можа і мусіць выйсці за 
межы школы і нават краіны ў выглядзе буклетаў, інтэрнэт-старонак, 
метадычных дапаможнікаў, падарожных кніжак. Гэта будзе спрыяць развіццю 
актыўнага турызму і краязнаўства, можа вырасці да роўню эканамічнай 
карысці і, што найбольш важна, будзе служыць фармаванню грамадзянскай 
супольнасці ў Беларусі. 

 
 

Лявон Карповіч – публіцыст, настаўнік, краязнавец з мястэчка Луна на Мастоўшчыне. 
Сябра Канcерватыўна-Хрысьціянскай партыі Беларускі Народны Фронт, Асветніцкага 
Грамадскага Аб’яднання “Фонд імя Льва Сапегі”, Таварыства Беларускай Мовы. Аўтар 
шматлікіх публікацый, калекцыянер паштовых марак, удзельнік шматлікіх выставаў, на 
якіх адзначаны ўзнагародамі. 

Вацлаў Ідзяк 

ТЭМАТЫЧНЫЯ ВЁСКІ 
 
 
Жыхары вёскі стаяць цяпер перад чарговым цывілізацыйным выклікам –  

патрэбай улучэння ў эканоміку, што абапіраецца на веды і яе вытворныя: 
эканоміку, якая абапіраецца на эмоцыі і творчую эканоміку. Пасля кароткага 
апісання гэтых тыпаў гаспадарання ў даным артыкуле я прадстаўлю адзін з 
спосабаў прыстасавання вёскі да новых часоў – стварэнне тэматычных вёсак. 
Праблематыка стварэння тэматычных вёсак будзе паказана на прыкладзе 
досведу арганізацыі групы з пяці тэматычных вёсак на поўначы Польшчы.  

ЭКАНОМІКА, ШТО АБАПІРАЕЦЦА НА ВЕДЫ 

Веды заўсёды былі важным фактарам эканамічнага развіцця, аднак іх 
значанне ў апошнія дзесяцігоддзі значна ўзрасло. Яны сталіся падставовым 
фактарам прадукцыі, змяншаючы ролю фінансавага капіталу і працы. У 
эканоміцы, што абапіраецца на веды: 
� Шырацца межы чалавечых магчымасцяў і павялічваецца мажлівасць 

выбару – аднак, гэта тычыцца толькі тых, хто навучыўся распазнаваць 
новыя шанцы і скарыстоўваць іх.  

� Лічыцца толькі новае, іншае, першае, нібы ў спорце і мастацтве; гэтая 
эканоміка абапіраецца на навіны, яна настаўлена на адрознасць, 
вылучнасць. 

� Мы змушаныя эксперыментаваць, новыя развязанні патрабуюць спробаў і 
досведу, разам з тым узнікае рызыка памылкі – чым хутчэйшыя змены і 
адважнейшыя дзеянні, тым большае рызыка. 

� Увесь час трэба вучыцца, усё цяжэй вучыцца “у запас”, традыцыйнымі 
метадамі і аднаму; робяцца моднымі канцэпцыі навучання ў маштабе 
арганізацыяў, рэгіёнаў, гарадоў, вёсак. 

� Расце значэнне нематэрыяльнага, цяжкавымяральнага: ідэяў, сымбаляў, 
вартасцяў, вобразаў, эмоцыяў; павялічваецца роля т. зв. культурнай 
індустрыі. 
 
На думку Дж. Нэйсбіта (J. Naisbitt) і многіх іншых даследчыкаў і практыкаў 

палітыкі і эканомікі (Bell 1974, Drucker 1999, Toffler 2003, Castells 2003) пераход 
ад земляробства і прамысловасці да гаспадаркі, што абапіраецца на веды, і 
інфармацыйнага грамадства – гэта найбольш істотная з’ява, якая драматычным 
спосабам змяняе эканоміку і грамадскае жыццё. Павялічэнне значэння ведаў 
падымае вагу яе стварэння і распаўсюджання. Змяняецца роля адукацыі і 
даследчых інстытутаў. Усё больш важнымі становяцца веды, якія можна 

выкарыстаць, усё больш складана навучацца пра запас, бо неўжываныя веды 
захутка састараваюць. Павялічваецца значанне таксама нефармальных ведаў, 
якія вынікаюць з досведу, складаных для запісу. У апошнія гады акрамя ведаў і 
інфармацыі пачынае падкрэслівацца значэнне нерацыянальных фактараў у 
эканоміцы, у тым ліку эмоцыяў і перажыванняў. У звязку з гэтым з’явіліся 
новыя азначэнні для такога роду тыпаў эканомікі: эмацыйная эканоміка 
(emotional economy), эканоміка досведу (experience economy) . Праца Р. Флорыды 
(R. Floridа) з 2002 году “The Rise of the Creative Class” прычынілася да 
ўспрыняцця эканомікі праз прызму творчасці і дала пачатак кірунку па стварэнні 
творчых гарадоў і рэгіёнаў і творчай эканомікі (creative economy).  

Акрамя канкурэнтнасці фірм тут ідзе пра канкурэнтнасць рэгіёнаў і мясцін. 
Яны змагаюцца за інвестараў, арганізаванне прэстыжных імпрэз, творчых 
людзей, дзяржаўныя інвестыцыі, гранты і г.д. Калі роля дзяржавы ў кіраванні 
эканомікай малее, рэгіёны ўсё ў большай ступені пакідаюцца на самых сябе. 
Гэта звязана таксама са зменамі ў інвестыцыйнай палітыцы фірм. Пры 
адкрыцці межаў і змяншэнні матэрыяльных коштаў у маштабе ўсёй інвестыцыі 
фірмы застаюцца ў нейкім адным месцы менш часу, чым раней, менш залежаць 
ад мясцовых рэсурсаў.  

Эканоміка, якая абапіраецца на веды, лепш развіваецца ў гарадах, чым на 
вёсцы. Яна асабліва звязана з цэнтрамі стварэння ведаў і культуры. Яна квітнее 
там, дзе ёсць адпаведны чалавечы капітал (творчы клас). У звязку з гэтым 
вёска, якая знаходзіцца ў горшым становішчы, зноў мусіць даганяць горад. Да 
таго ў многіх краінах, у тым ліку і ў Польшчы, палітыка развіцця вясковых 
тэрыторый надалей аддае перавагу развіццю земляробства. Гэта вакол яго 
мусяць развівацца паслугі і дробная вытворчасць.  

ТЭМАТЫЧНЫЯ ВЁСКІ Ў ПРАГРАМЕ EQUAL 

Тэматычная вёска - гэта вёска, якая мае сваю, адзіную ў сваім родзе, ідэю на 
далейшае развіццё. На падставе яе ствараюцца спосабы зарабляць грошы. Ідэя 
гэта аднак крыху іншага характару, чым выкарыстоўваемыя раней. Тут не ідзе 
пра новы тып земляробства, агародніцтва ці жывёлагадоўлі, не ідзе таксама пра 
патэнт на прадукцыю. Гэта, вядома, важна, але ў тэматычных вёсках ідэі іншага 
плану. Некалькі прыкладаў: 
� Малая, правінцыйная вёска Армшлаг у Аўстрыі аджыла ў грамадскім і 

эканамічным плане дзякуючы спецыялізацыі ў вырошчванні маку і яго 
разнабаковым выкарыстанні.  

� Вылятова (куяўска-паморскае) стала знакамітым у Польшчы і свеце 
дзякуючы колам, выдаўленым у збожжы. Там кажуць, што гэта сляды 
іншапланецянаў. Адсюль ідэя, каб зарабляць на усім, што звязана з НЛА.  

� Вёска Гросшона (Grossschoneau) ў Аўстрыі развіваецца дзякуючы 
правядзенні магічнай трасы і вядзенні заняткаў, звязаных з знаходжаннем 

падземных крыніц, біяэнэргетыкай, натуральнай медыцынай. 
Стварэнне тэматычнай вёскі не самамэта. Тут ідзе пра большае. Будуючы 

такую вёску, або нешта да яе падобнае, мы пачынаем інакш думаць пра сябе, 
сваю сям’ю, суседзяў, месца, у якім жывем. Мы змяняем акуляры, праз якія 
глядзелі на свет, будзімся ад сну як зачараваныя закамянелыя рыцары. 
Аказваецца, што можна марыць, што мы маем веды, што можам, што не ўсё 
залежыць ад нейкага там у сталіцы ці раённых чыноўнікаў. Раптам аказваецца, 
што мы можам супрацоўнічаць, навучацца, а наша вёска становіцца добрым 
месцам. З’яўляюцца новыя мажлівасці, якіх мы не бачылі і не прадчувалі 
раней.  

Тэматычная вёска – гэта адзін з метадаў адраджэння гаспадаркі вёскі. Яе 
перавага ў тым, што яна не патрабуе вялікіх інвестыцый, прынамсі на пачатку, і 
задзейвае шмат жыхароў. Можна яе выкарыстоўваць нават там, дзе “няма 
нічога цікавага”. Стварэнне тэматычнай вёскі – гэта спосаб выплывання на 
глыбокія воды, знаходжання новых спосабаў заробку ва ўмовах эканомікі, што 
абапіраецца на веды. Недахоп гэтага развязу ў тым, што ён задалёка 
адыходзяць ад звычак. Таму галоўная праблема яго ўкаранення не ў грошах, а ў 
бар’ерах, звязаных з ментальнасцю. Стварэнне тэматычнай вёскі тычыцца ўсёй 
вёскі, абуджае актыўнасць жыхароў, дае надзею на паляпшэнне лёсу. З іншага 
боку, аднак, яно бурыць стары лад жыцця, можа смяшыць, выклікае страхі і 
боязі – што будзе калі не атрымаецца, што скажуць суседзі?  

Прыклад тэматычнай вёскі – Серакова Славенскае, вёска ў гміне Сянув на 
поўначы Польшчы ў якой каля 250 жыхароў. У гэтай мясцовасці з 2000 году 
вядуцца працы, звязаныя з стварэннем вёскі хобітаў. Ідэя яе стварэння была 
звязаная перадусім з тым, што: краявіды каля вёскі нагадвалі краіну Шыр, 
апісаную ў аповедах Дж. Толкіна; Серакова захавала земляробчы характар 
вёскі; раней гэтыя землі былі заселеныя скандынаўскімі народамі, а з іх легенд 
Толкін чэрпаў натхненне да сваёй творчасці. Галоўная прывабнасць вёскі –  
тэрытарыяльная гульня “Туды і назад”. У Серакове ладзяцца фестывалі для 
шырокіх колаў публікі, пікнікі для фірм і навуковых канферэнцый. Адначасова 
ёсць магчымасці для харчавання, прадукаванне і продаж сувеніраў. 
Развіваюцца таксама дадатковыя паслугі, прыкладам, язда на возе. 
Павялічваецца папулярнасць сельскагаспадарчай прадукцыі, зробленай у 
Серакове. Цяпер пры абслузе вёскі хобітаў ад пачатку траўня да канца верасня 
працуе 15 асоб.  

Сучасны стан развіцця гэтай вёскі дазваляе пераносіць яе досвед на іншыя 
вёскі рэгіёну. Гэта сведчанне “з суседскага падворка” таго, што спецыялізацыя 
вёскі, звязаная з новымі, часамі вельмі дзіўнымі, спосабамі заробку, рэальная. 
Дзякуючы гэтаму было магчыма, пры дапамозе дзеянняў Партнёрства ў імя 
развіцця “Разам”, якое функцыянуе ў межах Грамадскай ініцыятывы Equal, 
далейшая падтрымка вёскі хобітаў і ўвядзенне спецыялізацыі ў чатырох іншых 
вёсках з рознымі характарыстыкамі: 

Дамброва – Вёска здаровага жыцця. Яе спецыфіка ў праблематыцы, 
звязанай з здаровым ладам жыцця: лекавыя травы, біяэнергетыка, фізкультура і 
спорт, здаровае харчаванне. Тут будуць праводзіцца таксама заняткі ў 
навучальных гаспадарствах і ўрокі біялогіі на прыродзе. 

Івянціна – Вёска канца свету. Яе спецыфіка звязана з абразом, што вісіць 
у івянцінскім касцёле, з выявай “Апошняга суду”. Жыхары вёскі 
падрыхтаваліся да правядзення адукацыйных заняткаў па астраноміі, фізіцы, 
гісторыі і канцы сельскагаспадарчага свету. Яны рыхтуюць таксама “падворак 
часу” і мастацкія заняткі з выкарыстаннем саломы, сена, трасціны, камянёў і 
інш., таксама кулінарныя і агратурыстычныя паслугі. 

Папроты – Вёска лабірынтаў і крыніц. Спецыялізацыя вёскі вынікае з 
лабірынтавай прасторавай кампазіцыі вёскі. Яна абапіраецца на тэматыку, 
звязаную з лабірынтам, торфам, крыніцамі. Жыхары вёскі навучаюцца 
праводзіць адукацыйна-мастацкія заняткі з выкарыстаннем лазы і торфу. У 
вёсцы ствараюцца лабірынты, у якіх будуць праводзіцца гульні і тэрытарыяль-
ныя спаборніцтвы, таксама розныя формы тэрапіі. Дадатковай паслугай вёскі 
будуць адукацыйныя і мастацкія заняткі. Плануецца таксама альтэрнатыўнае, 
адпаведнае спецыфіцы вёскі, выкарыстанне аб’ектаў, што страчваюць 
ранейшыя, звязаныя з земляробствам, функцыі. 

Падгоркі – Казачна-раваровая вёска. Спецыялізацыя вёскі абапіраецца на 
праблематыку, звязаную з казкамі і роварамі. Жыхары вёскі навучаюцца рабіць 
тэатральныя заняткі (паміж іншым тэатр ценяў, чорны тэатр) і мастацка-
прыкладныя заняткі  (папера ручнога адліву, кераміка, ткацтва, мадэляванне, 
бацік). Узнікае таксама майстэрня для ровараў з рознымі паслугамі (направай і 
кансервацыяй, турызмам на колах, камунікацыйным выхаваннем). Ровары 
будуць звязаныя з тэматыкай спецыялізацыі (гульні, звязаныя з роварам, ровар 
у тэатры, ровар у казцы, аркестр на роварах і г.д.). 

Прымаецца, што прадстаўленыя вышэй тэматычныя вёскі створаць групу і 
падрыхтуюць агульную прапанову і такім спосабам змогуць сябе ўзаемна 
падтрымліваць і павялічаць сваё ўздзеянне на рынак. Агульная прапанова 
мусіць улучаць сямідзённы побыт у вёсках. Яна будзе скіраваная для 
школьнікаў, сем’яў, фірмаў (інтэграцыйныя мерапрыемствы, практычныя 
семінары). Група вёсак будзе таксама служыць месцам досведу і семінараў для 
жыхароў іншых вёсак.  

Тэматычная вёска – гэта асаблівы шанец для рэгіёнаў, непрывабных для 
турыстаў. Тут зарабляецца на новай ідэі, на іншым выкарыстанні рэсурсаў 
(сваіх і пазычаных), прыкладам, вёска Папроты стварае лабірынты на палях, 
якія страчваюць свае земляробчыя функцыі. Лабірынты і заняткі, праводзімыя 
ў іх і ў звязку з імі, мусяць быць магнітам, што прыцягвае кліентаў. Прыкладам 
вёскі, дзе не было ніякіх турыстычных аб’ектаў, ёсць Серакова, якое пачынае 
прыцягваць кліентаў нягледзячы на знаходжанне ўдалечыні ад гарадоў, 
турыстычных цэнтраў, складанага даезду. 

Новыя (сталыя і часовыя) месцы працы ў тэматычных вёсках узнікаюць для 
абслугі прапановы вёскі, прыкладам, у Серакове – правядзенне 
тэрытарыяльных гульняў, палявая кухня, заняткі па ручной працы (кавальства, 
кераміка, вышыванне, маляванне на шкле), правяденне ролевых гульняў (тыпу 
RPG), абслугоўванне поля для хобіцкага гольфа, а таксама стварэнне месцаў 
працы вакол тэматычнай вёскі: гатаванне ежы, начлегі, транспарт, гандаль, 
выраб і продаж рукатворных мастацкіх прадметаў, сувеніраў, аксесуараў для 
гульняў, пункт пракату і рамонту ровараў, утрыманне турбазы, абслуга 
фестываляў, гатаванне ежы на базе мясцовых прадуктаў, адмысловыя паслугі 
(інтэграцыйныя пікнікі для фірмаў і навуковых канферэнцый, вяселлі) і 
абслугоўванне семінараў для жыхароў іншых вёсак. Жыхары Серакова 
рыхтуюць таксама паслугі па за вёскай (правядзенне гульняў у цэнтрах 
адпачынку і на фестывалях гміны). 

ВЫСНОВЫ ПА СТВАРЭННІ ТЭМАТЫЧНЫХ ВЁСАК 

Дастаткова складана распачынаць новыя віды дзейнасці на вёсцы. Перш за 
ўсё ўзнікаюць перашкоды ментальнага характару. Пачатак прадпрымальніцкай 
дзейнасці звязаны з фінансавымі інвестыцыямі. Цяжка прыходзіць разуменне, 
што можна пачаць зарабляць, нават мінімальныя грошы, выкарыстоўваючы 
пустую стадолу, адрыну, падворак. Так было, прыкладам, у Вёсцы канца свету. 
Толькі тады, калі дзеянне цягам некалькіх дзён Адрыны часу і энтрапіі 
паказала, што старая адрына можа быць захавана і прыносіць прыбытак, іншыя 
жыхары вёскі пачалі згаджацца і прапаноўваць свае гаспадарчыя будынкі. 
Падобна было, калі ў вёсцы здаровага жыцця нанова запусцілі пякарню і пачалі 
праводзіць заняткі на лузе, а ў вёсцы лабірынтаў пасадзілі першыя тры 
лабірынты, якія адначасова былі плантацыяй вярбы для энергетычных мэтаў. 

З-за дамінуючых ментальных мадэляў складана растлумачыць у чым сэнс 
новых пачынанняў, што рэалізуюцца ў тэматычных вёсках. Гэта трэба 
дасведчыць, перажыць, таму такое вялікае значэнне мае навучанне праз 
дзеянне. Гэта форма навучання часцей за ўсё выкарыстоўваецца ў час 
семінараў. Прыкладам, праводзяцца семінары па гульнях і забавах. Жыхары 
вёскі навучаюцца ім на практыцы, тым больш ахвотна, чым хутчэй яны 
змогуць выкарыстаць гульні і забавы на практыцы: падчас фестываляў ці ў 
тэрытарыяльнай гульні. 

Тэматычныя вёскі ствараюцца з дапамогай многіх людзей звонку. Гэта 
перадусім людзі, якія нейкім чынам зацікаўленыя спецыялізацыяй вёскі. Праца 
па стварэнні вёскі ёсць для іх магчымасцю займацца, тым што яны любяць. 
Вёскі прыцягваюць таксама прадпрымальнікаў і мастакоў.  

Праца з вёскамі разлічана на доўгі тэрмін. З атрыманага досведу вынікае, 
што вёска можа заняць сваю пазіцыю на рынку і пачаць дзеіць адносна 
самастойна пасля чатырох-шасці гадоў ад пачатку праекту. Важна, у звязку з 

гэтым, будаваць сістэму падтрымкі вёсак. Адным з элементаў такой сістэмы 
ёсць стварэнне каманд, у склад якіх уходзяць некалькі вёсак-партнёраў.  

Тэматычная вёска патрабуе лідараў і адначасова ёсць школай для лідараў. 
Яны пачынаюць праяўляцца ў дзеянні, у залежнасці ад рэальных патрэбаў. 
Шмат асобаў, якія цяпер выконваюць кіруючыя ролі, раней не ведалі пра свае 
здольнасці. Таксама і з прадпрымальніцкімі рысамі. Яны праявіліся, калі 
пачаліся першыя дзеянні, з’явіліся першыя магчымасці зарабляць грошы. 
Цікавыя лёсы жанчын з Серакова, якія пачыналі ад працы ў кухні або пры 
прыбіранні, і крок за крокам пераўтварыліся ў герояў тэматычнай гульні.  

Вёскі, што аб’яднаныя ў групу, не маюць багатай культурнай спадчыны, 
што звязана перш за ўсё з разарванай культурнай трансмісіяй у выніку 
перасяленняў пасля Другой сусветнай вайны. Таму так важныя новыя 
падыходы да культурнай спадчыны. Найперш ідзе пра яе інтрэпрэтацыю і 
выкарыстанне з мэтай заробку, з іншага боку важна спасылацца на сусветную 
культуру. Так, прыкладам, адбываецца ў вёсцы лабірынтаў і крыніц, якая 
ўзнікла на падставе розных культур. Этнолаг, які нядаўна быў у ёй, спытаўся: 
“Якія легенды і паданні пра крыніцы характэрныя для гэтай вёскі?” выявілася, 
што ў вёсцы няма такіх легенд, але яны ёсць у іншых месцах і ёсць нашай 
агульнай спадчынай, таму і выкарыстоўваюцца там. 

Студэнты, якія прыязджаюць у тэматычныя вёскі, не раз прызнавалі, што ў 
гэты час яны навучыліся больш, чым на універсітэцкіх лекцыях. Студэнты 
этналогіі, філасофіі, сацыялогіі, астраноміі, тэалогіі і іншых кірункаў 
адкрываюць новыя мажлівасці працы, звязаныя з спецыялізацыяй вёскі. 
Аспіранты і студэнты этналогіі Пазнанскага універсітэта адкрылі, што могуць 
практыкавацца ў прыкладной этналогіі ў тэматычных вёсках, маладыя 
архітэктары навучаліся ад жыхароў вёскі, што мала запраектаваць, часамі трэба 
яшчэ умець збудаваць. 

Увядзенне вёскі ў новыя часы патрабуе адвагі, гульні, творчасці і згоды 
рабіць памылкі, таму дзеянні на вёсцы мусяць праводзіцца ў нефармальнай, 
творчай атмасферы.  

Стварэнне тэматычных вёсак парушае стан рэчаў, да якога звыклі 
прадстаўнікі мясцовага самакіравання. Дзеянні, звязаныя з гэтым, прымаліся 
скептычна асобамі, значнымі для мясцовай супольнасці. Да гэтага часу 
некаторыя з “важных” асобаў успрымаюць іх як нейкую несур’ёзную гульню, а 
не прадпрымальніцкую дзейнасць.  

Спецыялізацыя вёсак прыводзіць да з’яўлення несустраканых раней, 
асабліва на вёсцы, спосабаў заробку. Жыхары вёскі дастаткова хутка мусілі 
перайсці да працы ў паслугах. Гэта прыводзіць да многіх складанасцяў, 
прыкладам, з захаваннем адпаведнай і паўтаральнай якасці паслуг і 
дысцыпліны працы.  

Прыклад дзеянняў групы тэматычных вёсак паказвае, што можна, прынамсі 
ў невялікай ступені, змяніць ранейшую мадэль, якая закладае залежнасць вёскі 
ад гораду. Некаторыя інавацыйныя пачынанні лягчэй рэалізаваць у малым 

вясковым асяроддзі, чым у горадзе. Вёска таксама можа навучаць гарадскіх 
жыхароў. Група вёсак задумана між іншым як месца навучання на прыродзе, 
праз гульню і прыгоды, з большым чым у ўмовах гарадской школы зваротам да 
мыслення, якое абапіраецца на органы пачуццяў. Важную ролю мусяць 
выконваць вясковыя школы.  

Тэматычная вёска не ёсць ўніверсальным развязам. Гэта чарговая спроба, 
пошук спосабу і, перадусім, эксперыментаванне. Такіх вёсак пакуль яшчэ мала. 
Гэта кепска, бо складаней адважвацца змяняць сваю вёску. Гэта добра, бо яшчэ 
ёсць шмат што зрабіць і шмат што дасягнуць. Стваральнікі тэматычных вёсак 
больш за ўсё мусяць марыць, шырока глядзець на свет, спалучаць розныя 
з’явы, падзеі і веды, далёкія ад сябе на першы пагляд. Гэтая далечыня 
прымушае задумацца, перашкаджае, напаўняе страхам, але адначасна здзіўляе, 
заварожвае, дае прыліў энергіі, стварае творчы настрой, ёсць імпульсам для 
фантазіі. 

